
82ኛ ዓመት ቁጥር   362  ጳጉሜን  2  ቀን  2015   ዓ.ም   ዋጋ 10:00 ሐሙስ ብዕራችን ለኢትዮጵያ ህዳሴ ይተጋል!

“ቀጣዩ ትውልድ ... ወደ ገጽ 6 ዞሯል

ድካምዎን ወስደን
ጊዜዎን ሰጥተንዎታል
ግብርዎን በብርሃን ኢንተርኔት እና ሞባይል ባንኪንግ ይክፈሉ

ገጽ  6

ገጽ  6

“ሀገርን በታማኝነት ማገልገል የሕይወት 
ዘመን ትልቁ ስጦታ ነው”

-ጠቅላይ ሚኒስትር ዐቢይ አሕመድ (ዶ/ር) 

በትራንስፖርት ዘርፍ 
የተሰማራችሁ ዜጎች ሳትሰለቹ 

ለምትሰጡን አገልግሎት 
ኢትዮጵያ ታመሰግናችኋለች 

“አገልጋይነት 
በሕይወት እስካለን ድረስ 

ልናከናውነው የሚገባ 
የሕይወት መርሆ ነው”

ማህሌት ብዙነህ

አዲስ አበባ ፡- ሀገር ሉዓላዊነቷ ተከብሮ  የምትቀጥለው ጀግኖች በሚከፍሉት 
መስዋዕትነት በመሆኑ ቀጣዩ ትውልድ  ሀገሩን በደሙና በላቡ አስጠብቆ ማስቀጠል 
አለበት ሲሉ የኢፌዴሪ መከላከያ ሚኒስትር ጽህፈት ቤት ኃላፊ ብርጋዴር ጀነራል ወርቁ 
ከበደ ገለጹ፡፡

የኢፌዴሪ መከላከያ ሚኒስትር ጽህፈት ቤት ኃላፊ ብርጋዴር ጀነራል ወርቁ ከበደ 
ለኢትዮጵያ ፕሬስ ድርጅት እንደገለጹት፤ ጳጉሜን ሁለት የመስዋዕትነት ቀን ሆኖ መከበሩ 
ለሀገር ሉዓላዊነትና ዘላቂ ሰላምን ለማስከበር ሲሉ የአካል ብሎም የሕይወት መስዋዕትነት 
የከፈሉ ጀግኖችን ለመዘከርና አሁን ያሉትንም የጸጥታ አካላት የበለጠ ለማትጋት ትልቅ 
እገዛ  የሚያደርግ ነው፡፡

የመስዋዕትነትን ቀን ስናስብ ማንኛውም ሀገር እና ህዝብ ወዳድ የሆነ ዜጋ የሀገሩን 
ዳር ድንበር ለመጠበቅና  ዘላቂ ሰላምን ለማስፈን  ለወገኑ እና ለሀገሩ ያለምንም ስስት 
እስከሕይወት መስዋዕትነት ድረስ ዋጋ የሚከፍሉትን የጸጥታ አካላት ለማሰብ መሆኑን 
ገልጸው፤ይህም ጊዜን፣ ጉልበትን፣ የማህበራዊ ኑሮን ትተው ለሀገር ቅድሚያ መስጠት፤

- የመንግሥት ኮሙኒኬሽን 
አገልግሎት

ገጽ  6

“ቀጣዩ ትውልድ ሀገሩን በደሙና በላቡ 
አስጠብቆ ማስቀጠል አለበት”

ብርጋዴር ጀነራል ወርቁ ከበደ
- የኢፌዴሪ መከላከያ ሚኒስትር ጽህፈት ቤት ኃላፊ



ዜና

      አዲስ ዘመን   ሐሙስ ጳጉሜን 2 ቀን 2015 ዓ.ምገጽ 2

ራስወርቅ ሙሉጌታ 

አዲስ አበባ:- ወቅቱ የአገልጋይነትን ቀን ለቀጣይ 
አገልግሎታችሁ ስንቅ በማድረግ በቅንነት ዝቅ ብላችሁ 
የበለጠ ለማገልገል ተነሳሽነት መፍጠሪያ ልታደርጉት 
ይገባል ሲሉ  የአዲስ አበባ  ከተማ  ከንቲባ አዳነች አቤቤ 
ተናገሩ። 

ከንቲባዋ  የሲቪል ምዝገባና የነዋሪነት አገልግሎት 
ኤጀንሲ  ህንጻ  ምረቃ ላይ  ተገኝተው ባስተላለፉት  
መልዕክት ፤  አንጋፋው የቀድሞው «ወሳኝ ኩነት» የአሁኑ 
የሲቪል ምዝገባና የነዋሪነት አገልግሎት ኤጀንሲ  ከ80 
ዓመት በላይ ለአዲስ አበባ ከተማ ነዋሪ አገልግሎት ሲሰጥ 
ቆይቷል።  በእነዚህ ጊዜያትም እንደየወቅቱ በሰጣቸው 
አገልግሎቶች  ማገልገል ክብር መሆኑን አሳይቷል 
ብለዋል። 

ዛሬም «ኢትዮጵያን  እናገልግል» በሚል መሪ ቃል  
በምናከብረው የአገልጋይነት ቀን ላይ  ከተማ አስተዳደሩ 
ለተቋሙ ሠራተኞች  ከፍ ያለ ምስጋና ያቀርባል። 
እያንዳንዱ ተገልጋይም  እስካሁን ለሰጣችሁት በቀጣይም 
ለምታቀርቡለት ሥነምግባር የተላበሰ ቀልጣፋና ታማኝ  
አገልግሎት ያመሰግናችኋል።  ይህንን የአገልጋይነት 
ቀንም ለቀጣይ አገልግሎታችሁ ስንቅ በማድረግ በቅንነት 

“ቀኑን የበለጠ ለማገልገል ተነሳሽነት መፍጠሪያ 
ልታደርጉት ይገባል”

- ከንቲባ  አዳነች አቤቤ

ዝቅ ብላችሁ የበለጠ ለማገልገል ተነሳሽነት መፍጠሪያ 
ልታደርጉት ይገባል ሲሉም ገልጸዋል።    

ኤጀንሲው የጀመረው አዲሱ ዘመናዊ የዲጂታል 
አገልግሎት በአሁኑ ወቅት በዋናው  መሥሪያ ቤትና 
በዘጠኝ ክፍለ ከተሞች በሚገኙ 33 ወረዳዎች ሲሆን 
በቀሩት በሁለቱ ክፍለ ከተሞችና  ወረዳዎች በቅርቡ  
ሥራ የሚጀምር ይሆናል። ይህም የአዲስ አበባን ስማርት 

ሲቲነት እውን በማድረግ  የከተማውን ነዋሪ የሚመጥን 
አገልግሎት ለመስጠት የሚያስችል ይሆናል። 

አገልግሎቱ ከከተማዋ ነዋሪዎችና ከኢትዮጵያውያን 
ባለፈ ለውጭ ሀገራት ዜጎችም አገልግሎት የሚሠጥበት 
ነው ያሉት ከንቲባ አዳነች፤  የወሳኝ ኩነት ምዝገባ 
ለሌሎች አገልግሎቶችም መሠረት በመሆኑ አብዛኛዎቹ 
የከተማ አስተዳደሩ አገልግሎቶች የሚሠጡት ይህንን 
መነሻ በማድረግ ነው ብለዋል። በመሆኑም በወሳኝ ኩነት  
ትክክለኛ መረጃ መገኘቱ ሌሎች የሚሰጡ አገልግሎቶችና 
የሚወሰኑ ውሳኔዎች ትክክለኛ ይሆናሉ ብለዋል። 

ከሁሉም በላይ ደግሞ  ሀሰተኛ የነዋሪነት መታወቂያን 
በመጠቀም የሚሠሩ ማጭበርበሮችንና ወንጀሎችን 
ለመከላከል ይረዳል።  ይህ ደግሞ አዲስ አበባ ለተለያዩ 
ጉዳዮች የመጡ የውጭ ሀገር ዜጎችን ደህንነት ለማስጠበቅ 
የሚረዳና የሚፈልጉትንም አገልግሎት በተቀላጠፈ 
መልኩ እንዲያገኙ ስለሚያስችል ለሀገር ገጽታ ግንባታ 
አስተዋጽኦ ይኖረዋል ብለዋል።

በአሁኑ ወቅት ከአንድ ነጥብ ሶስት ሚሊዮን በላይ 
ለሚሆኑ የከተማዋ ነዋሪዎች የዲጅታል መታወቂያ 
ተደራሽ የተደረገ ሲሆን አጠቃላይ የተመዝጋቢዎች 
ቁጥርም ከሁለት ሚሊዮን በላይ መሆኑ በመድረኩ 
ተገልጿል። 

ሞገስ ጸጋዬ

አዲስ አበባ፡-የአገልጋይነትን ቀንን በማስመልከት 
የሽፍት አሠራርን በማስቀረት ለደንበኞች ቀልጣፋና 
ጥራት ያለው አገልግሎት መስጠቱን የአዲስ አበባ 
ኤሌክትሪክ አገልግሎት በአዲስ አበባ ሪጅን የምዕራብ 
ዲስትሪክት የቁጥር 4 አገልግሎት ማዕከል አስታወቀ፡፡

ጳጉሜን 1 የአገልግሎት ቀንን ምክንያት በማድረግ 
የአዲስ አበባ ኤሌክትሪክ አገልግሎት በአዲስ አበባ ሪጅን 
የምዕራብ ዲስትሪክት የቁጥር አራት አገልግሎት ማዕከል 
ሥራ አስኪያጅ አቶ ቴዎድሮስ ተስፋዬ ለኢትዮጵያ ፕሬስ 
ድርጅት እንደገለጹት፤ ማዕከሉ በኮልፌ ቀራኒዮ ክፍል 
ከተማ ባሉ ሁለት ወረዳዎች ሙሉ ለሙሉና በአንድ 
ወረዳ በከፊል አገልግሎት እየሰጠ ይገኛል፡፡ በማዕከሉ 
ሁለት መቶ የሚደርሱ ትራንስፎርመሮች የሚገኙ 
ሲሆን 21 ሺህ የድህረ ክፍያና ቅድም ክፍያ ደንበኞች 
እንደሚያስተናግድ ገልጸዋል፡፡

እንደ ሥራ አስኪያጁ ገለጻ፤ ጳጉሜን 1 የአገልግሎት 
ቀን ሆኖ በመወሰኑ እስከ ዛሬ ለደንበኞችን ከምናገለግለው 
በላይ አገልግለናል፡፡ በሶስት ሽፍት የሚሰሩ ኦፕሬተሮችን 
ሁሉንም በማስገባት ደንበኞች እንዳይጉላሉና ለየት ያለ 
አገልግሎት በመስጠት በጥራትና በፍጥነት ተስተናግደው 
እንዲሄዱ የሚያደርግ አሠራር ዘርግተን እያገለገልን 
ነው። የሥራ መግቢያ ሰዓታችንን በማሻሻል ከጠዋቱ 
አንድ ሰዓት ጀምሮ አገልግሎት ስንሰጥ ውለናል። 
በጥቅሉ ቀደም ሲል ከነበረው አገልግሎት የተሻለ 
አገልግሎት መስጠት መቻሉን ገልጸዋል፡፡  

አገልግሎትን ከማቀላጠፍ አንጻር እየሠራናቸው ያሉ 
የማሻሻያ ሥራዎች አሉ ያሉት አቶ ቴዎድሮስ፤ ከፊታችን 
የዘመን መለወጫ በዓል በመሆኑ የአገልግሎት ጥራትን 
ለመጨመር በትኩረት እየተሠራ ነው፡፡ 

የአገልግሎት ክፍያዎችን በዲጅታል በማድረግ 
እንግልትን ቀንሰናል፡፡ የካርድ ደንበኞችንም ወደ 
ዲጅታል የመቀየር ሥራ በመሥራት የደንበኞችን ቅሬታ 
የመፍታት ሥራ እየተሠራ መሆኑን ጠቁመዋል፡፡ 

በበዓል ወቅት ለየት ባለ ሁኔታ ቅድመ ዝግጅት 
እናደርጋለን፤ በተለይ የኃይል ችግር ይገጥማቸዋል 
ተብለው የሚታሰቡ ትራንስፎርመሮችን በመለየት 
የኃይል ማካካስ  ሥራ ይሠራል፡፡ እንዲሁም  የከፍተኛ 
ኃይል ተጠቃሚ ደንበኞችን በበዓል ዋዜማና በቀኑ 
እለት ኃይል እንዳይጠቀሙ በደብዳቤ የማሳወቅ ሥራ 
እንደሚሠራ ተናግረዋል፡፡ የኃይልና የስርጭት ችግር 
ስለሌለ ከፍተኛ ኃይል ተጠቃሚዎች መጠቀም ካቆሙ  
የኃይል መቆራረጥ ችግር እንደማይኖር ገልጸዋል፡፡

እየተገባደደ ያለውን 2015 ዓ.ም በመሸኘት አዲሱን 
ዓመት ለመቀበል የጳጉሜን ቀናት በተለያዩ ስያሜዎች 
በመሰየም የተለያዩ መርሃ ግብሮች እያተካሄዱ ይገኛሉ፡፡ 
በዚህም መሠረት ጳጉሜን 1 የአገልግሎት ቀን፣ ጳጉሜን 2 
የመስዋዕትነት ቀን፣ ጳጉሜን 3 የበጎነት ቀን፣ ጳጉሜን 4 
የአምራችነት ቀን፣ ጳጉሜን 5 የትውልድ ቀን እና ጳጉሜን 
6 የአብሮነት ቀን በሚል መወሰናቸው ይታወሳል፡፡

ማዕከሉ 
ለደንበኞች ቀልጣፋና 

ጥራት ያለው አገልግሎት 
መስጠቱን ገለጸ

ውብሸት ሰንደቁ 

አርባ ምንጭ፡- እንሰትን በተለያዩ የሀገሪቱ 
አካባቢዎች በስፋት በማልማት ሀገራዊ ምግብ ዋስትናን 
ማረጋገጥ ይገባል ሲሉ  በማዕከላዊው ኢትዮጵያ ክልል 
የገጠር ክላስተር አስተባባሪና የክልሉ ግብርና ቢሮ ኃላፊ 
አቶ ኡስማን ሱሩር ተናገሩ፡፡ የመጀመሪያው የእንሰት 
ዓለም አቀፍ ሲምፖዚየም በአርባ ምንጭ ከተማ አርባ 
ምንጭ ዩኒቨርሲቲ  ከትናንት ጀምሮ እየተካሄደ ነው። 

አቶ ኡስማን ሱሩር በሲምፖዚየሙ መክፈቻ ላይ 
ባደረጉት የመክፈቻ ንግግር እንደገለፁት፤ እንሰት 
ካለው ጠቀሜታ አንፃር ከመጥፋት ወደ መስፋፋት 
ሊሸጋገር የሚገባውና የሀገርን የምግብ ዋስትና 
ማረጋገጥ የሚያስችል የምግብ ተክል ነው። 

እንሰት የሀገራችንና የአህጉራችን የምግብ 
ተስፋ ነው ያሉት ኃላፊው፤ እንሰት ከመጥፋት ወደ 
መስፋፋት ሊሸጋገር የሚገባውና የሀገርን የምግብ 
ዋስትና ማረጋገጥ የሚያስችል የምግብ ተክል ነው። 
ሲምፖዚየሙ የምግብ ተክሉን ከመጥፋት ወደ 
መስፋፋት የሚያሸጋግር ይሆናል ሲሉ ገልፀዋል። 

የእንሰት ተክል የሀገራችን እና የአህጉራችን የምግብ 
ተስፋ መሆኑን አንስተው፤ ተክሉ የምግብ ዋስትናን 
በማረጋገጥ ሀገራዊ የምግብ ሉዓላዊነትን ለማስከበር 
የሚያስችል ተክል ነው ብለዋል። 

ከዚህ ቀደም በተለያዩ ጊዚያት የተከሰቱ ሕይወት 
የቀጠፉ ድርቆችን ለመቋቋም ዓይነተኛ ሚና መወጣቱን 
ጠቁመው፤ እንሰት በተለይ ዝናብ አጠርና ድርቅ 
የሚያጠቃቸው አካባቢዎች በምግብ እጥረትና እጦት 
የሚከሰተውን ሰቆቃ ይቀንሳል። ሀገሪቱ የምግብ 
ዋስትናን ለማረጋገጥ የምታደርገውን ጉዞም የሚደግፍ 
መሆኑን ጠቅሰዋል። 

የእንሰት ተክል የአካባቢ ሥነ ምህዳር ውበትን 
ከማላበስ አልፎ ለምግብነት፤ ተረፈ ምርቱ ለአፈር 
ማዳበሪያነት እንዲሁም በቁሙ የአፈር መሸርሸርን 
ተከላካይ መሆኑ ልዩ የሚያደርገው መሆኑን 
አንስተውም ይህ ሁሉን አቀፍ ለውጥ አምጪ ተክል 

ተገቢው እንክብካቤ ስላልተደረገለት በተባዮችና 
በእንስሳት ሲጠቃ ይታያል። በምርምር ላይ የተመሰረተ 
መፍትሄ ያለው በመሆኑ ምርቱን ለማሳደግና ከበሽታ 
ለመከላከል ይሠራል ብለዋል። 

የአርባ ምንጭ ዩኒቨርሲቲ ፕሬዚደንት ዳምጠው 
ዳርዛ (ዶ/ር) በበኩላቸው፤ ዩኒቨርሲቲያቸው እንሰት 
በዘመናዊ መንገድ ለምግብነት እንዲውል የተለያዩ 
ጥናቶች እያካሄደ እንደሚገኝ ገልፀዋል።  

ከእንሰት ተክል ምግብ በቀላሉና በዘመናዊ መንገድ 
ለማዘጋጀት በተደረጉ ጥናቶች የአካባቢው ማህበረሰብ 
ተጠቃሚ እየሆነ ነው ብለዋል። 

እንሰት በጂኦግራፊያዊ አቀማመጥ በደቡብ፣ 
በደቡብ ምዕራብ እና በማዕከላዊ ኢትዮጵያ 

እንሰትን በስፋት በማልማት ሀገራዊ የምግብ ዋስትናን 
ማረጋገጥ ይገባል

እንዲሁም በሌሎች አካባቢዎች ለምግብነት በስፋት 
እየዋለ እንደሚገኝ የገለፁት ፕሬዚዳንቱ፤ ከዚህ 
የበለጡ አካባቢዎች ለማስፋት ጥናቶች ተጠናክረው 
እንደሚቀጥሉ ነው የጠቆሙት። 

እንሰት ከሌሎች ተክሎች ጋር ተስማምቶ 
የሚበቅልና ድርቅን የሚቋቋም በመሆኑ ትኩረት 
ተሰጥቶ ከተሰራበት በሀገር አቀፍ ደረጃ የምግብ 
ዋስትናን ለማረጋገጥ የሚያስችል ነው ብለዋል። 

የሲምፖዚየሙ ዓላማ በአሁኑ ጊዜ ለ20 ሚሊዮን 
ህዝብ ለምግብነት እየዋለ የሚገኘውን የእንሰት ተክል 
በዘመናዊ መልክ በማዘጋጀት በሀገር አቀፍ ደረጃ 
ለምግብነት እንዲውል በማስቻል ለምግብ ዋስትና 
መረጋገጥ አስተዋጽኦ ማድረግ ነው፡፡

የእንሰት ዓለም አቀፍ ሲምፖዚየም በአርባ ምንጭ ከተማ ተካሂዷል

አቶ ቴዎድሮስ ተስፋዬ



ገጽ 3

ዜና
አዲስ ዘመን   ሐሙስ ጳጉሜን 2 ቀን 2015 ዓ.ም

አዲሱ ገረመው

አዲስ አበባ፡- የተለያዩ ተቋማት ሚኒስትሮች 
ጳጉሜን1  የአገልጋይነት ቀንን ምክንያት በማድረግ በቦሌ 
ዓለም አቀፍ አውሮፕላን ማረፊያ አገልግሎት ሰጥተዋል። 
ዓመቱን በሙሉ ሁሉም ማህበረሰብ ለሀገሩ አገልጋይ 
መሆን እንደሚጠበቅበት ተገልጿል፡፡

የተለያዩ ሚኒስቴር መሥሪያ ቤት ተቋማትን የሚመሩ 
ሚኒስትሮች በትናንትናው ዕለት በቦሌ ዓለም አቀፍ 
አውሮፕላን ማረፊያ በመገኘት ከተለያዩ ሀገራት ለመጡ 
ጎብኚዎች የቱሪስት መረጃና አበባ በማበርከት ቆይታቸው 
መልካም እንዲሆን  የእንኳን ደህና መጣችሁ አቀባበል  
አድርገዋል፡፡

የቱሪዝም ሚኒስትር ዴኤታ አቶ ስለሺ ግርማ በወቅቱ 
ለኢትዮጵያ ፕሬስ ድርጅት እንደገለጹት፤ የአገልጋይነት 
ቀን በተለይ በአገልግሎት ዘርፎች የበለጠ ይገለጻል። 
ከአገልግሎት ዘርፎች ውስጥም የቱሪዝም ዘርፍ አንዱ 
ሲሆን፤ አገልግሎቱን ማሰብ በዕለቱ ከተለያዩ የዓለም 
ሀገራት ወደ ኢትዮጵያ ለገቡ እንግዶች ሚኒስትሮች 
አቀባበል አድርገውላቸዋል፡፡

ሚኒስትሮቹ እንግዶችን የተቀበሉት የቱሪዝም 
ሚኒስቴር አዲስ ባስገነባው የቱሪስት መረጃ ማዕከል 
ሲሆን፤ የቱሪስት መረጃዎችን በመስጠትና አበባ 
በማበርከት አገልግሎቱ መከናወናቸውን ጠቅሰዋል፡፡ 

ሚኒስትር ዴኤታው እንዳሉት፤ አገልጋይነትን 
ለመግለጽ ቱሪዝም የአገልጋይነት ተምሳሌት የሆነ ዘርፍ 
ነው፡፡ እንግዶች ወደ አገር ቤት እንዲመጡ በማድረግ 
ከሆቴል ጀምሮ የተለያዩ አገልግሎቶችን ሲያገኙ አጠቃላይ 
የቱሪዝሙ ዘርፍ ያሉት የእሴት ሰንሰለቶች የቱሪስቱን እጣ 
ፈንታ የሚወስኑ ናቸው፡፡ 

ከፍተኛ የመንግሥት የሥራ ኃላፊዎች በአገልጋይነት 
ቀን ሰፊ ተሳትፎ ማድረጋቸው በተለይ በቱሪዝሙ 
ዘርፍ  አዎንታዊ ሚና ያለው ነው፡፡ ሚኒስትሮች የሆቴል 
አገልግሎት በመስጠት፣ እንግዶች በመቀበል፣ የቱሪስት 
መረጃ በመስጠትና በማስጎብኘት አጠቃላይ ያለውን 

ሚኒስትሮች የአገልጋይነት ቀንን ምክንያት በማድረግ 
በኢትዮጵያ አየር መንገድ አገልግሎት ሰጡ

-ሁሉም ማህበረሰብ ለሀገሩ አገልጋይ መሆን ይጠበቅበታል ተብሏል

የሥራ ክብደትና የኃላፊነት ደረጃ ለሌሎች ለማስረዳት 
ያስችላቸዋል፡፡  እንደ ባለሙያ በማገልገላቸው 
የአምባሳደርነት ሚናን ለመወጣት ይረዳል፡፡ 

   በሀገሪቷ በርካታ አዳዲስ የቱሪስት መዳረሻዎች 
መኖራቸውንና ለምተው አገልግሎት መስጠት 
መጀመራቸውን የገለጹት ሚኒስትር ዴኤታው፤ 
ጎብኚዎች አማራጭ የጉብኝት ሥፍራዎችን 
እንዲጎበኙና ለሌሎችም  እንዲያስተዋውቁ ታሳቢ 
ተደርጎ  በሚኒስትሮች በኩል አገልግሎቱ መሠጠቱን 
ተናግረዋል። በቱሪስት መረጃ  ማእከሉ በተደረገው 
አገልግሎት የሀገሪቷን ባህል የሚገልጹ የቡና ሥነሥርዓት 
ሁነትና የተለያዩ ስጦታዎችም ለተጓዦች ማበርከት 
እንደተቻለ አመልክተዋል፡፡ 

“ቀኑ ዛሬ ብቻ ታስቦ የሚውል አይደለም” ያሉት 

ሚኒስትር ዴኤታው፤ ዕለቱ አጠቃላይ የአገልጋይነትን 
እሳቤን ማስገንዘቢያ እንጂ ዓመቱን ሙሉ የሚካሄድ 
ጉዳይ እንደሆነ በመጥቀስ፤  ዓመቱን ሙሉ ሁሉም 
ማህበረሰብ ለሀገሩ አገልጋይ መሆን እንደሚጠበቅበትም 
አስገንዝበዋል፡፡  

ጎብኚዎች በሚኒስትሮቹ አገልግሎት ደስተኞች 
መሆናቸውን፤ መንግሥት እንደ ሀገር አገልጋይነትን 
ታሳቢ አድርጎ  ላሳያው ቁርጠኝነትና ፍላጎት ምስጋና 
ማቅረባቸውን ጠቁመዋል፡፡ 

የቱሪዝም፣ የጤና፣ የትራንስፖርትና ሎጀስቲክስ 
ሚኒስተሮችን ጨምሮ ሌሎችም ሚኒስትሮች 
በአገልግሎቱ ላይ ተሳታፊ ሆነዋል፡፡ ዕለቱን ምክንያት 
በማድረግ ሚኒስትሮቹ ነጻ የጤና ምርመራ እንዲሁም 
የትራንስፖርት አገልግሎትም ሰጥተዋል፡፡ 

ሄለን ወንድምነው 

አዲስ አበባ፡- እኛ የግብርና ባለሙያዎች አርሶና 
አርብቶ አደሩን በቅንነትና በታማኝነት በማገልገል የምግብ 
ዋስትናችንን ልናረጋገጥ ይገባል  ሲሉ የግብርና ሚኒስትር 
ዴኤታ ዶክተር መለስ መኮንን ገለጹ።

የአገልጋይነት ቀንን ምክንያት በማድረግ በግብርናው 
ዘርፍ የላቀ አፈጻጸም ላስመዘገቡ ከተለያዩ ክልሎች 
ለተመረጡ የቀበሌ ግብርና ጽህፈት ቤቶችና ባለሙያዎች 
በትናንትናው ዕለት እውቅና ተሰጥቷል። 

የግብርና  ሚኒስትር ዴኤታ ዶክተር መለስ መኮንን 
በእውቅናና የሽልማት መርሐግብሩ ላይ እንደገለጹት፤ እኛ 
የምንሰራበት የሙያ ዘርፍ ለሀገሪቱ ዋና የኢኮኖሚ ምንጭ 
የሆነውን የግብርና ዘርፍ በመሆኑ በታማኝነትና በቅንነት 
ልናገለግል  ይገባል። 

የምግብ ዋስትናን ለማረጋገጥ፣ ከውጭ የሚገቡ 
ምርቶችን በሀገር ውስጥ ለመተካት፣ የሥራ ዕድል ፈጠራን 
ለማረጋገጥ እና በግብርናው ዘርፍ የሚከናወኑ ተግባራትን 
ስኬታማ ለማድረግ በየደረጃው የሚገኙ የዘርፉ 
አመራሮች፣ የግብርናውን ዘርፍ የሚደግፉ የልማት አጋር 
አካላት እና  የግብርና ባለሙያዎች አርሶና አርብቶ አደሩን 
በቅንነትና በታማኝነት ሊያገለግሉ እንደሚገባ ገልጸዋል።

ለሀገር ኢኮኖሚ መሠረት የሆነውን የግብርና ዘርፍ 
ውጤታማ ማድረግ የሚቻለው ሁሉም ባለድርሻ አካላት 
በተሰማራበት የሥራ መስክ ለተገልጋዮች ተገቢውንና 
ትክክለኛውን አገልግሎት መስጠት ሲችሉ መሆኑን 
ሚኒስትር ዴኤታው አስረድተዋል።

ሀገርንና ወገንን እየጠቀመ ላለው አርሶና አርብቶ 
አደር የሚሰጠው ማንኛውም ግልጋሎት በታማኝነትና 
በቅንነት ሊሆን እንደሚገባ አስታውቀዋል፡፡

ተገልጋዮችን በቅንነት እና በታማኝነት የሚያገለግሉ 

መልካም አገልጋዮች እንዳሉ ሁሉ መልካም አገልግሎት 
የማይሰጡ አንዳንድ አካላት አሉ ያሉት ዶክተር መለስ፤ 
የእውቅናና የማበረታቻ ሽልማት ከተሰጣቸው የቀበሌ 
ጽህፈት ቤቶችና ባለሙያዎች ተሞክሮ በመውሰድ ሁሉም 
በተሰማራበት የሥራ ዘርፍ ሀገሩን በታማኝነትና በቅንነት 
ሊያገለግሉ እንደሚገባ አሳስበዋል።

የእርሻና ሆርቲካልቸር ኤክስቴንሽን መሪ ሥራ 
አስፈፃሚ ወይዘሮ የኔነሽ ኤጉ በበኩላቸው እንደገለጹት፤ 
የአገልጋይነት ቀንን ምክንያት በማድረግ በግብርናው 
ዘርፍ የላቀ አፈጻጸም ላስመዘገቡ ከተለያዩ ክልሎች 
ለተመረጡ የቀበሌ ግብርና ጽህፈት ቤቶችና ባለሙያዎች 
እውቅና ተሰጥቷል፡፡

እውቅናው የተሰጠው በሰብል ልማት፣ በእንስሳት 

የግብርና ባለሙያዎች በቅንነትና በታማኝነት በማገልገል 
የምግብ ዋስትናን ሊያረጋግጡ ይገባል 

ርባታ፣ በአረንጓዴ ዐሻራ፣ በተፈጥሮ ሀብት ልማት፣ 
በሌማት ቱሩፋት በአጠቃላይ በሁለም የግብርና ዘርፎች 
ለአርሶና አርብቶ አደሩ መልካም አገልግሎት  ለሰጡ 
አካላት መሆኑን አስታውቀዋል፡፡

ለበርካታ ሞዴል አርሶና አርብቶ አደሮች የዘመናዊ 
የግብርና አሠራርና ቴክኖጂ አጠቃቀምን በማሳደግ 
ምርትና ምርታማነት እንዲጨምር በማድረጋቸውንም 
ጨምረው ገልጸዋል፡፡

ለ15 የቀበሌ የግብርና ልማት ጽህፈት ቤቶች የሞተር 
ሳይክል እንዲሁም ለ18 የቀበሌ ግብርና ልማት ባለሙያዎች 
የላፕቶፕ ኮምፒውተር ማበረታቻ እንደተበረከተላቸው 
አስረድተዋል፡፡

ዶክተር መለስ መኮንንወይዘሮ የኔነሽ ኤጉ

“ሀገር ታፍራና ተከብራ 
የምትቀጥለው በቅብብሎሽና 

መስዋዕትነት ነው”

- ሻለቃ ንጉሴ ካሚኮ

ማህሌት ብዙነህ

ኢትዮጵያ ክብሯን እና ሉዓላዊነቷን አስከብራ 
የምትቀጥለው በጀግኖች ልጆቿ ነው፡፡ ዳር ደንበሯን 
ሊያስከብርላት እና መስዋዕት ሊሆንላት የሚችል ቆራጥ 
ወታደሮች ሁሌም ከጎኗ ናቸው፡፡ ጀግናው የሀገር መከላከያ 
ሠራዊት በትውልድ ቅብብሎሽ በየጊዜው አስፈላጊውን 
መስዋዕትነት እየከፈለ ኢትዮጵያን እስካሁን አቆይቷታል 
የሚሉት ሀገራቸውን 26 ዓመታት በወታደርነት ያገለገሉት 
ሻለቃ ንጉሴ ካሚኮ ናቸው፡፡

የታላላቅ ወንድሞቻቸውን ፈለግ በመከተል 26 
ዓመታት ሀገራቸውን በውትድርና ያገለገሉት ሻለቃ 
ንጉሴ ካሚኮ፣ ልጃቸውም በውትድርና ሀገሩን እያገለገለ 
እንደሚገኘ ገልጸዋል፡፡

ሻለቃ ንጉሴ ጳጉሜን ሁለት የሚከበረውን የመስዋዕትነት 
ቀን በማስመልከት ከኢትዮጵያ ፕሬስ ድርጅት ጋር ባደረጉት 
ቆይታ እንደገለጹት፤ መከላከያ ሠራዊት ወይም ወታደር 
ለሀገር የሚከፍለው መስዋዕትነት መነሻው የሀገር ፍቅር 
ነው፡፡ መስዋዕትነት ደግሞ ያለማንም አስገዳጅነት በራስ 
ፍላጎት ለሀገር የሚከፈል ዋጋ ነው ይላሉ፡፡ 

ወታደር ለሀገሩ ፍቅር ሲል  ከጊዜ እና ከጉልበት ባለፈ 
እስከ ሕይወት መስዋዕትነት ድረስ ይከፍላል፡፡ የኢትዮጵያ 
ሰላም እንዲጠበቅና ዳር ድንበሯ  እንዲከበር ሁሌም 
ዝግጁና መስዋዕትነት ለመክፈልም ቁርጠኛ ነው፡፡ ይህን 
የሀገር ባለውለታ ለማሰብ የመስዋዕትነት ቀን መከበሩ ትልቅ 
እውቅና ነው ሲሉ ሻለቃ ንጉሴ ገልጸዋል፡፡

አንድ ዜጋ ወታደር ለመሆን ለሀገር ሰላምና ደህንነት 
የሚያስፈልገውን መስዋዕትነት ለመክፈል እና ህዝብን 
ለማገልገል ዝግጁ መሆን የመጀመሪያ መስፈርት ነው ያሉት 
ሻለቃ ንጉሴ፤ የሀገር መከላከያ ሠራዊት አባል ለመሆን 
ሀገርን ከመውደድ ጀምሮ የወጣትነት ጊዜንና የግል ፍላጎትን 
በመተው  ወታደራዊ ሥልጠና መውሰድ ይጠበቅበታል፡፡ 
ሥልጠናውም በቀን፣ በለሌት ከቀላል ወደ ከባድ ከዚያም 
ወደ ውስብስብ እያለ ሚሰጥ መሆኑን አውስተዋል፡፡   

ያንን ወታደራዊ ሥልጠና ለመወጣት ጊዜውን ብቻ 
ሳይሆን ጉልበቱንና አቅሙን ሁሉ መስዋዕት ያደርጋል። 
ወታደር ሥልጠና ላይ ጉዳት ቢያጋጥመው እንኳን በብቃት  
ህመሙን ተቋቁሞ ግዳጁን መወጣትን የግድ ይለዋል፡፡ ይህ 
ደግሞ ከሀገር ፍቅርና ከህዝብ አገልጋይነት የመነጨ መሆኑን 
ነው የገለጹት፡፡

ሻለቃ ንጉሴ ከሥልጠናው በኋላም አንድ ወታደር 
ከትውልድ ቦታው ወደ ሚመደብበት ቦታ ሲሄድ ሞቀኝ 
በረደኝ፣ ከበደኝና ሰለቸኝ ሳይል የተሰጠውን ሀገራዊ 
ግዳጅ ለመወጣት ባለመደውና ባላወቀው አካባቢ እራሱን 
በማለማመድ መስዋዕትነት መክፈል ይጠበቅበታል ሲሉ 
ያለውን ሂደት ይገልጹታል፡፡    

ወታደር ልዩ የሚያደርገው እናት፣ አባት፣ ቤተሰብ 
ሳይል ሁሉንም አይነት የግል ጉዳይ በመተው ሙሉ 
ጊዜውን ለሀገር ይሰጣል፡፡ ለወታደር ሁሉም ነገር ከሀገር 
በታች ስለሆነ እራሱን መስዋዕት ያደርጋል፡፡ ይህም ማለት 
የሀገርን ዳር ድንበርና ሰላም ለማስጠበቅ ፊት ለፊት ሞትን 
መጋፈጥ እና ሀገርን መታደግ ማለት እንደሆነም ሻለቃ ንጉሴ 
አብራርተዋል፡፡

ሀገር የምትቀጥለው በቅብብሎሽና መስዋዕትነት ነው 
ያሉት ሻለቃ ንጉሴ ፣ አባት፣ አያቶቻችን  ያለ ዘመናዊ የጦር 
መሳሪያ በመዋጋት ሀገራቸውን ከቅኝ ግዛት ታድገዋል፤ 
ሉዓላዊነቷን አስከብረዋል፤ ለሰንደቅ ዓላማቸው ክብር እና 
ፍቅር እራሳቸውን መስዋዕት አድርገዋል፡፡ 

ይች በመስዋዕትነት ጸንታ የቆየችን ሀገር ቀጣዩ ትውልድ 
ሀገር ለሁሉም መሠረት መሆኗን ተረድቶ ከቤተሰብ 
ጀምሮ የሀገርን ሰላም ማስጠበቅና ሕግ የበላይነት ማክበር 
ይኖርበታል፡፡ ትውልዱ ሀገሩን በማወቅና በመውደድ 
መከፈል የሚያስፈልገውን ዋጋ እና መስዋትነት ለመክፈል 
ሁሌም ዝግጁ መሆን አለበት ሲሉ መልዕክታቸውን 
አስተላልፈዋል፡፡

ከ1ኛ ገጽ የዞረ

በጋዜጣው ሪፖርተር

አዲስ አበባ፡- ሀገርን በታማኝነት ማገልገል የሕይወት 
ዘመን ትልቁ ስጦታ መሆኑን ጠቅላይ ሚኒስትር  ዐቢይ 
አሕመድ (ዶ/ር) ተናገሩ።

ጠቅላይ ሚኒስትር ዶክተር ዐቢይ አሕመድ፤ 
ሀገራቸውን ከ38 ዓመታት በላይ ላገለገሉ የፌዴራል 
ተቋማት ሠራተኞች እውቅና እና ሽልማት አበርክተዋል።

በመርሃ ግብሩ ላይ ከ38 ዓመታት በላይ ሀገራቸውን 
ያገለገሉት አምባሳደር ግርማ ብሩ፣ አምባሳደር ታዬ 
አጽቀስላሴ እና አቶ ተክለወልድ አጥናፉ በጠቅላይ 
ሚኒስትሩ ልዩ ሽልማት ተበርክቶላቸዋል።

ጠቅላይ ሚኒስትሩ በዚሁ ሁነት ላይ ባስተላለፉት 
መልእክትም ከቤተሰብ ጀምሮ ሀገርን ማገልገል መታደል 
መሆኑን በመግለጽ በአገልግሎታቸው ላበረከቱት 
አስተዋጽኦ አመስግነዋል።

በዚህ ልክ ሀገርንና ህዝብን ማገልገል ልዩ ስጦታ 

መሆኑን ጠቅሰው፤ እናንተ ሀገርን በታማኝነት 
በማገልገላችሁ ለትውልዱ ዐሻራችሁን አሳርፋችኋልና 
ልተኮሩ ይገባችኋል ብለዋል።

በትናንትናው ዕለት በአዲስ አበባ የሚገኙ የታክሲ 
አሽከርካሪዎች ለተወሰኑ ሰዓታት ህዝብን በነጻ በማገልገል 
ያሳዩት አገልጋይነት የእናንተን ፈለግ መከተላቸውን ማሳያ 
ነው ሲሉ ተናግረዋል።

የማገልገል ውጤት የሕይወት ዘመን ኢንቨስትመንት 
በመሆኑ አደራችሁን በብቃት በመፈፀም የሀገር ባለውለታ 
ስለሆናችሁ ኢትዮጵያ ምንጊዜም ታመሰግናችኋለች 
ብለዋል።

ኢትዮጵያ አሁን ላይ በፈተና ውስጥ ብትሆንም ዘላቂ 
ሰላሟና ብልጽግናዋ ተረጋግጦ የተሻለ ነገ እውን መሆኑ 
አይቀርም ማለታቸውን ኢዜአ ዘግቧል።

የጳጉሜን 1 ቀን የአገልጋይነት ቀን ሆኖ "ኢትዮጵያን 
እናገልገል" በሚል ሃሳብ በሀገር አቀፍ ደረጃ ትናንት 
በተለያዩ መርሃ ግብሮች ተከብሯል።

“ሀገርን በታማኝነት ማገልገል የሕይወት 
ዘመን ትልቁ ስጦታ ነው”

- ጠቅላይ ሚኒስትር ዐቢይ አሕመድ (ዶ/ር) 

በዓላትን ሀገርን በመጠበቅ ግዳጅ ላይ ማሳለፍ፣ የአካል 
ጉዳትና የሕይወት መስዋትነትን መክፈል ጭምር 
የሚያካትት  ነው ብለዋል፡፡ ይህንን ለመፈጸም እያንዳንዱ 
ዜጋ የሀገሩን ታሪክ ከማወቅ የሚጀምር መሆኑን 
ተናግረዋል፡፡

እንደ መከላለከያ ሠራዊት ዘንድሮ የመስዋእትነት 
ቀን እንዲከበር መደረጉ መስዋእትነት የከፈሉ የሠራዊት 
አባላትም ብሎም ሌሎችም የጸጥታ አካላት እንዲታሰቡ 
እና መላው ሠራዊት በህዝብ ዘንድ ያለውን ከበሬታ 
እንዲረዳ እና የበለጠ እንዲበረታታ እና እንዲነሳሳ 
ያደርጋል ነው ያሉት፡፡ 

ቀኑም በመከላከያ ደረጃ እና ከሌሎች የጸጥታ አካላት 
ጋር የሚከበር መሆኑን አስታውቀዋል፡፡   

መስዋእትነት ከኢትዮጵያ ታሪክ ጋር የተቆራኘ 
መሆኑን አመልክተው፤ ይህም በተለያዩ ጊዜያት በተከፈለ 

መስዋእትነት ኢትዮጵያ እስከ ዛሬ ድረስ ጸንታ የቆየች ሀገር 
ናት፡፡ አሁንም ሰላቂ ሰላሟን ለማስጠበቅና ሉዓላዊነቷን 
አስከብሮ ለማስቀጠል መስዋእትነት እየከፈልን 
እናቆያታለን ሲሉ ብርጋዴር ጀነራል ወርቁ ተናግረዋል፡፡ 

ትውልዱ እስከዛሬ ነጻነቷን ጠብቃ የቆየች ብቸኛዋ 
ሀገር የተረከበው በአባቶቹ በተከፈለ መስዋእትነት መሆኑን 
ተረድቶ ይህንንም አደራ በመረከብ የሚያስፈልገውን 
መስዋእትነት ለመክፈል ዝግጁ መሆን እንዳለበት 
አስገንዝበዋል፡፡   

ብርጋዴር ጀነራል ወርቁ  በጸጥታው ሥራ ላይ 
የተሰማሩ ኢትዮጵያውያን በሙሉ የከፈሉት መስዋእትነት 
በህዝብ ዘንድ ከፍተኛ ከበሬታ እና አድናቆት አግኝቶ ዛሬ 
የመስዋእትነት ቀን በመከበሩ  እንኳን ደስ አላችሁ ሲሉ 
መልዕክታቸውን አስተላልፈዋል፡፡

“ቀጣዩ ትውልድ...

ቃልኪዳን አሳዬ

አዲስ አበባ፡- በትራንስፖርት ዘርፍ የተሰማራችሁ 
ዜጎች ደከመኝ ሰለቸኝ ሳትሉ ለምትሰጡን አገልግሎት 
ኢትዮጵያ ታመሰግናችኋለች ሲሉ የአዲስ አበባ ከተማ 
ከንቲባ አዳነች አቤቤ ተናገሩ።

የአገልጋይነት ቀንን በማስመልከት በአዲስ ከተማ 
አውቶብስ ተራ ሀገር አቋራጭ የህዝብ ትራንስፖርት 
ተርሚናል በትራንስፖርት ዘርፉ ለተሰማሩ ባለሙያዎች 
የምስጋና መርሀ-ግብር ተካሂዷል። 

በመርሀ ግብሩ ላይ የተገኙት ከንቲባ አዳነች 
አቤቤ፤ የትራንስፖርት ዘርፍ ሠራተኞች ሰዓትና ድካም 
ሳይገድባቸው ለሚሰጡት አገልግሎት ምስጋና ይገባቸዋል 
ብለዋል።

ለሌሎች ሥራዎች ውጤታማነት የትራንስፖርት 
ዘርፉ አገልግሎት ትልቅ ድርሻ ስላለው ለአሽከርካሪዎችና 
በዘርፉ ለተሰማሩ ሁሉ ምስጋና እንደሚገባቸው ከንቲባዋ 
ተናግረዋል።   

ከምንም በላይ ክቡር የሆነውን የሰውን ህይወት 
ለአደጋ እንዳይጋለጥ በመታደግ በኩል የናንተ ሚና ትልቅ 
በመሆኑ ጥንቃቄ የተሞላበት አገልግሎት አሰጣጣችሁን 
ልታጠናክሩ ይገባል ሲሉ መልዕክት አስተላልፈዋል። 

ከንቲባዋ እንዳመለከቱት፤ የትራፊክ አደጋ በኢትዮጵያ 
ተላላፊና ተላላፊ ካልሆኑ በሽታዎች እኩል ገዳይ እንደሆነ 
ታይቷል፡፡ 

በ2016 ዓ.ም በዜጎችና በንብረት ላይ ከትራንስፖርት 
ዘርፉ ጋር በተያያዘ አደጋ እንዳይደርስ አሽከርካሪዎች 
በጥንቃቄ እንዲሰሩ መልዕክት ያስተላለፉት ከንቲባዋ 
በዘርፉ የተሰማሩ ሙያተኞችን ቃለ መሃላ አስገብተዋል።

የትራንስፖርትና ሎጂስቲክ ሚኒስትር ዶክተር አለሙ 
ስሜ በበኩላቸው፤ በትራንስፖርት ዘርፉ የተሰማራችሁ 
አገልጋዮች ውርጩና ሀሩሩ ሳይገድባችሁ እህትማማችነትና 
ወንድማማችነትን በማጠናከር ዜጎችን ያለምንም ልዩነት 
እያገለገላችሁ በመሆኑ ምስጋና ይገባችኋል ብለዋል።

የአገልጋይነት ቀን ሲከበር በሁሉም ዘርፍ ላይ ያሉ 
ቅን አገልጋዮች እንዲዘከሩ ነው ያሉት ዶክተር አለሙ፤ 
የትኛውም የመልከአ ምድር አቀማመጥ ሳይገድባቸው 
ኢትዮጵያውያንን ከቦታ ቦታ በማንቀሳቀስ እየሰሩ የሚገኙ 

አገልጋዮች ክብር እንደሚገባቸው አመላክተዋል።
በአንጻሩ የቅን አገልጋዮችን ስም የሚያጠፉ የዜጎችን 

ሕይወትና ንብረት የሚቀጥፉ እንዲሁም ሃላፊነታቸውን 
የማይወጡ ዜጎች በመጪው ዓመት ስለተገልጋዮቻቸው 
ግድ ብሏቸው የተሻለ ሥራ ሊያከናውኑ እንደሚገባ 
መልዕክት አስተላልፈዋል። 

የጠቅላይ ሚኒስትር ፅህፈት ቤት ኃላፊና የካቢኔ 
ጉዳዮች ሚኒስትር አለምፀሐይ ጳውሎስ በበኩላቸው 
እንደገለፁት፤ የጳጉሜን ወር የመጀመሪያው ዕለት 
በአገልጋይነት ቀን በመሰየሙ በመላ ሀገሪቱ በሁሉም 
ዘርፍ የተሰማሩ አገልጋዮች ቅንነትና ታማኝነት ይበልጥ 
እንዲጨምር ይረዳል። 

ሁላችንም ታማኝ አገልጋዮች ሲንሆን ሀገር 
ትበለፅጋለች ያሉት ሚኒስትሯ፤ በትራንስፖርት ዘርፉ 
ያላችሁ ባለሙያዎች እያደረጋችሁ ላላችሁት አስተዋጽኦ 
ምስጋና ይገባችኋል ብለዋል። 

በቀጣይም የትራፊክ አደጋን በመቀነስ በዜጎችና 
በኢኮኖሚው ላይ እየደረሰ ያለውን አደጋ መከላከል 
ይጠበቅባችኋል ሲሉ ተናግረዋል። 

የትራፊክ አደጋ የበርካታ ዜጎችን ሕይወት እየቀጠፈ 
የሚገኝ ጉዳይ በመሆኑ አሽከርካሪዎች ከሱስ በመራቅ 
በጥንቃቄና በኃላፊነት ስሜት ሊሰሩ እንደሚገባ ገልጸዋል።

በትራንስፖርት ዘርፍ የተሰማራችሁ ዜጎች ሳትሰለቹ 

ለምትሰጡን አገልግሎት ኢትዮጵያ ታመሰግናችኋለች 

በጋዜጣው ሪፖርተር

አዲስ አበባ ፡- አገልጋይነት በአንድ ቀን ተለኩሶ 
እንደሚጠፋ ሻማ ሳይሆን፤ በሕይወት እስካለን ድረስ 
ልናከናውነው የሚገባ የሕይወት መርሆ መሆኑን 
የመንግሥት ኮሙኒኬሽን አገልግሎት ገለጸ።

የመንግሥት ኮሙኒኬሽን አገልግሎት ትናንት  ጳጉሜን 
1 ቀን 2015 የሚከበረውን የአገልጋይነት ቀን በማስመልከት 
የእንኳን አደረሳችሁ መልዕክት አስተላልፏል።

የመንግሥት ኮሙኒኬሽን አገልግሎት  ባወጣው 
መግለጫ አንስታወቀው፤ ሀገርና ሕዝብን ማገልገል 
የሕይወት ዘመናችን ታላቁ ዕድልና ኃላፊነት ነው፡፡ 
ሁሉም ሰው ተወልዶ በሕይወት ምድር ላይ በሚኖርበት 
ዘመን ሀገሩንና ማህበረሰቡን የማገልገል ሰብዓዊ ኃላፊነት 
አለበት፡፡ 

ሆኖም ሁሉም ሰው እኩል የማገልገል ዕድል ላያገኝ 
ይችላል ያለው መግለጫው፤ በሕይወት ዘመናቸው 
ሙሉ ጊዜያቸውን ሕዝብና ሀገርን ለማገልገል ዕድሉን 
የሚጎናፀፉት ከብዙዎች ጥቂቶቹ ብቻ ናቸው፡፡ በመሆኑም 
አገልጋይነት ዕድልና ፀጋ ነው፡፡ አገልጋይነት ዕድልና ፀጋ 
መሆኑን ተገንዝበን በተሰማራንበት መስክ ሀገርና ሕዝብን 
በሚገባ በማገልገል ትርጉም ያለው ሕይወት ከመኖርም 
ባሻገር የአንድ ሀገር የታሪክ አካል የመሆን ውሳኔን መወሰን 
ከሁላችንም ይጠበቃል ብሏል፡፡ 

የአገልጋይነት ቀንን ስናስብ በተሰለፍንበት የሥራ 
መስክ የሚጠበቅብንን ኃላፊነት እና ድርሻ በትክክለኛ 
የአገልጋይነት ስሜት በመወጣት ኢትዮጵያን የማገልገል 
መንፈሳችንን የምናድስበት ዕለት ነው፡፡ በመሆኑም ዕለቱ 
“ኢትዮጵያን እናገልግል” በሚል መሪ ቃል ተሰይሟል ነው 
ያለው መግለጫው፡፡

አገልጋይነት በአንድ ቀን ተለኩሶ እንደሚጠፋ ሻማ 
ሳይሆን፤ በሕይወት እስካለን ድረስ ልናከናውነው የሚገባ 
የሕይወት መርሆ  መሆኑን ያመለከተው መግለጫው፤ 
አገልጋይነት የተወሰኑ ቀናት ክንዋኔ ሳይሆን አንድ ሰው 
በዘመኑ ሊያከናውን የሚገባው ማህበረሰባዊና ሀገራዊ 
ኃላፊነት በመሆኑ ዕለቱ ዳግም ለበለጠ አገልግሎት 
ቃላችንን የምናድስበት ቀን ነው፡፡ ዕለቱ “ሀገሬ ለእኔ ምን 
አደረገችልኝ ሳይሆን፤ እኔ ለሀገሬ ምን አደረግሁ” ብለን 
ራሳችንን የምንጠይቅበት ቀን ነው ብሏል፡፡

ስለሆነም አንድ አገልግሎት ስንሰጥ እይታችን መሆን 
የሚገባው ከጥቅም ባሻገር ትውልድና ሀገርን ለመገንባት 
የዜግነትና ሰብዓዊ ኃላፊነታችንን ለመወጣት መሆን 
ይኖርበታል፡፡ እያንዳንዱ ዜጋ ያስተማረውን ሕብረሰተብ 
ያሉበትን የመልካም አስተዳደር ችግሮች በመፍታት ረገድ 
ሀቀኛ አገልጋይ ሆኖ ተገቢውን አገልግሎት በመስጠት 
የዜግነት ግዴታውን መወጣት ይኖርበታል ሲል 
በመግለጫው መልዕክቱን አስተላልፏል፡፡

“አገልጋይነት በሕይወት እስካለን ድረስ 
ልናከናውነው የሚገባ የሕይወት መርሆ ነው”
- የመንግሥት ኮሙኒኬሽን አገልግሎት

በመዓዛ ማሞ

አዲስ አበባ፡- በመዲናዋ ከ40 ዓመት በላይ ያገለገሉ 
152 አንጋፋ መምህራን የአገልጋይነት ቀንን በማስመልከት 
ሽልማት ተበረከተላቸው፡፡

በእውቅናና ሽልማት መርሃ ግብሩ ተገኝተው ንግግር 
ያደረጉት የአዲስ አበባ ከንቲባ  ወይዘሮ አዳነች አቤቤ 
በአገልጋይነት ቀን እናመሰግናችኋለን ሊባሉ ከሚገባቸው 
ዋነኞቹ ትልቅ ሥራ እየሰሩ የሚገኙት መምህራን 
መሆናቸውን ጠቁመው፣ ሁሉም ሙያ መስክ የመምህራን 
አሻራ ያረፈበት መሆኑን ተናግረዋል፡፡ 

ሁላችንም መነሻችን ትምህርት ቤት ነው ያሉት 
ወይዘሮ አዳነች፤ በየትኛውም ዘርፍ የተሰማሩ ሙያተኞች፣ 
ሀገርን የሚመሩ መሪዎችና ትልልቅ የንግድ ተቋማትን 
የሚመሩ ኩባንያ መሪዎች የተቀረጹት በመምህራን 
መሆኑን ተናግረዋል፡፡ መምህራን በትልልቅ አዕምሮ 
ውስጥ ሚናቸው እጅግ ከፍተኛ መሆኑንም ጠቁመዋል፡፡ 

ማገልገል ክብርም መታደልም ነው ያሉት ከንቲባዋ፤ 
ተሸላሚ መምህራን 40 ዓመት ሙሉ ሰውን የማነጽ እና 
እውቀት የማካፈል ሥራ ሲሰሩ ቆይተው ለምስጋና ቀን 
በመብቃታቸዉ እንኳን ደስ አላችሁ ብለዋል፡፡ 

በ40 ዓመታት ውስጥ ሥርዓቶች መቀያየራቸውንና 
ብዙ ለውጦች መታየታቸውን ጠቁመው፤ በብዙ ውጣ 
ውረድ ውስጥ አልፈው ሲያገለግሉ የቆዩት መምህራን 

ማገልገል መታደል በመሆኑ ማገልገላቸውን መቀጠል 
እንዳለባቸው አመልክተዋል፡፡

ከተሰጠው ሽልማት ባሻገር ህዝባችሁ ሁልጊዜ 
ያመሰግናችኋል ያሉት ከንቲባዋ መምህራኑ ያስተማሩትና 
ያገለገሉት አሻራቸው ሆኖ እንደሚቀጥል ገልጸዋል፡፡ 

ለአርባ ዓመት በማስተማር ሥራ ላይ የቆዩትና  
ስለሽልማቱ አስተያየታቸውን ለኢትዮጵያ ፕሬስ 
ድርጅት የሰጡት መምህርት ስንዱ ቀጄላ፤ ማስተማር 
እውቀትን ለትውልድ ማስተላለፍ በመሆኑ ደስ ብሏቸው 
እንደሚያገለግሉ ገልጸው፤  ሽልማቱ ለመምህርነት ሙያ 
ክብር የሰጠ በመሆኑ እጅግ መደሰታቸውን ገልጸዋል፡፡

ሌላኛው ተሸላሚና ለአርባ አንድ ዓመታት 
በማስተማር ሥራ ላይ የቆዩት መምህር ሰለሞን አማረ 
በበኩላቸው ያስተማሩዋቸው ተማሪዎች በተለያየ ሙያ 
ሀገራቸውን እያገለገሉ  እንደሚገኙ ጠቁመው፤ ማስተማር 
እጅግ እርካታን የሚሰጥ ትልቅ ሙያ በመሆኑ በሙያቸው 
ደስተኛ መሆናቸውንና በሽልማቱም መደሰታቸውን 
ተናግረዋል፡፡ እንደዚህ አይነት ሽልማቶች አገልጋይነትን 
የሚያበረታቱ በመሆናቸው መቀጠል እንዳለባቸውም 
ጠቁመዋል፡፡

ለመምህራኖቹ ጋቢ፣ታብሌት፣ ሜዳሊያና የምስክር 
ወረቀት በሽልማት ተሰጥቷቸዋል፡፡      በመርሃግብሩ 
የአዲስ አበባ ትምህርት ቢሮ አመራሮች፣ የምህራን ማህበር 
ተወካዮችና ተገኝተዋል።

በመዲናዋ  
ከ40 ዓመት በላይ ያገለገሉ አንጋፋ መምህራን  

ሽልማት ተበረከተላቸው

አዳነች አቤቤ



ፖለቲካና ወቅታዊ

ወቅታዊ
አዲስ ዘመን   ሐሙስ ጳጉሜን 2 ቀን 2015 ዓ.ም ገጽ 7

ወደ ገጽ 8 ዞሯል

ጌትነት ተስፋማርያም   

እሥራኤላውያን አንዲት ጠጠር ብትሆንም 
ወደግንባታው ከወረወርክ ለሕንፃው መሠረት መጠናከር 
አስተዋጽኦ አድርገሃል የሚል አባባል አላቸው። አንዳንድ 
አስተዋጽኦዎች ደግሞ ከግለሰብ አልፈው ለሀገር፤ ከሀገርም 
አልፈው ለትውልድ የሚተርፉ ናቸው፡፡ በተለይም ዘመን 
ተሻጋሪ የሆኑና ከዛሬ አልፈው ለነገ የሚተርፉ ሥራዎች 
ለአንድ ሀገር ህልውና የማዕዘን ድንጋይ ሆነው ያገለግላሉ፡፡ 
ከዚህ አንጻር የኢትዮጵያ ፕሬስ ድርጅትም በ«ስለኢትዮጵያ» 
መድረኮቹ በሀገር ግንባታ ሂደት እና ህልውና ዙሪያ  
የበኩሉን እየተወጣ ስለመሆኑ በርካቶች ይናገራሉ።

የውይይት ባህልን የሚያሳድጉ ስለኢትዮጵያ 
መድረኮችን በማዘጋጀት ዐሻራውን እያኖረ የሚገኝ 
አንጋፋ ተቋም ስለመሆኑ የተለያዩ ርዕሳነ መስተዳድሮችና 
ከንቲባዎች ጭምር ምስክርነታቸውን ሰጥተዋል። ለዚህ 
ሃሳብ መነሻ የሆነው ደግሞ በአዲስ አበባ የተካሄደው 
14ኛው የስለኢትዮጵያ መድረክና በፓናል ውይይቱ የተነሱ 
ሃሳቦች ናቸው።

በኢትዮጵያ ፕሬስ ድርጅት የተሰናዱት 13 
የ«ስለኢትዮጵያ» መድረኮች በተለያዩ የሀገሪቷ በከተሞች 
ተካሂደዋል። የመጀመሪያው ዙር ማጠቃለያና የአዲስ 
ምዕራፍ መጀመሪያ መድረክ ደግሞ «አዲስ አበባ የኢትዮጵያ 
ተምሳሌት» በሚል ርዕስ በሳይንስ ሙዚያም ተካሂዷል።

14ኛው የስለኢትዮጵያ የፓናል ውይይት እንደከዚህ 
ቀደሙ ሁሉ ለፖለቲካ ዘርፍና ለፖሊሲ አውጪዎች፣ 
ለማኅበራዊና ኢኮኖሚ ዘርፎች እንዲሁም ለዲፕሎማሲው 
መስክ የሚሆኑ ግብዓቶች የተገኘበት መሆኑን የተለያዩ 
ታዳሚዎች የገለጹት ጉዳይ ነው።

የፓናል ውይይቱን የመሩት የአዲስ አበባ ከተማ ከንቲባ 
አዳነች አቤቤ ኢፕድ የሚያዘጋጃቸው የስለኢትዮጵያ 
መድረኮች የውይይት ልምዳችንን ከማሳደግ ባለፈ 
ለሀገራዊ ምክክር ኮሚሽኑ ሥራዎች ግብዓት የሚሆኑ ሃሳብ 
የተገኘባቸው መሆኑን አስረድተዋል። 

ኢፕድ የውይይት መድረኩን የኢትዮጵያ ተምሳሌት 
በሆነችው አዲስ አበባ በማዘጋጀት በፖለቲካው፣ 
በኢኮኖሚውና በማኅበራዊ ጉዳዮች ላይ የሚያቀርባቸው 
ትንታኔዎች በጋራ ለመሥራት የሚረዱ መሆናቸውንም 
ከንቲባዋ አንስተዋል። 

በመዲናዋ ዘርፈ ብዙ ሥራዎች ላይ በጋራ መሥራት 
ይገባል፤ አስተዳደሩም የአዲስ አበባን የኢትዮጵያ 
ተምሳሌትነት ከፍ ለማድረግ እየሠራ ይገኛል ያሉት ወይዘሮ 
አዳነች፤ ነዋሪዎቿ በጋራ ከፍ ለማለት እየጣሩ ናቸው። ይህን 
ስኬት የአሁኑ ብቻ ሳይሆን የቀጣዩ ትውልድም የሚጋራው 
ነው። እኛም አዲስ አበባን በተለያዩ መስኮች ከፍ ለማድረግ 
ከሚዲያውና ከተለያዩ ምሁራን ጋር መሥራታችንን 
እንቀጥላለን ብለዋል።

ከንቲባ አዳነች አዲስ አበባን የኢትዮጵያ ማዕከልነት 
አጉልቶ የሚያሳዩ ሜጋ ፕሮጀክቶች እየተከናወኑ መሆኑን 
አንስተው፤ ይህም በዲፕሎማሲው፣ በፖለቲካውና 
በተለያዩ መስኮች ያላትን የስበት ኃይል እንደሚያሳድገው 
አመላክተዋል።

ወይዘሮ አዳነች ካነሷቸው ሃሳቦች በተጨማሪ 
በመድረኩ የመወያያ ጽሑፍ ያቀረቡ ምሁራንና የመንግሥት 
ከፍተኛ የሥራ ኃላፊዎች ያነሷቸው ሃሳቦች ሰፋ ባለ መልኩ 
ሊተነተኑ የሚችሉ ናቸው። 

እኛም አዲስ አበባን የዲፕሎማሲ ማዕከልነቷን 
ማጠናከር ስለሚገባበት ጉዳይ እንዲሁም በፖለቲካውና 
ኢኮኖሚው ዘርፎች የተከናወኑና መሬት ላይ ያሉ 
ዕውነታዎችን መሠረት በማድረግ የቀረቡ ጥልቅ ሃሳቦችን 
ልናቀርብላችሁ ወደናል።

አዲስ አበባ የዲፕሎማሲ ማዕከልነት
በአዲስ አበባ 123 ኤምባሲዎችና 67 የዓለም አቀፍ 

ድርጅቶች እንደሚገኙና በተጨማሪም ከተማዋ ከ600 
በላይ ዓለም አቀፍ መንግሥታዊ ያልሆኑ ድርጅቶች 
መቀመጫ መሆኗን አንስተው፤ ይህ መዲናዋ የዲፕሎማሲ 
ስበት ማዕከልነቷን ከፍተኛ መሆኑን ያሳያል የሚሉት 
በውጭ ጉዳይ ሚኒስቴር የዓለም አቀፍ ተቋማት ጉዳዮች 
ዳይሬክተር ጄኔራል አቶ ልዑልሰገድ አበበ ናቸው።

አዲስ አበባ ከቀድሞ የኢትዮጵያ መሪዎች ጀምሮ 
በተሠሩ ክንውኖች አማካኝነት የዲፕሎማሲ ማዕከልነቷ 
ከጊዜ ወደጊዜ እያደገ መጥቷል። መዲናዋ ከኒውዮርክና 
ከጄኔቫ ቀጥሎ በዓለም ሦስተኛዋ የዲፕሎማሲ ማዕከል 
የመሆኗ ጉዳይ የብዙ ጥረትና የረጅም ጊዜ ሥራ ውጤት 
ነው ይላሉ በፓናል ውይይቱ ላይ ጽሑፋቸውን ያቀረቡት 

አዲስ አበባና የኢትዮጵያ ተምሳሌትነት 
 በ«ስለኢትዮጵያ» መድረክ

አቶ ልዑልሰገድ።
ከዓድዋ ድል ጀምሮ የሀገራችንን ክብር ከፍ በማድረግ 

የመዲናችን የዲፕሎማሲ ማዕከልነት እንዲፈነጥቅ 
ተሠርቷል። ከዚያን ጊዜ ጀምሮ ኢትዮጵያ ከአፍሪካውያን 
ሁሉ ቀድማ በሉዓላዊነት የዓለም አቀፉ ቴሌኮም ድርጅት፣ 
የዓለም አቀፍ ፖስታ አገልግሎትና  የሊግ ኦፍ ኔሽን 
እንዲሁም መሰል የባለብዙ ወገን ዓለም አቀፍ ተቋማት 
አባል ሆናለች ሲሉ አስረድተዋል።

የቀደመ ታሪካችንን ብንመለከት ኢትዮጵያ 
በፀረ-አፓርታይድና ፀረ-ቅኝ ግዛት ወቅቶች ድምጿን 
ከማሰማት ባለፈ ዓለም አቀፍ ችግሮች ዓለም አቀፍ 

መፍትሄ ያስፈልጋቸዋል በሚል ሰፊ ዲፕሎማሲያዊ 
ሥራ አከናውናለች። ይህ ደግሞ አዲስ አበባን በባለብዙ 
ወገን መድረኮች ድምጽ ለመሆን ወሳኝ ድርሻ እንድትይዝ 
አድርጓታል ይላሉ። 

በኋላም አዲስ አበባ የአፍሪካ ኅብረትና የኢሲኤ 
መቀመጫ ሆናለች። አልፎ ተርፎም የተለያዩ ዓለም አቀፍ 
ስብሰባዎች በብቃት አከናውናለች። ይህ የሆነው ግን ከአዲስ 
አበባ የተሻለ ከተሞች ስላልነበሩ ሳይሆን አየር ንብረታችን፣ 
ሆቴሎቻችን፣ እንግዳ ተቀባይነታችንና ሌሎች የዲፕሎማሲ 
ሥራዎቻችን የስበት ማዕከልነቷን በማጎልበታቸው ነው ሲሉ 
ሃሳባቸውን አጠናክረዋል። 

አንድ ሀገር ግዙፍ መሰብሰቢያ አዳራሽ ስላለው ብቻ 
የዲፕሎማሲ ማዕከል አይሆንም ያሉት አቶ ልዑልሰገድ፤ 
ይህ በአንድ ወገን ሥራ ብቻ የተገኘ አይደለም፤ ይልቁንም 
ባለብዙ ወገን ጥረቶች በተለይም አየር መንገዳችን ምቹ 
በመሆኑ፣ በከተማዋ ከደህንነት አንጻር ማንም መጥቶ 
የመግባባትና እንደባይተዋር የሚታይበት ሁኔታ ባለመኖሩ 
የተፈጠረ ነው ይላሉ።

በተጨማሪ የሆቴል አቅርቦትና የአየር ንብረት አዲስ 
አበባ የዓለም አቀፍ ዲፕሎማሲ ማዕከል እንድትሆን 
ካስቻሏት ጉዳዮች መካከል ዋነኞቹ ናቸው። የአየር 
ንብረቱ የሚመቻቸውና ለስብሰባዎች የሚመርጧት 
ብዙዎች ናቸውና ጉዳዩን አቃለን ማየት የለብንም ያሉት 
አቶ ልዑልሰገድ፤ አንድ ሆቴል ውስጥ የገባ ሰው የአየር 
ማቀዝቀዣ አሊያም ማሞቂያ ቴክኖሎጂ ሳያስፈልገው 
ጉዳዩን ጨርሶ ወደሀገሩ የሚመለስባት ከተማ ናት ሲሉ 
ገልጸዋታል። 

ትውስታቸውን ሲያጋሩም ከዓመታት በፊት በታዳጊ 
ሀገሮችና በበለጸጉ ሀገሮች መካከል መፍትሔ በሚያሻው 
ጉዳይ ላይ በአንድ ስሙን መጥቀስ በማያስፈልግ ሀገር ከተማ 
ላይ ውይይት ሲደረግ እስከ ሌሊቱ 10 ሰዓት ስምምነት 
መድረስ አልተቻለም ነበር። በዚያን ወቅት ተሰብሳቢዎቹ 
ያነሱት ሃሳብ አዲስ አበባ የስብሰባ መግባቢያ መንፈስ 
ያላትና የምትመች ከተማ በመሆኗ ቀጣዩን ስብሰባችንን 
በመዲናዋ እናድርግ የሚል ነበር።

ይህ የሚያሳየው መዲናዋ የዲፕሎማሲ የስበት 
ማዕከልነቷ መሠረት እንደያዘ ነው። ዋናው ጉዳይ የአዲስ 
አበባን የዲፕሎማሲ ማዕከልነት እሙን መሆኑ ከታወቀ 
አዲስ አበባ የዓለም አቀፍ የምክክር መድረክነትና የባለብዙ 
ወገን ዲፕሎማሲ ክንውኖችን ለማጠናከር ምን መደረግ 

አለበት? የሚለው ላይ ማተኮር እንደሚገባ አቶ ልዑልሰገድ 
አሳስበዋል።

አዲስ አበባ የባለ ብዙ ወገን ዲፕሎማሲ ማዕከልነቷን 
እንድታጠናክር ዘመኑን የዋጀ ሥራ መሥራት ይገባል። 
በተለይም በዓለም አቀፍ የዲፕሎማሲ ሥርዓት ውስጥ 
ተለዋዋጭ ነገሮችን በመረዳት አካሄድን መቀየር 
የሚጠይቅበት ወቅት ላይ ነን፤ አሁን ላይ የዓለም አቀፍ 
ዲፕሎማሲ አውድ እየተቀየረ መጥቷል ብለዋል።  

አቶ ልዑልሰገድ እንዳመለከቱት፤ የኮቪድ ወረርሽኝና 
ሌሎች ወረርሽኞችን ተከትሎ የቴክኖሎጂው ፍላጎት 
ማደግ፣ የሌሎች ሀገራት የዲፕሎማሲ ማዕከልነት ጥያቄና 
ተጨማሪ ጉዳዮች ይበልጥ እንድንሠራ ያስገድዱናል።

አሁን ላይ ዲፕሎማሲው አዲስ አውድ ውስጥ እየገባ 
ነው፤ ፈተናው እንደተጠበቀ ሆኖ በዓለም የደቡብ ሀገራት 
ከፍተኛ ብልጽግና ውስጥ ናቸው። የደቡብ ሀገራት ፈጣን 
ዕድገት ሲያስመዘግቡ ደግሞ እኛስ መቼ ነው የዓለም 
አቀፍ ተቋማት መቀመጫ የምንሆነው የሚል ጥያቄ 
በማንሳት ላይ ናቸው። በመሆኑም ተፎካካሪ ስለበዛ አዲስ 
አበባችንን ተወዳዳሪ የማድረጉ ሥራ መጠናከር እንዳለበት 
ጠቁመዋል። 

በተጨማሪ ኮቪድ ከመጣ በኋላ በተፈለገው ወቅት 
ስብሰባ ማድረግ አልተቻለም። ከዚያ ይልቅ በኢንተርኔት 
አማራጭና በሌሎች ሁኔታዎች ስብሰባዎች የመካሄድ 
ዕድላቸው ተስፋፍቷል። በመሆኑም በዲጂታል መንገድ 
ስብሰባዎችን የምናካሂድበትን መንገድ ማጠናከር 
እንደሚገባ አመላክዋል።  

አሁን ላይ ከምናስተናግዳቸው ሰዎችና ተቋማት ባለፈ 
በተለየ ሁኔታ በርካታ የቴክኖሎጂ ኩባንያዎችን ወደአዲስ 
አበባ ማምጣትና የቴክኖሎጂ ማዕከልነቷን ማጠናከር 
ይገባል የሚሉት አቶ ልዑል ሰገድ፤ ይህ ለዲፕሎማሲው 
ማዕከልነት ዘለቄታዊ ሥራ ይረዳል ይላሉ።

በተለይ በቀጣይ በተባበሩት መንግሥታት ድርጅት 
በኩል የአርቴፊሻል ኢንተለጀንስ ተቋም መቋቋሙ 
አይቀርምና ይህን መሰል ተቋማት መቀመጫቸውን አዲስ 
አበባ በማድረግ ስብሰባዎቻቸውን እዚሁ እንዲያከናውኑ 
ማድረግ እንደሚያስፈልግ አንስተዋል።

በሌላ በኩል ደግሞ አዲስ አበባችንን የምክክር ማዕከል 
በማድረግ ግጭቶችን ሁሉ መፍታት ይጠበቅብናል፤ ሰላምና 

14ኛው ስለኢትዮጵያ መድረክ በሳይንስ ሙዚየም ተካሂዷል  

ከዓድዋ ድል ጀምሮ የሀገራችንን 
ክብር ከፍ በማድረግ 

የመዲናችን የዲፕሎማሲ 
ማዕከልነት እንዲፈነጥቅ 

ተሠርቷል። ከዚያን ጊዜ ጀምሮ 
ኢትዮጵያ ከአፍሪካውያን 
ሁሉ ቀድማ በሉዓላዊነት 
የዓለም አቀፉ ቴሌኮም 

ድርጅት፣ የዓለም አቀፍ ፖስታ 
አገልግሎትና  የሊግ ኦፍ ኔሽን 
እንዲሁም መሰል የባለብዙ 
ወገን ዓለም አቀፍ ተቋማት 

አባል ሆናለች



ፖለቲካና ወቅታዊ

ወቅታዊ 
                 አዲስ ዘመን   ሐሙስ ጳጉሜን 2 ቀን 2015 ዓ.ምገጽ  8

ከገጽ 7 የዞረ

ዲፕሎማሲ ወሳኝ ቁርኝት ያላቸው በመሆኑ ስለምክክርና 
መግባባት ይበልጥ መሥራት ይገባል።

ለዚህ ሁሉ የአዲስ አበባ የዲፕሎማሲ ማዕከልነት 
ማስቀጠያ ሥራ ስትራቴጂ ሰነድ አዘጋጅቶ መሥራት 
ይገባል፤ በተጨማሪ አዲስ የዲፕሎማሲ ክለብ በማቋቋም 
ሥራዎችን ዘለቄታዊና ውጤታማ ሥራ ማከናወን ይገባል 
ሲሉ ምክረ ሃሳባቸውን አቅርበዋል።

አካታች ፖለቲካና አዲስ አበባ
መዲናዋ ከዲፕሎማሲውና ከኢኮኖሚው ባለፈ 

በፖለቲካው መስክ አካታችነቷ እየተጠናከረ ነው፤ ይበልጥ 
መጠናከርም አለበት ያሉት ደግሞ የኢፌዴሪ የሕዝብ 
ተወካዮች ምክር ቤት የአማካሪ ኮሚቴ አባልና የፓን አፍሪካ 
ፓርላማ አባል አቶ አሽኔ አስቲን ናቸው።

«አካታች ዴሞክራሲያዊ የፖለቲካ ሁኔታ በኢትዮጵያ 
ሥርዓት» በሚል ርዕስ መወያያ ሃሳብ ያቀረቡት አቶ አሽኔ፤ 
እኔ ከመጣሁበት ጋምቤላ ተወክሎ የመጣ ሰው በመዲናዋ 
ምክር ቤት አባልም ሆኗል፤ ይህ የሚያሳየው ከተማዋ 
አካታች መሆኗን ነው ብለዋል።

መዲናዋ አካታች ፖለቲካን ትከተል እንጂ በተለያዩ 
ጊዜያት ዴሞክራሲያዊ ሃሳብን ባለመቀበል ኢትዮጵያ 
ውስጥ ችግሮች ሲከሰቱ እንደነበር አስታውሰዋል። 

በተለይ በ19ኛው መቶ ክፍለ ዘመን የነበሩ 
ነገሥታት ኢትዮጵያን አንድ የማድረግና አሁን ያላትን 
ቅርጽ እንድትይዝ ያደረጉት ጥረት አለ። በዚህ ሂደት 
ውስጥ የአካታችነት ጉዳይ ሲነሳ አንዱ አከራካሪ ከሆኑ 
ጉዳዮች መካከል መንግሥታቱ ትኩረታቸው በማዕከላዊ 
ኢትዮጵያ ውስጥ ብቻ ሆኖ በመከናወኑ አንዳንዶች ትችት 
ያቀርቡበታል። 

በተለይ የመንግሥት የመሬት አስተዳደር ሥርዓት ላይ 
ቅሬታ ይቀርብ ነበር፤ በኋላም በአፄ ኃይለሥላሴ ዘመን  
የመሬት ላራሹና የተማሪዎች ንቅናቄ አመጽ የተነሳበት 
ወቅት እንደነበር አንስተዋል። 

የቀደሙት መንግሥታት ከወደቁ በኋላ የደርግ 
መንግሥት መጣ፤ የደርግ የኢሠፓ ሥርዓት ደግሞ ሀገር 
በቀል ሳይሆን የውጭ ሃሳብ ላይ ትኩረት በማድረግ 
የሌኒንና ማርክሲስት ሃሳብን ያነገበ ያደረገ ነበር። ይህ 
ዓይነቱ ሥርዓት ብዝሃነትን ያላገናዘበና የሚነሱ ጥያቄዎችን 
በኃይል የመደፍጠጥ ሁኔታ ያለው ነው። በዚህ ሂደት 
በርካታ ታጣቂ ኃይሎች በመነሳታቸው የደርግ መንግሥት 
ሊወድቅ ችሏል።

ኢህአዴግም በብሔር መልኩ የተደራጀ ስለነበር 
አካታችነትን ሊመልስ አልቻለም ያሉት አቶ አሽኔ፤ የአጋርና 
የመሪ ፓርቲ አደረጃጀቱ በእራሱ ትልቅ ችግር የነበረው 
ነው። በጊዜ ሂደት የሥነልቦና ጫና በመፍጠር ሰዎች 
በብሔራቸው ብቻ በመለየት በፖለቲካ ተሳትፏቸው 
እንዲገደቡ ያደረገ መሆኑን አውስተዋል። 

ጥያቄዎች ሲነሱ በቀጥታ ሳይንሳዊና ቀና በሆነ መንገድ 
ከመፍታት ይልቅ፤ በኃይል የመፍታት ሂደት ነበር። ይህ 
ሂደት እኔ የሀገሬ ጉዳይ ይመለከተኛል ወይ? የሚል ጥያቄ 
እንዲነሳ ያደርጋል። ሀገረ መንግሥትና ብሔረ መንግሥትን 
ባለመለየት ብሔር ላይ ያተኮረ ሂደት ለመፍጠር ተሞክሯል 
ሲሉ አስረድተዋል። 

አፋር፣ ሶማሌ፣ ቤኒሻንጉል፣ሐረሪና ሌሎችም በአጋርነት 
ተገድበው በሀገራዊ ጉዳዮች ላይ ውሳኔ እንዳይሰጡ ያደረገ 
ሥርዓት እንደነበር አንስተው፤ አሁን ላይ ብልጽግና ከዚህ 
በተለየ አካታችነትን ባማከለ ሁኔታ አጋር የተባሉትንም 
ጨምሮ ሁሉንም ያካተተ ሂደትን እየተከተለ መሆኑን 
አድንቀዋል።

አካታችነት ወሳኝ ጉዳይ ነው የሚሉት አቶ አሽኔ፤ 
የተሳትፎና የአካታችነት ጉዳይንም መለየት እንደሚገባ ነው 
የሚያሳስቡት።

አካታችነት የባለቤትነት ስሜት ያለው ሲሆን ተሳትፎ 
ግን ጥሪ ሲደረግላቸው የመካፈል እንጂ ሂደቱ ውስጥ 
የሚሳተፉበትና ባለቤት የሆኑበት አካሄድ አይደለም። 
በአካታችነት መርህ ውስጥ ሁሉም ኢትዮጵያውያንን 
ባሳተፈ መልኩ በሀገራችን ጉዳይ ላይ የመወሰን አቅም 
ይኖራል ይላሉ። 

ይሁንና ያለፉ ታሪኮች ክፉም ይሁኑ በጎ ልንማርባቸው 
እንጂ ሊያጣሉን አካታችነታችንንም ሊያጎድሉት አይገባም፤ 
የተለያዩ ሀገራት ያጸኑት በላብና በሥራቸው ነው፤ ያለፈው 
ታሪክ የሚገድበን መሆን የለበትም የሚል መከራከሪያ 
አቅርበዋል።  

አካታች ዴሞክራሲያዊ የፖለቲካ ሁኔታ በኢትዮጵያ 
ሥርዓት ለማጠናከር ሕዝቦች ይበልጥ እንዲቀራረቡ 
መሥራት አለብን ያሉት አቶ አሽኔ፤ ስለኢትዮጵያ ስናነሳ 
በአብዛኛው የምናወራው ስለተራሮቿና ስለዛፎቿ በመሆኑ 
ይህን ሃሳብ መቀየር እንደሚያስፈልግ ጠቁመዋል። 

ትኩረት ማድረግ ያለብን ኢትዮጵያን የቀየሩ ሰዎች ላይ 
ነው፤ ተራሮቹን ታሪካዊ ወንዞቿን ታዋቂ ያደረጓትን ሰዎች 
በመለየት ትውልዱ እንዲያውቅ ማድረግ ይገባል ሲሉም 

ሃሳብ ሰጥተዋል።  
አቶ አሽኔ ትውስታቸውን ሲያጋሩም፤ ብዙዎች 

ስለጋምቤላ ሲጠይቁኝ የሚያውቁት ስለባሮ ወንዝና 
ስለተፈጥሮዋ ነው እንጂ በጋምቤላ ስለሚኖሩ አኙዋክ፣ 
ኑዌርና በጋምቤላ ስላሉ ዜጎች አይደለም። እኔም ጎጃም 
በኖርኩበት ወቅት ስለጢስ ዓባይ ፏፏቴ እንጂ ስለአካባቢው 
ነዋሪዎች ብዙም አልሰማሁም። ይህ የሚያሳየው ሰው ላይ 
ሳይሆን ሲነገረን የኖርነው ስለተፈጥሮው ብቻ ነው። በዚህ 
ምክንያት የምንፈልገውን አካታችነት ማምጣት አልቻልንም 
ብለዋል።

አቶ አሽኔ እንደሚገልጹት፤ ታላላቅ ሰዎች ላይ ትኩረት 
ማድረግ አለብን፤ ስለሰዎች እየተነጋገርን ሀገራችንን 
በአካታችነት መምራት ይኖርብናል። በዚህ መንገድ የአዲስ 
አበባን ብቻ ሳይሆን የሌሎች ከተሞችንም አካታችነት 
ማሳደግ ይቻላል። 

ሀገር የሚገነባው በመጀመሪያ በሀሳብ ነው ያሉት አቶ 
አሽኔ፤ ያለው ችግር የአስተሳሰብ ችግር ስለሆነ ከማስተማር 
ከተነሳን ብዙ ነገሮችን ማስተካከል እንችላለን ሲሉ 
አስረድተዋል።  

አንዳንዶች ዘረኝነት ነው አካታች እንዳንሆን ያደረገን፤ 
ችግራችን እሱ ነው ይላሉ። እኔ ግን ኢትዮጵያ ውስጥ ያለው 
በዘረኝነት ስም ወይም በሰፈር ስም የሚቀነቀን የፖለቲካ 
ሽኩቻ ነው ባይ ነኝ። ዘረኝነት ኢትዮጵያ ውስጥ ስለመኖሩ 
በእኔ እይታ እርግጠኛ አይደለሁም ሲሉም ሃሳባቸውን 
ሰንዝረዋል። 

የፖለቲካ ፍላጎቴ አልተሟላም የሚል አካል 
ሃይማኖትን፣ ጎጠኝነትን፣ ቋንቋን ያነሳል ያሉት አቶ አሽኔ፤ 
ሰው የዘራውን ያጭዳል ነውና ሰላምና አንድነትን በመዝራት 
የምንፈልገውን እንድናገኝ መሥራት አለብን። መልካም ነገር 
ለማግኘት መልካም ነገር መዝራት ይኖርብናል፤ ሰላም 
ለማግኘት አንድነትን መዝራት ይኖርብናል ብለዋል። 

በመሆኑም መጽሐፉም እንደሚለው ሰሚዎች ብቻ 
ሳይሆን አድራጊዎች እንሁን ነውና እያንዳንዳችን ከእራሳችን 
መጀመር አለብን። በጎረቤት ከጀመርንና በጋራ ተግባብተን 
ከተፈቃቀርን ችግሮቻችንን መፍታት እንችላለን ሲሉ 
ተናግረዋል።  

ትውልዱ ኢትዮጵያ ማለት አምላክ በአምሳሉ 
የፈጠረው በአጠገባቸው ያለው ጎረቤታቸው መሆኑን 
እንዲረዱ ካደረግን ሀገራችንን ወደፊት ማጽናት አያቅተንም፤ 
ይህን ሃሳብ ካጠናከርን አዲስ አበባን ይበልጥ አካታች 
ማድረግ ከቻልን እንደሀገርም ተጨማሪ ስኬት ማስመዝገብ 
እንችላለን ሲሉ መልዕክት አስተላልፈዋል። 

የሶሺዮ- ኢኮኖሚ መናኸሪያ
ስለኢትዮጵያ ስናስብ በዋናነት ስለአዲስ አበባ 

ፖለቲካዊና ኢኮኖሚያዊ እንቅስቃሴ ልናስብ እንገደዳለን። 
ኢኮኖሚውም በቀጥታ ከፖለቲካው ጋር የተገናኘ በመሆኑ 
የከተማዋን ግዙፍ ኢኮኖሚ መገንዘብ ወሳኝ ነው የሚሉት 
የአዲስ አበባ ዩኒቨርሲቲ የቀድሞ ፕሬዚዳንት ፕሮፌሰር 
ጣሰው ወልደሃና ናቸው።

የአዲስ አበባ ኢኮኖሚ ግዙፍ መሆኑን ለማወቅ 
የንግድ፣ የኢንዱስትሪ፣ የትምህርት፣ የትራንስፖርትና ሌሎች 
እንቅስቃሴዎችን መረዳት ይገባል፤ አዲስ አበባ ከፖለቲካው 
ጋር ቀጥተኛ ግንኙነት ያላቸው የኢኮኖሚ እንቅስቃሴዎች 
በተለይ የፋይናንስ ተቋማት አሏት። በአዲስ አበባ የሚገኙ 
የንግድ፣ የፋይናንስና የኢንሹራንስ ተቋማት ከመላ ሀገሪቷ 
አንጻር ሰፊ ድርሻን ይይዛሉ ብለዋል።  

የመዲናዋ ኢኮኖሚ ደግሞ ጤነኛ በመሆኑ የፖለቲካና 
መሰል ዘርፎችን ሁናቴ እንዳይረበሽ ይረዳል። ለዚህ 
ደግሞ ዋነኛ ማሳያው የመዲናዋ ኢኮኖሚ 80 በመቶው 
የሚንቀሳቀሰው በግሉ ዘርፍ ተዋንያን መሆኑ እንዲሁም 
85 በመቶው የከተማዋ ኢንቨስትመንት የሚመጣው ከግሉ 
ዘርፍ መሆኑ ዋነኛ ምክንያት ነው ሲሉ አስረድተዋል።

የአንድ ከተማ ኢኮኖሚ በአብዛኛው በግሉ ዘርፍ 

የሚንቀሳቀስ ከሆነ ጤናማ ነው፤ ዘላቂም ይሆናል። ሌላው 
ኢኮኖሚው ጤነኛ ነው የሚያስብለው ጉዳይ ቁጠባ ነው። 
አዲስ አበባ ከሀገር ውስጥ ምርትና አገልግሎቷ አንጻር 
የቁጠባ ልምዷ 40 በመቶ ደርሷል። ይህ የነዋሪዎቿ የቁጠባ 
ባህል ማደጉንና የተረጋጋ ሶሺዮ-ኢኮኖሚ ሥርዓት እየገነባች 
መሆኑን እንደሚያሳይ አመላክተዋል። 

በሌላ በኩል ከተማዋ የትራንስፖርት ኔትወርክ 
ማዕከልም ናት፤ ምክንያቱን ከየአካባቢው የሚጓጓዝ ሰው 
አዲስ አበባን መርገጥ ይኖርበታል፤ በሀገር ውስጥ ጉዞ ብቻ 
ሳይሆን በአየር መንገድ አገልግሎት ዘርፍም በየቀኑ በሺዎች 
የሚቆጠሩ የውጭ ሀገራት ዜጎች መዲናዋን አይተው 
ይመለሳሉ፤ ይህ ኢኮኖሚውን ብቻ ሳይሆን የዲፕሎማሲና 
ለፖለቲካ እንቅስቃሴዎች ውጤታማነት እንደሚያግዝ 
ተናግረዋል።

በዚሁ ልክ መዲናዋ የሀገሪቷ የትምህርት ማዕከልና 
አፍሪካዊ ስሜት ያላት የቱሪዝም ማዕከል  ነች። በተጨማሪ 
አዲስ አበባ የምገባ ማዕከላትን በመገንባት ትውልዱ በተስፋ 
እንዲማርና ወላጆችም ሃሳባቸው እንዲረጋጋ አድርጋለች 
ያሉት ፕሮፌሰሩ፤ የሕፃናት ትምህርት ቤቶች ላይ የተሠራው 
ሥራ ለሌሎች ክልሎችም አርዓያ መሆን የሚችል ተግባር 
መሆኑን ነው የጠቆሙት። 

በአንጻሩ ግን ለመዲናዋ ፈታኝ የሆኑ ጉዳዮች 
የሥራ አጥነት ቁጥር፣ ሕጋዊ መስመር ያልያዙ የንግድ 
እንቅስቃሴዎችና ፍልሰት መሆናቸውን አመላክተው፤ 
ችግሮቹን በጋራ መከላከል ከተቻለ የመዲናዋን ሶሺዮ 
ኢኮኖሚ ብሎም ፖለቲካዊ ማዕከልነት ማጠናከር 
እንደሚቻል ሃሳብ ሰጥተዋል።  

ፕሮፌሰር ጣሰው እንደገለጹት፤ ከአዲስ አበባ ኢኮኖሚ 
አራት በመቶ የሚሆነው ሕጋዊ ባልሆነ መንገድ የተያዘ ንግድ 
ነው። ይህም ዘመናዊና ሕጋዊ ለማድረግ አስቸጋሪ ስለሚሆን 
ማስተካከል ይጠይቅ ነበርና እንዲቀንስ ተደርጓል።  

በተጨማሪ የኢትዮጵያ ስታትስቲክስ አገልግሎት 
ባወጣው መረጃ መሠረት በሥራ ዕድል ቁጥር 10 በመቶ 
በየዓመቱ እያደገ ነው። ነገር ግን የሥራ አጥ ቁጥሩ 23 
በመቶ ይደርሳል፤ ይህ ቁጥር ከሌሎች ከተሞች ጋር ሲነጻጸር 
ከፍተኛ ነው። ይህ አንዱ የመዲናዋ ተግዳሮት ነውና 
ማስተካከል ይጠይቃል።  

የከተማው እንቅስቃሴ ስቧቸው የሚመጡና ባለው 
የፖለቲካ አለመረጋጋት ምክንያት ወደአዲስ አበባ የሚገቡ 
ሰዎች በመብዛታቸው በከተማዋ ድህነትን፣ ሥራ አጥነትንና 
ተያይዘው የሚከሰቱ ፖለቲካዊ ምክንያቶችን መቀነስ 
አስቸጋሪ አድርጎታል ባይ ናቸው።  

ይህ ግን የሌሎች ከተሞችን ጫና የተሸከመ ከመሆኑ 
የተነሳ መሆኑን መረዳት ያስፈልጋል የሚሉት ፕሮፌሰሩ፤ 
ጫናውን ሌሎች ከተሞችም ሊጋሩትና የመዲናዋን 
ሁለንተናዊ ዕድገት ሊያግዙ ይገባል ሲሉ ሃሳብ ሰጥተዋል። 

በከተማዋ ከ10 ነጥብ ሁለት ቢሊዮን ብር በላይ ለሥራ 
ፈጣሪዎች ብድር መዘጋጀቱና የዋጋ ግሽበቱን ለመከላከል 
የሚከናወኑ ሥራዎች መልካም ናቸው። ይሁንና የገበያ 
ዕድሎችን በመጠቀም፣ የኢንቨስትመንት ጥረቶችን 
ማጠናከር፣ ችግሮችን የጋራ ማድረግና በጋራ መሥራት 
ለተሻለው የከተማችን ለውጥ ወሳኝነት አለው ብለዋል። 

የአዲስ አበባን ሶሺዮ-ኢኮኖሚያዊ ውቅር ለማጠናከርና 
ፖለቲካዊ አንድምታዋንም ይበልጥ የተረጋጋ ለማድረግ 
ነዋሪዎቿ ይበልጥ መትጋት እንዳለባቸው ነው የተናገሩት።  

በፈተና ያለፉ ፕሮጀክቶች
በአሁኑ ወቅት ሜጋ ፕሮጀክቶች ኢኮኖሚያዊ ይዘት 

ብቻ ያላቸው ፖለቲካዊ ጥያቄንም የሚያስነሱ ጉዳዮች 
ሆነዋል ያሉት የገንዘብ ሚኒስትር ዴኤታው ዶክተር እዮብ 
ተካልኝ ናቸው። 

በአንድ ወቅት በፈረንሳይ ፓሪስ «አይፍል ታወር» 
የተሰኘው ግዙፍ በብረት የተሠራ ሐውልት ለመሥራት ስትነሳ 
ትልቅ ተቃውሞ ገጥሟት እንደነበር አንስተው፤ በመቶዎች 

የሚቆጠሩ ምሁራኖች ፕሮጀክቱ መሠራት የለበትም ብለው 
በመፈራረም የብረት አስክሬን የመሰለ ሐውልት ለፓሪስ 
አይመጥናትም በሚል ሲከራከሩ እንደነበር አስታውሰዋል። 

በስተመጨረሻም ፓሪስ ያንን ሁሉ ጫና በመቋቋም 
አሁን ላይ መገለጫዋ የሆነውን ያማረና ግዙፍ  የሆነውን 
አይፍል ታወርን ተክላለች። ፓሪስን ሲያስቡ ያለ አይፍል  
አይታሰብም፤ በማንኛውም ወደከተማዋ ያቀና ቱሪስት በኪነ 
ሕንፃው ውበትና በታሪካዊ ዳራው የፈረንሣይ ብሔራዊ 
አርማ ተደርጐ የሚቆጠረው ሐውልት ስር ሆኖ ፎቶ 
መነሳትና መዝናናት ያስደስተዋል። ይህ ደግሞ ለከተማዋ 
ከፍተኛ ገቢ እያስገኘ ያለ ፕሮጀክታቸው ነው ሲሉ 
አስረድተዋል። 

እኛም ሀገር ስንመጣ የመስቀል አደባባይ ሜጋ ፕሮጀክት 
ላይ የተነሳውን ግርግር ማስታወስ እንችላለን ያሉት ዶክተር 
እዮብ፤ በወቅቱ ስፈራው እንዳይለማ የተፈጠረውን 
ውዥንብር ማስታወስ ከተቻለ ጠንካራ አመራር ባይኖር 
ፕሮጀክቱ ተቋርጦ ሊቀር ይችል እንደነበር አንስተዋል።

ይሁንና ጥራትና ጊዜ እንዲሁም በተቀመጠው ወጪ 
መሠረት ትኩረት አድርጎ መሥራት ስለተቻለ ግርግሩ ረገበ፤ 
ሥራው ግን ለትውልድ ዘላቂ ነው። ሜጋ ፕሮጀክቶች ላይ 
የተለያዩ ተቃውሞ ቢነሳም የግንባታ ፈተና ቢመጣም ያንን 
ተቋቁሞ ሠርቶ ማሳየት በመቻሉ አሁን ላይ አልፈናቸው 
ስለሌላ ሥራ እያሰብን ነው። 

በተመሳሳይ አንድ ሌላ ሜጋ ፕሮጀክት ሲነደፍ ተቃውሞ 
አይጠፋውም። ዋናው ጉዳይ ግን ቁርጠኛ አመራርና ክትትል 
ማድረግ ነው። በአንድ በኩል በዘላቂነት የመከታተልን፣ 
ምንም ዓይነት ፈተና ቢመጣ ተቋቁሞ የመቀጠልን ሂደት 
እያስለመዱን ያሉ ሥራዎች ሜጋ ፕሮጀክቶች ናቸው ይላሉ። 

አቶ እዮብ እንዳመለከቱት፤ 24 ሰዓት ክትትል 
በሚደረግባቸውና በሳምንት ሰባት ቀናት ሥራ 
በሚከናወንባቸው ሜጋ ፕሮጀክቶች አማካኝነት ደግሞ 
በዲፕሎማሲውና በቱሪዝሙ ጭምር ድል ማስመዝገብ 
እንደሚቻል ማወቅ ይገባል። 

በሀገር በቀል የኢኮኖሚ ማሻሻያ ሥራዎች ውስጥ ዘርፈ 
ብዙ ጉዳዮች አሉ፤ የሜጋ ፕሮጀክቶች ሥራ ከዚህ ውስጥ 
አንዱ ክንውን ነው። ሜጋ ፕሮጀክቶች ደግሞ ግንባታዎችን 
ጀምሮ መጨረስ ሳይሆን አስቀድሞ ጨርሶ መጀመርን  ያሳዩ 
መሆናቸውን አቶ እዮብ ተናግረዋል።

የ10 ዓመት ትልም፤ በ30 ዓመት ውስጥ የት መድረስ 
እንደምንችል ግልጽ ውጥን አለ። የከተማዋ ሜጋ ፕሮጀክቶች 
ደግሞ የእነዚህ ሀገራዊ ትልሞች ማሳያ ናቸው ብለዋል።

የሜጋ ፕሮጀክቶች ሥራ የአንድ ሰሞን የሆይ ሆይታ 
ጉዳይ ሳይሆን በተምሳሌትነት የተሠሩና ሀገራዊ እይታ 
ያላቸው የመዲናዋን የዲፕሎማሲ ማዕከልነት ከፍ 
የሚያደርጉ እንዲሁም ለዜጎች ምቹ አካባቢን የፈጠሩና 
የሥራና የፖለቲካ ባህልን ያሳደጉ መሆናቸውን ጠቁመዋል። 

አሁን ላይ ክልሎችም ይህን ልምድ እየተገበሩት ነው። 
በሶማሌ ክልል ደገሃቡር እንዲሁም ጎዴ አካባቢ በሸበሌ 
ወንዝ ዳርቻ የተሠሩ ፕሮጀክቶች የአዲስ አበባ ሜጋ 
ፕሮጀክቶች የፈጠሩት የፖለቲካና የሥራ ልምድ ማሳያዎች 
ናቸው። በተባለው ጊዜና ጥራት ጀምሮ የመጨረስ ልምድ 
እየታየ ስለመሆኑ በግልጽ መናገር ይቻላል ብለዋል።

ፈጠራ በተሞላበት መንገድ የፋይናንስ አቅምን 
በማጠናከር በእንጦጦና በመሃል ከተማ የተሠሩ ሜጋ 
ፕሮጀክቶችን ያነሱት አቶ እዮብ፤ የኢኮኖሚ ጫናንና 
የገንዘብ እጥረትን በመቋቋም የተከናወኑ መሆናቸውን 
አመላክተዋል።

መንግሥት ገቢ ሰብስቤ ሜጋ ፕሮጀክቶችን 
አከናውናለሁ ቢል ሥራው ፈቅ አይልም ነበር፤ ይሁንና 
ባለሀብቶችን በማሰባሰብ ልዩ እራት በማዘጋጀትና ድጋፍ 
በማሰባሰብ ሜጋ ፕሮጀክቶች ተከናውነዋል። ይህ ፈጠራ 
የተሞላበት የፋይናንስ አጠቃቀም ለሌሎችም ተምሳሌት 
ነው ሲሉ አስረድተዋል። 

በሌላ በኩል ከግንባታዎች ባለፈ ለተማሪዎችና 
ለአቅመደካሞች የሚደረጉ የምገባና የቤት ዕድሳት 
ፕሮግራሞች የሜጋ ፕሮጀክቶች አካል ናቸው። በእነዚያ 
ልጆችና እናቶች ጀርባ ስንት ሰው እየተረዳ መገንዘብ ከቻልን 
የሜጋ ፕሮጀክቶችን ኢኮኖሚያዊ ብቻ ሳይሆን ፖለቲካዊና 
ማኅበራዊ አስተዋጽኦ መረዳትና መደገፍ እንደሚገባ 
አስረድተዋል። 

ዋናው ነገር ይህንን የሜጋ ፕሮጀክቶች ሥራ 
ውጤታማነት ማስቀጠሉ ላይ ነው፤ በጫና ውስጥም 
ቢሆን ሜጋ ፕሮጀክቶችን ማጠናቀቅ አንድም ፖለቲካውን 
ለማርገብ በሌላ በኩልም ኢኮኖሚውን ለማሳደግ ይረዳል 
ሲሉ አቶ እዮብ አመላክተዋል። 

ምሁራኑና የመንግሥት የሥራ ኃላፊዎቹ እንዳሳሰቡት 
ከሆነ፤ የአዲስ አበባን የዲፕሎማሲና የፖለቲካ እንዲሁም 
የኢኮኖሚ ማዕከልነት ለማሳደግ አካታች የፖለቲካ ልምድን 
ማጎልበት፣ የተጀመሩ ሥራዎችን ማጠናከርና የፕሮጀክቶችን 
የቁጥጥር ባህል እያሳደጉ መሄድ ይገባል።   

አዲስ አበባና የኢትዮጵያ...

ኢንቨስትመንት
አዲስ ዘመን    ሐሙስ ጳጉሜን 2 ቀን 2015 ዓ.ም 

ኢኮኖሚ

አንተነህ ቸሬ

  አምራችነትን ማሳደግ 
ለመዋቅራዊ የኢኮኖሚ ሽግግርና ዘላቂ እድገት

ኢትዮጵያ በኢንዱስትሪ ዘርፍ እምቅ አቅም ያላት 
ሀገር ናት። የአገሪቱ ግዙፍ የአምራች ኃይል አቅም፣ 
ተፈጥሯዊ አቀማመጥ እንዲሁም አመቺ ሕጋዊ ማዕቀፎች 
ለዘርፉ እድገት አወንታዊ አስተዋፅዖ ከሚያበረክቱ 
መልካም አጋጣሚዎችና አስቻይ ሁኔታዎች መካከል 
ይጠቀሳሉ። ሀገሪቱ በኢንዱስትሪ ያላትን አቅም 
በመጠቀምና ከዚሁ ዘርፍ የሚገኘውን ገቢ በማሳደግ ወደ 
ኢንዱስትሪ መር ኢኮኖሚ የምታደርገውን መዋቅራዊ 
ሽግግር እውን ለማድረግ ባለፉት ዓመታት በርካታ 
ተግባራትን አከናውናለች።

 በዓይነትም ሆነ በብዛት በርካታ የሆኑት የዘርፉ 
ችግሮች፤ የመንግሥትን፣ የግሉን ዘርፍና በአጠቃላይ 
የሕዝቡን የተቀናጀ ጥረት የሚፈልጉ እንደሆኑ ሲገለፅ 
ቆይቷል። ለችግሮቹ ዘላቂ መፍትሄ ለመስጠት ብዙ 
ሙከራዎች ተደርገው የማይናቁ ውጤቶች ቢመዘገቡም፤ 
ከአገሪቱ አቅምና ከችግሮቹ ስፋት አንፃር ግን መፍትሔዎቹ 
የሚፈለገውን ያህል ውጤት ሊያስገኙ እንዳልቻሉ 
በተደጋጋሚ ተገልጿል። 

ዘርፉ በግብዓት (ጥሬ ዕቃ)፣ በሰው ኃይል፣ በቦታ፣  
በኃይል፣ በፋይናንስና በውጭ ምንዛሬ አቅርቦት ችግሮች 
ተተብትቦ የተያዘ ነው። የውጭ ምንዛሬ እጥረትና 
የአጠቃቀም ፍትሃዊነት መጓደል፣ ለሀገር ውስጥ 
ባለሀብቶች ተገቢውን ትኩረት አለመስጠት፣ የሥራ ባህል 
ደካማነት እንዲሁም ዘርፉን ለማበረታታት የሚወጡ 
ፖሊሲዎችና መመሪያዎች በአግባቡ አለመተግበር በዘርፉ 
የተሰማሩ ባለሀብቶች የሚያጋጥሟቸው ዋና ዋና ችግሮች 
መሆናቸውን ባለሃብቶች ሲገልፁ ይስተዋላል። 

በዚህም ምክንያት ኢንዱስትሪዎች እያመረቱ 
ያሉት ከአቅማቸው በታች እንደሆነ የኢንዱስትሪ 
ሚኒስቴር መረጃዎች ያሳያሉ። በአሁኑ ወቅት የአምራች 
ኢንዱስትሪው ዘርፍ ከአጠቃላይ አገራዊ ምርት ከሰባት 
በመቶ ያልበለጠ ድርሻ ያለው ሲሆን በቀጣይ 10 ዓመታት 
ይህን ድርሻ ወደ 17 ነጥብ ሁለት በመቶ ለማሳደግ 
ታቅዷል። ከዚህ በተጨማሪም አሁን ያለውን 50 በመቶ 
የኢንዱስትሪዎች የምርታማነት አቅም ወደ 85 በመቶ 
የማድረስ እቅድም ተይዟል። 

የ‹‹ሀብቴ ጋርመንት›› ኃላፊነቱ የተወሰነ የግል ማኅበር 
መስራችና ስራ አስኪያጅ አቶ ሀብተሥላሴ ገብረክርስቶስ 
የአምራች ዘርፉን እድገት የሚጎትቱ በርካታ ችግሮች 
እንዳሉ ይገልጻሉ። እርሳቸው እንደሚሉት፣ ከእነዚህ 
ተግዳሮቶች መካከል አንዱ የአመለካከት ችግር ነው።  

ዘርፉን የሚመሩት በከፍተኛ የኃላፊነት ደረጃ ላይ 
የሚገኙት አካላት የተሻለ ግንዛቤ ቢኖራቸውም፣ ሌሎቹ 
አካላት ያላቸው አመለካከት የተዛባ ነው። ከአምራች 
ኢንዱስትሪው ጋር ግንኙነት ያላቸው መስሪያ ቤቶች 
ለዘርፉ ያላቸው ግምት አነስተኛ ነው። የዘርፉን አቅምና 
ችግር ከፍተኛ አመራሩ በሚረዳው ልክ አይገነዘቡትም። 
ይህ የአመለካከት ክፍተት በዘርፉ የተሰማሩ ባለሀብቶች 
እንዳይበረታቱና ከገበያ እንዲወጡ ያደርጋቸዋል። 

‹‹መንግሥት ለአምራች ዘርፉ የሚያደርጋቸው 
ድጋፎች ሊበረታቱ የሚገባቸው እርምጃዎች ናቸው። 
የግብር እፎይታ የማግኘት፣ ግብዓቶችን ከቀረጥ ነፃ 
የማስገባት፣ ከሌሌቹ ዘርፎች በተሻለ ለውጭ ምንዛሬን 
ጥያቄ ቅድሚያ የማግኘትና ሌሎች ማበረታቻዎች ለዘርፉ 
እድገት በጎ ሚና አላቸው። ይሁን እንጂ በታችኛው 
የአስተዳደር እርከን ላይ ያሉ የስራ ኃላፊዎችና ድጋፍ 
ሰጭ ሰራተኞች ስለነዚህ ማበረታቻዎች ያላቸው ግንዛቤ 
አነስተኛ በመሆኑ የዘርፉን ተዋንያን ከፍተኛ ዋጋ 
እያስከፈሉት ይገኛሉ›› በማለት የግንዛቤ ችግር በአምራች 
ዘርፉ እድገት ላይ መሰናክል መፍጠሩን ያስረዳሉ።  

የግብዓት አቅርቦት ችግር ሌላው የአምራች ዘርፉ 
ፈተና ነው። ይህ ችግር አስተማማኝ የሆነ የምርት አቅርቦት 
እንዳይኖር ያደርጋል፤ ይህ ደግሞ በሀገር አቀፍ ደረጃም ሆነ 
በዓለም ገበያ ተወዳዳሪ የመሆን እድልን ይዘጋል። ሌላው 
በዘርፉ እድገት ላይ አሉታዊ ጫና እየፈጠረ የሚገኘው 
ወጥነት ያለው የግብር አሰባሰብ ችግር እንደሆነ አቶ 

ሀብተሥላሴ ይጠቅሳሉ። ‹‹በዘርፉ ከተሰማሩ አምራቾች 
መካከል ‹ደረሰኝ አዘጋጅተው የሚሰሩ ድርጅቶች ምን 
ያህል ናቸው?› ብሎ መመርመር ይገባል። ከህግ ያፈነገጡ 
አሠራሮች ህጋዊ አምራቾችን ከገበያ ያስወጣሉ። ስለሆነም 
ፍትሐዊ ውድድር መድረክ በመፍጠር ህጋዊነትን 
ማበረታታ ያስፈልጋል። የግብር አሰባሰብ ስርዓቱ ግልፅ፣ 
ተከታታይና ዘላቂ መሆን አለበት›› ይላሉ።      

ተለዋዋጭ የሆነ የጥሬ እቃ ዋጋ መኖርና የእቃዎቹ 
ዋጋ መናር አምራቾች በቂ የሰው ኃይል እንዳይቀጥሩ 
እያደረጋቸው እንደሆነ የሚገልፁት አቶ ሀብተሥላሴ፤ 
ብቁ የሰው ኃይል እጥረት፣ የብድር አቅርቦት እና የውጭ 
ምንዛሬ እጥረት በተደጋጋሚ የሚጠቀሱ የዘርፉ ችግሮች 
መሆናቸውንም ያስታውሳሉ።  

በኦሮሚያ ቡና ገበሬዎች ኅብረት ሥራ ዩኒየን 
የ‹‹ዋንኮ ቡና›› ሥራ አስኪያጅ አቶ ሰለሞን ታደለም 
ከላይ የተጠቀሱት ችግሮች የዘርፉ ማነቆዎች እንደሆኑ 
ይናገራሉ። ከዚህ በተጨማሪ በህገ ወጥ ንግድ ምክንያት 
የሚፈጠር የገበያ ችግር በአምራች ዘርፉ እድገት ላይ 
አሉታዊ ጫና እየፈጠረ እንደሚገኝም ይገልፃሉ።  

በጅግጅጋ ዩኒቨርሲቲ የኢኮኖሚክስ መምህር 
እና በኢባዳን ዩኒቨርሲቲ የዶክትሬት ዲግሪ ተማሪ 
የሆኑት ረዳት ፕሮፌሰር ሀብታሙ ግርማ መንግሥትና 
ዓለም አቀፍ ተቋማት ስለአምራች ዘርፉ ችግሮች ብዙ 
ጥናቶችን ማድረጋቸውን ጠቁመው፣ ‹‹አብዛኞቹ የጥናት 
ውጤቶች የሚያሳዩት የዘርፉ ችግሮች መዋቅራዊ 
(Structural Problems) እንደሆኑ ነው›› ይላሉ።  
ችግሮቹ እንደየዘርፎቹ ነባራዊ ሁኔታ እንደሚለያዩም 
ያመለክታሉ። 

የኃይል አቅርቦት እጥረትና የውጭ ምንዛሬ ችግር 
የአምራች ኢንዱስትሪው ዋነኛ ተግዳሮቶች ሆነው 
ቆይተዋል። ከቅርብ ዓመታት ወዲህ ደግሞ የፀጥታ 
ችግሮች የዘርፉ ተጨማሪ ፈተናዎች ሆነዋል። የኃይል 
አቅርቦት ችግር አብዛኞቹ አምራች ኢንዱስትሪዎች 
ከ30 በመቶ ባልበለጠ የማምረት አቅም እንዲያመርቱ 
አስገድዷቸዋል። 

የወጪና ገቢ ንግድ (ከወጪ ንግድ የሚገኘው 
ገቢ እና ለገቢ ንግድ የሚወጣው ወጪ) በከፍተኛ 
ደረጃ ያልተመጣጠነ በመሆኑ የውጭ ምንዛሬ እጥረት 
የዘርፉ ትልቅ ፈተና እንዲሆን አድርጎታል። የብዙዎቹ 
ኢንዱስትሪዎች የምርት ግብዐቶች በከፍተኛ የውጭ 
ምንዛሬ ወደ ሀገር ውስጥ የሚገቡ ናቸው። 

የብድር አቅርቦት ችግር በአምራች ዘርፍ የሚሰማሩ 
ባለሀብቶች የሚያጋጥማቸው ሌላው ፈተና መሆኑን 
የሚጠቅሱት ረዳት ፕሮፌሰር ሀብታሙ፤ ችግሩ በሀገር 
ውስጥ ባለሀብቶች ላይ የከፋ እንደሆነም ይገልፃሉ። 
ትልልቅ የውጭ ኩባንያዎች ወደ ኢትዮጵያ ገብተው 
በኢንቨስትመንት ስራ ላይ ሲሰማሩ ከመጡባቸው ሀገራት 
ከሚገኙ የፋይናንስ ተቋማት ጋር ትስስር በመፍጠር 
ብድር የሚያገኙበትን አሠራር ያመቻቻሉ። የሀገር ውስጥ 
አምራቾች ግን ከውጭ ተቋማት ጋር ሲነፃፀር አነስተኛ 
በሆነው የሀገር ውስጥ የፋይናንስ አቅም ላይ ብቻ 
ለመወሰን እንደሚገደዱ ያብራራሉ። 

‹‹አምራች ኢንዱስትሪው ለምርት አቅርቦት ችግር 
መፍትሄ እየሆነ ነው›› የሚሉት አቶ ሀብተሥላሴ፤ 
መንግሥት እስካሁን ለዘርፉ የሰጠውን ትኩረት የበለጠ 
ማሳደግ እንዳለበት ይገልፃሉ። እርሳቸው እንደሚሉት፣ 
መንግሥት ቢሮክራሲውን በማስተካከል ቀልጣፋ 
የአገልግሎት አሰጣጥ ስርዓት ማስፈን ይጠበቅበታል። 
አንዳንድ አምራቾች ወደ ዘርፉ የሚቀላቀሉት 
መንግሥት ለአምራች ዘርፉ የሰጣቸውን ማበረታቻዎች 
ለመጠቀም በማሰብ ብቻ እንደሆነ ይስተዋላል። ይህ 
ዓይነት አሰራር ሕጋዊ አምራቾችን በመጉዳት ሀገራዊ 
ኪሳራን ስለሚያስከትሉ መንግሥት አምራች ዘርፉን 
ለመደገፍ የወጡ ህግጋት በተገቢው መንገድ ተግባራዊ 
መደረጋቸውን ማረጋገጥ አለበት።

 አንዳንድ ጊዜ መንግሥት ‹ማበረታቻዎቹ ላልተገባ 
ጥቅም ውለዋል› ብሎ ማበረታቻዎቹን ሲሰርዛቸው 
ይስተዋላል። መፍትሄው ማበረታቻዎቹን መሰረዝ 

ሳይሆን፣ ማበረታቻዎቹ ተገቢውን አካል ተጠቃሚ 
ስለማድረጋቸው መከታታልና ማረጋገጥ ነው። ‹‹በአምራች 
ዘርፍ ላይ የተሰማሩ ባለሀብቶች በሌሎች ዘርፎች 
ከተሰማሩ ባለሀብቶች ጋር እኩል መታየት የለባቸውም። 
የአምራች ዘርፍ ባለሀብቶች የሥራ ዕድል ከመፍጠራቸው 
በተጨማሪ በቀዳሚነት ምርት ያቀርባሉ። የምርት 
አቅርቦት ደግሞ ዋናዎቹን ሀገራዊ የምጣኔ ሀብት ችግሮች 
ለመፍታት ሁነኛ መፍትሄ ነው። ስለዚህ ለዘርፉ የተሰጠው 
ትኩረት በእጅጉ ተጠናክሮ መቀጠል አለበት›› በማለት 
መንግሥት ለአምራቹ ዘርፍ ሊያደርገው ስለሚገባው 
ድጋፍ አስፈላጊነት ያስረዳሉ። 

ባለፉት አራት ዓመታት መንግሥት ዘርፈ ብዙ የምጣኔ 
ሀብት ማሻሻያ መርሐ ግብሮችን ተግባራዊ ማድረጉ 
ይታወቃል። ከእነዚህ መርሐ ግብሮች አንዱ፣ ሀገር በቀል 
የምጣኔ ሀብት ማሻሻያ መርሃ ግብር (Homegrown 
Economic Reform Program) ነው። የመርሃ ግብሩ 
ዓላማ አምራች የሆነውን የሠው ኃይል የሚሸከም የሥራ 
ዕድል እና የተረጋጋ የማክሮ-ኢኮኖሚ ከባቢ በመፍጠር 
እንዲሁም የግል ዘርፍ መር (Private Sector-Led) የሆነ 
የኢኮኖሚ እንቅስቃሴ በመገንባት ዘላቂና ፈጣን የምጣኔ 
ሀብት እድገት ማስመዝገብ ነው። 

የኢንቨስትመንት አዋጅና የንግድ ሕግ ማሻሻያዎች፣ 
ብሔራዊ የንግድና ቢዝነስ ሥራ አመቺነት ማሻሻያ መርሐ 

ግብር (National Ease of Doing Business Initiative) 
እንዲሁም  ከዓለም አቀፍ የግብይት ስርዓት ጋር ዘመናዊ 
ትስስር ለመፍጠር የፋይናንስ ዘርፉ ለውጭ ባለሀብቶች 
ክፍት እንዲሆን የተላለፈውን ውሳኔ ለመተግበር 
እየተደረጉ ያሉ ዝግጅቶች የምጣኔ ሀብት ማሻሻያ መርሐ 
ግብሩ አካል ናቸው። እነዚህ ማሻሻያዎች የማምረቻው 
ዘርፍ ችግሮችን በማቃለል ዘርፉ በሀገራዊ ኢኮኖሚ ውስጥ 
የሚኖረውን ሚና ለማሳደግ ከፍተኛ እገዛ እንደሚያደርጉ 
ይታመናል።

ረዳት ፕሮፌሰር ሀብታሙ የምጣኔ ሀብት 
ማሻሻያዎቹ ለአምራች ዘርፉ እድገት ስለሚኖራቸው 
ሚና ሲያስረዱ ‹‹ባለፉት ጥቂት ዓመታት የተደረጉት 
የምጣኔ ሀብት ማሻሻያዎች የአምራች ዘርፉን ችግሮች 
ለማቃለል ማስታገሻ ሆነው ሊያገለግሉ ይችላሉ። የባንክ 
ዘርፍ ለውጭ ባለሀብቶች ክፍት እንዲሆንና የካፒታል 
ገበያ እንዲጀመር መወሰኑ ለአምራች ዘርፉ የፋይናንስ 
አቅርቦት ችግር አማራጭ መፍትሄ ይሆናሉ። ይሁን 
እንጂ መዋቅራዊ ችግሮች ባሉበት ሁኔታ ስለማስታገሻዎች 
ማውራት ትርጉም ያለው ለውጥ አያስገኝም›› ይላሉ።  

በአሁኑ ወቅት በአንዳንድ አካባቢዎች ያለው የሰላም 
እጦት መሰረታዊ የአምራችነት ቅድመ ሁኔታዎችን ጥያቄ 
ውስጥ ማስገባቱን ረዳት ፕሮፌሰር ሀብታሙ ጠቅሰው፣ 
‹‹በብዙ ጥረት በመጡ የውጭ ባለሀብቶች የተከፈቱ 
ኢንዱስትሪዎች በሰላም እጦት ምክንያት ሲዘጉና አደጋ 
ሲደርስባቸው ሀገሪቱን ብዙ ዋጋ ያስከፍላሉ።›› ይላሉ።  
‹‹ሰላም የኢንቨስትመንት ትልቁ ዋስትና ነው። የሰላም 
መስፈን ለባለሀብቶች የንብረት ባለቤትነት መብት 
ይሰጣል። አዳዲስ ኢንቨስትመንቶችን ለመሳብም ሆነ 
ነባሩን ለማነቃቃት ዘላቂ ሰላምን ማስፈን ይገባል›› በማለት 
ይመክራሉ።

በኃይል አቅርቦት ረገድ ስላለው ችግር ደግሞ፣ 
ሀገሪቱ ችግሩን ለመፍታት ዋነኛ የመፍትሄ አማራጭ 
አድርጋ እየተጠቀመች የምትገኘው ከውሃ ኃይል የሚገኝ 
የኃይል አቅርቦትን እንደሆነ ጠቅሰው፤ ችግሩን ትርጉም 
ባለው መልኩ ለመፍታት እንደ ኑክሊየር ያሉ ተጨማሪ 
የኃይል ምንጮችን ስለመጠቀም ማሰብ እንደሚስፈልግም 
ይጠቁማሉ።  

የአምራች ዘርፉን ችግሮች በማቃለል ሂደት ውስጥ 
የሀገር ውስጥ ባለሀብቶችን በልዩ ሁኔታ የመደገፍ 
ተግባር ትልቅ ትኩረት ሊሰጠው ይገባል። ዛሬ በምጣኔ 
ሀብታቸውና በፖለቲካ ተፅዕኗቸው የዓለም ኃያላን የሆኑት 
ሀገራት የሀገር ውስጥ ባለሀብቶቻቸውን በመደገፍ ረገድ 
ትልቅ ተሞክሮ አላቸው። እንዲያውም ለአሁኑ የምጣኔ 
ሀብት ኃያልነታቸው መሰረት የሆናቸው ከውጭ ጥገኛነት 
ያላቀቃቸው የአምራችነት አቅማቸው ማደግ እንደሆነ 
ይታወቃል። የሀገር ውስጥ ባለሀብቶችን የመደገፍ 
ጥረት በብዙ መልኮች ሊገለፅ ይችላል። የሀገር ውስጥ 
ባለሀብቶችን የሚያበረታቱ ምቹ የኢንቨስትመንት 
ፖሊሲዎችን በመቅረፅ፣ ፋይናንስን ጨምሮ ግብዓቶችን 
በማቅረብ፣ የመሰረተ ልማት አቅርቦትን በማሟላት 
እንዲሁም ቢሮክራሲያዊ የአሠራር ውጣ ውረዶችን 
በማቃለል ለባለሀብቶቹ ድጋፍ ማድረግ ይቻላል። 

ባለሀብቶቹ በኢንቨስትመንት ላይ የሚኖራቸው 
ተሳትፎ ዘላቂ እንዲሆን መንግሥት የኃይል አቅርቦትን፣ 
የመንገድና የሎጂስቲክስ አገልግሎቶችን ጨምሮ 
ለሌሎች የመሰረተ ልማት ችግሮችም መፍትሄዎችን 
ማበጀት ይጠበቅበታል። የውጭ ምንዛሬን በፍትሐዊነት 
የማቅረብም ኃላፊነት አለበት።   

የአገሪቱን የምጣኔ ሀብት መዋቅር ከእርሻ መር ወደ 
ኢንዱስትሪ መር ኢኮኖሚ ለማሸጋገር የሚያግዙ በርካታ 
መልካም አጋጣሚዎችና እድሎች እንዳሉ ይታወቃል። 
ይሁን እንጂ እነዚህን መልካም አጋጣሚዎች በመጠቀም 
የኢኮኖሚውን መዋቅራዊ ሽግግር ለማሳካት የተከናወኑ 
ተግባራት ሀገሪቱ ካላት አቅምና ፍላጎት የሚመጣጠኑ 
በመሆናቸው ለወቅቱ የሚመጥን ተግባራዊ ምላሽ 
መስጠት እጅግ አስፈላጊ ነው። ለዚህ ደግሞ የአምራች 
ዘርፉን ችግሮች መፍታት ከፍተኛ ትኩረት የሚሻ 
የመፍትሄ አቅጣጫ መሆኑን መገንዘብ ያስፈልጋል። 

በአምራች ዘርፍ ላይ 
የተሰማሩ ባለሀብቶች 

በሌሎች ዘርፎች ከተሰማሩ 
ባለሀብቶች ጋር እኩል መታየት 

የለባቸውም፡፡ የአምራች 
ዘርፍ ባለሀብቶች የስራ እድል 
ከመፍጠራቸው በተጨማሪ 

በቀዳሚነት ምርት ያቀርባሉ። 
የምርት አቅርቦት ደግሞ 
ዋናዎቹን ሀገራዊ የምጣኔ 

ሀብት ችግሮች ለመፍታት ሁነኛ 
መፍትሄ ነው፡፡ ስለዚህ ለዘርፉ 
የተሰጠው ትኩረት በእጅጉ 
ተጠናክሮ መቀጠል አለበት



ገጽ 10

ጎሜ
ፖለቲካ እና ልዩ ልዩ

 አዲስ ዘመን   ሐሙስ ጳጉሜን 2 ቀን 2015 ዓ.ም

እስማኤል  አረቦ  

መስዋዕትነት-የኢትዮጵያዊነት መገለጫ !  

የመስከረም ወር መጣሁ፤ መጣሁ እያለ ነው። 
ጭል፤ ጭል የምትለው ዝናብ የክረምቱን መገባደድ 
ታበስራለች። አጭሯ የጳጉሜን ወርም አሮጌውን ዓመት 
ሸኝታ አዲሱን ለመቀበል ሽር ጉድ እያለች ነው። ተሰማ 
መንግስቴ፤ ዘውዴ መታፈርያ እና ገብረየስ ገብረ ማርያም 
ማምሻ ግሮሰሪ ውስጥ የደራ ጨዋታ ይዘዋል። 

የጨዋታቸው ርዕስ ስለመስዋዕትነት ነው። 
መስዋዕትነትን ሶስቱም ከመገናኛ ብዙሀን በሰሙት እና 
በራሳቸው መንገድ እየተነተኑ አንዳንድ ጊዜ በመስማማት 
ሌላ ጊዜ ደግሞ አንዱ አንዱን ለማሳመን በመሞከር 
ጨዋታውን አግለውታል። አንዱ ያነሳውን ሃሳብ ሌላው 
እየጣለና ለራሱ የሚሆን ማስረጃ እያቀረበ ሃሳቡን 
ለማስረጽ የሚያደርገውም ጥረት አካባቢያቸው ያለውንም 
ሰው ቀልብ ስቧል።

ዘውዴ መታፈርያ ውይይቱን በአንክሮ ካዳመጠ በኋላ  
ተራውን ወሰደ። ብዙ ጊዜ የመከራከርያ ነጥብ አድርጎ 
የሚያቀርበውን ሃሳብ ዛሬም ለተነሳው ሃሳብ ማጠናከርያ 
አድርጎ አመጣው።‹‹ እኔ ወደዳችሁም፤ ጠላችሁም 
ስለመስዋዕትነት ካነሳን የአያት ቅድመ አያቶቻችን ያህል 
መስዋዕትነት የከፈለ አለ ብዩ አላምንም። ጎጆዋቸውን 
ዘግተው፤ ሚስትና ልጆቻቸውን ትተው ቅድሚያ ለሀገሬ 
ብለው በዱር በገደሉ ተዋድቀዋል።

በደም በአጥንታቸው ባንዲራዋን ከፍ አድርገዋል። 
በየዘመኑ የመጣን ወራሪ ኃይል አሳፍረው በመመለስ 
በዓለም ማህበረሰብ ዘንድ ከፍ ያለ ዝና እንዲኖራት 
አድርገዋል። እነሱ ወድቀው ኢትዮጵያን ከፍ አድርገዋል። 
የኢትዮጵያ ከፍ ማለትም ሌሎች ለነጻነታቸው እንዲነሳሱና 
ቅኝ ገዢዎችን ከሀገራቸው እንዲያባርሩ አርማ ሆኖ 
አገልግሏል።

በዶጋሊ፤ በአድዋ፤ በማይጨው፤ በካራማራ እና 
በመሳሰሉት አያቶቻችን ታሪክ ሰርተዋል። ደማቸውን 
አፍስሰው፤ አጥንታቸውን ከስክሰው ታሪክ ጽፈዋል። 
ዛሬ እኔና እናንተም በዚች የነጻነት ምድር ላይ እንድንኖር 
መሰረት የሆኑም እነሱ ናቸው። ስለዚህም ከነዚህ ጀግኖች 
በላይ ማን ስለመስዋዕትነት ምሳሌ ሊሆን ይችላል ›› ብሎ 
በአሸናፊነት መንፈስ ወደ ጓደኞቹ ተመለከተ። 

ዘውዴ ንግግሩን መጨረሱን ያረጋገጠው ተሰማ 
መንግስቴ ከፊቱ የቀረበለትን ቢራ አንድ ጊዜ ከተጎነጨ 
በኋላ ጉሮሮውን ጠራርጎ ያሳምንልኛል ብሎ ያሰበውን 
ሃሳብ ሰነዘረ። ‹‹እርግጥ ነው አያት ቅድመ አያቶቻችንን 
ይህችን ሀገር በማጽናት መስዋዕትነት ከፍለዋል። ለእኛም 
ነጻ ሀገር አስረክበውናል። ሆኖም ትላንት ብቻ ሳይሆን 
ዛሬም ለሀገራችው ነጻነት በዱር በገደሉ ህይወታቸውን 
የሚገብሩ በርካታ ኢትዮጵያውያን አሉ።

ስለመስዋዕትነት ካነሳን ደግሞ በቅደሚያ ማንሳትና 
ማመስገን ያለብን  መከላከያ ሰራዊታችንን ነው። መከላከያ 
ሰራዊታችን ደሙን አፍስሶ፤ አጥንቱን ከስክሶ የዚህችን 
አገር ህልውና አስቀጥሎልናል።

መከላከያችን በደምና በአጥንቱ  ሉአላዊነትታችን 
አስከብሯል፤ ነጻነታችንንም አረጋግጧል። አልፎ ተርፎም  
በኮርያ፤ በኮንጎ፤ በላይቤሪያ፤ በሶማሊያ፤ በሩዋንዳና 
ብሩንዲ እንዲሁም በሱዳን በመዝመት በግጭትና 
በጦርነት ውስጥ የገቡ ሀገራትን አረጋግቷል፤ ወደ 
ሰላማቸውም መልሷል። 

የኢትዮጵያ መከላከያ ሰራዊት በጀግንነቱ ሁሉም 
በአንድ ድምጽ የሚስማማበት  በሰላም ጊዜ የልማት 
አርበኛ ለድንገተኛ ክስተት የማይበገር ጀግና ሰራዊት 
ነው። ሰራዊቱ ድል የሚፈጥር፣ ሞትን የሚያሸንፍ፣ 
ለድንገተኛ ክስተት የማይበገር፣ ፍላጎቱን ለዓላማው 
የሚያስገዛ፣ የነፃነትን ዋጋ ጠንቅቆ የሚያውቅ፣ ጨለማን 
ማሻገር የሚችል  ልበ ሙሉ ነው። የኢትዮጵያ መከላከያ 
ሰራዊት በሰላም ጊዜ የልማት አርበኛ በጦርነት ወቅት 
ጀግና ሆኖ በስኬት በመራመድ ላይ ይገኛል። ስለዚህም 
ለእኔ መስዋዕትነትን ሳስብ ቀድሞ በህሊናዬ የሚመጣው 
መከላከያ ሰራዊታችን ነው።›› ብሎ ሃሳቡን ቋጨ።

ገብረየስ በተመስጥኦ ሲያዳምጥ ከቆየ በኋላ ‹‹ ጓደኞቼ 

ሁለታችሁም የተናገራችሁት ሃሳብ መሬት ጠብ የሚል 
አይደለም። እውነት ነው ኢትዮጵያ ጥንታዊ ስልጣኔ እና  
ከአብዛኞቹ የዓለም ሀገራትም ረጅም የስርዓተ መንግስት 
ታሪክ ያላት ሀገር ነች። ይህቺ ጥንታዊት ሀገር በየዘመናቱ 
የሚያጋጥሟትን ፈተናዎች በማለፍ  ያላትን ክብርና 
ሞገስ ጠብቃ ዛሬ ላይ ደርሳለች። አድዋንና ካራማራን 
በመሳሰሉ የጦር አውድማዎች የሀገርን ሉአላዊነትና ዳር 
ድንበር አላስደፍርም ያሉ ጀግኖች ልጆቿም ደማቸውን 
አፍስሰው፤ አጥንታቸውን ከስክሰው ከነክብሯ ለዛሬው 
ትውልድ  አስረክበዋል።

መከላከያ ሰራዊታችንም ቢሆን የኢትዮጵያ 
መከላከያ ሰራዊት የጀግንነት መገለጫ ጥግ ነው። ሰራዊቱ 
ከኢትዮጵያ  ህዝብ  አብራክ የወጣ በመሆኑ እራሱን 
ለህዝብና ለሀገር አሳልፎ ይሰጣል፤ የሀገሪቱን ሉአላዊነትን 
ለማስከበርና የዜጎችን ሰላም ለማረጋገጥ መስዋዕትነትን 
ይከፍላል። በዱር በገደሉ ይዋደቃል። ደሙን ያፈሳል፤ 
አጥንቱን ይከሰክሳል። ዛሬ እንኳን እኔና እናንተ በሰላም 
ቁጭ ብለን ለመጫወት የበቃነው የመከላከያ ሰራዊታችን 
በየዱር ገደሉ በሚከፍለው መስዋዕትነት ምክንያት ነው።

ሆኖም ስለመስዋዕትነት እያወራን የዛሬውን ትውልድ 
ልንረሳው አይገባም። አንዳንድ መዛነፎች ቢኖሩም የዛሬው 
ትውልድ ለሀገሩ ምንም እንዳላበረከተ ሲቆጠር ያመኛል። 
እንደው የትላንቱን ማመስገን እና የዛሬውን ማጣጣል 
ስለምንወድ እንጂ ልብ ብለን ካስተዋልነው የዛሬውም 
ትውልድ ለሀገሩ የሚከሰተው ነገር ያለ አይመስለኝም።

በእርግጥ በመጤ ባህል እና በመሰል ዘመናዊ ልማዶች 
ወጣቱ ትውልድ ላይ አንዳንድ መዛነፎች ይኖራሉ። አልፎ 
ተርፎም አንዳንድ ወጣቶች ከሀገራቸው ባህልና ወግ ይልቅ 
የውጭውን ሲናፍቁ ሊታዩ ይችላሉ። ታላቅን ማክበር፤ 
ለታናሽ ማዘን፤ መታዘዝና እንግዳን መቀበል የመሳሰሉት 
እሴቶቻችን እየተሸረሸሩ መሄዳቸው እንደ እናንተ ሁሉ 
እኔንም ያሳስበኛል። ሆኖም እነዚህን ጉድለቶች በማጉላት 
ብቻ የዚህን ዘመን ትውልድ በጎ ስራዎች ጥላሸት 
እንዳንቀባው እሰጋለሁ።  

የዛሬው ትውልድ የአያትና ቅድመ አያቶቹን አደራ 
በመረከብም በጦር ሜዳ ውሎውም ሆነ በልማት ዘርፉ 
አሻራውን በማሳረፍ ላይ ይገኛል። ለሀገሩ ሉአላዊነት 
መታፈርና ለዳርድንበሩ መከበር በተጠራበት  መስክ ሁሉ 
በመዋደቅ የቀደምት አያቶቹን ታሪክ ጽፏል። ከዛም አለፍ 
ብሎም ኢትዮጵያ በዕድገት ጎዳና እንድትጓዝ የቻለውን 
ሁሉ  እያደረገ ነው። ጀግንነት በጦር  ሜዳ ብቻ እንዳልሆነ 
በመረዳትም የአባይ ግድብ የመሳሰሉ  ዘመን ተሻጋሪ 
ፕሮጀክቶቹን በገንዘቡና በዕውቀቱ  በማገዝ ኢትዮጵያ 
ከብልጽግና ማማ ላይ ለማቆም በመጣር ላይ ይገኛል።

በዚህ ትውልድ ጠንሳሽነት ግንባታው በመገባደድ 
ላይ የደረሰው የአባይ ግድብ በርካታ ፈተናዎችና  
አሜኬላዎች ቢገጥሙትም በዚህ ትውልድ አይበገሬነት  
ዛሬ ከራስ አልፎ ለጎረቤት ሀገራት  ብርሃን መሆን ችሏል። 
የኢትዮጵያን መበልጸግ የማይፈልጉ ሀገራት ግድቡን 
ለማሰናከልና የትውልዱንም ተስፋ አብሮ ለማጨለም 
ያልፈነቀሉት ድንጋይ ባይኖርም በዚህ ትውልድ በሳል 
አመራርና በህዝብ  ጽናት የአባይ  ግድብ ከዳር ደርሷል። 
ኢትዮጵያውያንም  የአባይን  ግድብ ከዳር በማድረስ  እንደ 
አድዋ ሁሉ  ዛሬም ለአፍሪካ ሀገራት ብርሃን ሆነዋል።

ኢትዮጵያውያን  ከ31 ቢሊዮን በላይ ችግኝ 
በመትከልም  ታሪክ ጽፈዋል። ሀምሌ 10 ቀን 2015 ዓ.ም 
በአንድ ቀን 569 ሚሊዮን ችግኝ በመትከል አዲስ ታሪክ 
ጽፏል። አስታውሱ በዚህ ዕለት የተሳተፈው የሕዝብ ብዛት 
ከ34 ሚሊዮን በላይ ነው። ይህ እንግዲህ የበርካታ አፍሪካ 
ሀገራትን ሕዝብ ያክላል። ይህ ሕዝብ ጊዜውን፤ ጉልበቱን፤ 
ገንዘቡን ሳይሰስት ቀኑን ሙሉ ሀገሪቱን አረንጓዴ ዐሻራ 
ሲያለበስ ውሏል።

 በዓለም ደረጃ እየተስፋፋ የመጣውንና በቀጣይም 
የዓለም ሀገራት ስጋት ይሆናል ተብሎ የሚሠጋውን 
የበረሃማነት መስፋፋት ከወዲሁ  ለመመከት  ይህ 
ትውልድ  እጁን ከአፈር ጋር በማወዳጀት ምቹ ዓለምን 
ለመጪው ትውልድ ለማስረከብ ግዴታውን  በመወጣት 
ላይ ይገኛል። ይህንኑ ተመክሮም በርካታ እንደ ኬኒያ ያሉ 
የአፍሪካ ሀገራት በመውሰድም አፍሪካን የዳቦ ቅርጫት 
ለማድረግ በመጣር ላይ  ይገኛሉ። የኢትዮጵያንም 
ጥረትም በቅርቡ በተካሄደው የአፍሪካ ሕብረት 36 ኛው 

መደበኛ ስብሰባ ላይ አድናቆትን በማግኘት  አንዱ የዚህ 
ትውልድ  ደማቅ ዐሻራ ሆኗል።

ኢትዮጵያ በአድዋ ወራሪዎችን በማሳፈር የድል እና  
የነጻነት ተምሳሌት ነች። ሆኖም በጦር ሜዳ የተገኘውን 
ድል በልማቱም መስክ በመድገም ከስንዴ ለማኝነት 
ለማውጣት የሚደረገው ጥረት  ግቡን ሳይመታ ዓመታት 
ተቆጥረዋል። አሁን ግን ታሪክ መቀየር ጀምሯል። ይህ 
ትውልድ ከእርዳታ ጠባቂነት የሚያላቅቀውን ስንዴን 
አምርቶ  ወደ ውጭ ሀገራት ለመላክ በቅቷል። በዚህ 
ዓመት ብቻ 32 ሚሊዮን ኩንታል ስንዴ ለውጭ ገበያ 
መቅረቡ የዚሁ ስኬት አንዱ ማሳያ ነው።

ሆኖም የኢትዮጵያ ችግር በአንድና በሁለት ዓመታት 
የስንዴ ምርት የማይፈታና ተከታታይ  በሆነ መልኩ 
ምርትና ምርታማነትን  ማሳደግ የሚጠይቅ ነው። 
ስለዚህም ባለፉት አራት ዓመታት የተደረጉ ለውጦች 
ኢትዮጵያን ከስንዴ ለማኝነት ወደ ስንዴ ላኪነት 
ለማሸጋገር አብቅቷታል። ስለዚህም ትጋትና ትዕግስት 
ከታከለበት  ለዘመናት የተከማቹ ችግሮች በሂደት 
እየተራገፉ እንደሚመጡ  አመላከች ነው።

በተለይም የዛሬው ትውልድ ችግሮችን በመነጋገርና 
በውይይት መፍታት ከቻለ አሉ የሚባሉትን  ችግሮች  
ሁሉ ወደ ምቹ አጋጣሚ መቀየር ይቻላል። ለዚህ አብነት 
የሚሆነው ደግሞ ለሁለት ዓመታት ያህል በኢትዮጵያ 
መንግስትና በሕወሓት መካከል ሲደረግ የቆየውን 
ጦርነት  የውጭ ኃይል ሳይገባበት በምክክርና በውይይት  
መፍታት መቻሉ   ኢትዮጵያን በአዲስ አስተሳሰብ ጎዳና 
እንድትራመድ አድርጓታል። ኢትዮጵያም የሚገጥሟትን 
ችግሮች ሁሉ በራሷ አቅም የመፍታት አቅም እንዳላትም  
አሳይቷል።

ስለዚህም አሁን በአንዳንድ ቦታዎች የሚታዩ 
ግጭቶችን ማስወገድ ከተቻለና ችግሮችን በውይይትና 
ምክክር የመፍታት ባህል ከዳበረ እመኑን መጪው ጊዜ 
የኢትዮጵያ ነው።

ግን እዚህ ላይ ለመድረስ በቅድሚያ ሁሉም ነገር 
በንግግር እና በምክክር ይፈታል የሚል እምነት ማዳበር 
ይጠበቅብናል። ወሰንም ሆነ የማንነት ጥያቄ እንዲሁም 
ራስን በራስ ማስተዳደር እና የፍትህ ጥያቄዎች በአጠቃላይ 
የፖለቲካ ጥያቄዎች እና የመልካም አስተዳደር ጥያቄዎች 
በሙሉ በሀገራዊ ምክክር ሊፈቱ የማይችሉበት ምክንያት 
አይኖርም።     

አሁን ያሉት አለመግባባቶች ተወግደው በፍቃደኝነት 
እና በመግባባት ላይ የተመሰረተች ኢትዮጵያን እውን 
ለማድረግ ምክክሩ የማይተካ ሚና አለው። ሀገራዊ 
ምክክሩ ከዘመን ወደ ዘመን ሲንከባለሉ የመጡ ችግሮችን 
ለመፍታትና የመወያየትና የመነጋገር ባህልንም ለማዳበር 
ይረዳል። በመወቃቀስ ላይ የሚያተኩረውንም የፖለቲካ 
ባህላችንንም ወደ መነጋገር፤ መተባበርና መደጋገፍ 
እንዲመጣ ያደርጋል።

እመኑኝ አሁን ያሉት ችግሮች  ነገ ከነገ ወዲያ 
አይኖሩም። ይህ ትውልድ ከጦርነትና ከግጭት ምንም 
እንደማያገኝ እየተረዳ መጥቷል። ከጦርነት ሞት፤ የአካል 
መጉደል፤ መፈናቀልና ስደት እንጂ እድገትና ብልጽግና 
እንደማይገኝ ገብቶታል። በእርግጥ ከጦርነትና ግጭት 
የሚያተርፉ አካላት ኢትዮጵያ በግጭት አዙሪት ውስጥ 
እንድትቆይ ይፈልጉ ይሆናል።

እመኑኝ ይህ ትውልድ ምኞታቸውን ይቀጨዋል። 
በቃችሁ ይላቸዋል። ይህ ትውልድ በእነዚህ የግጭት 
ነጋዴዎች የሚሞትበት፤ የሚቆስልበት፤ የሚፈናቀልባትና 
የሚሰደድበት የታሪክ አጋጣሚዎች የሚዘጉበትና በምትኩ 
ሰላም፤ እድገትና ብልጽግና የሚረጋገጥበት ጊዜ ቅርብ 
ነው።

ለዚህ ደግሞ ይህ ትውልድ መስዋዕትነት ይከፍላል። 
ለጦርነት ሳይሆን ለሰላም መስዋዕትነት ይከፍላል። ሰላምን 
ያጸናል፤ ዕድገትን ያስቀጥላል፤ ብልጽግናን ያጸናል።›› ብሎ 
ፊቱን ወደ ጓደኞቹ መለሰ።

ዘውዴ መታፈርያና ተሰማ መንግስቴም 
መስማማታቸውን ለመግለጽ ጽዋቸውን አነሱ።

ማምሻ ግሮሰሪም የአዲሱን ዓመት መዳረስ 
በሚያመላክቱ ጥኡመ ዜማዎች ደምቃለች። በብዙዎቹ 
ፊት ላይም ተስፋና ደስታ ይነበባል።

‹‹እመኑኝ አሁን ያሉት 
ችግሮች  ነገ ከነገ ወዲያ 

አይኖሩም፡፡ ይህ ትውልድ 
ከጦርነትና ከግጭት 
ምንም እንደማያገኝ 
እየተረዳ መጥቷል፡፡ 

ከጦርነት ሞት፤ የአካል 
መጉደል፤ መፈናቀልና 
ስደት እንጂ እድገትና 

ብልጽግና እንደማይገኝ 
ገብቶታል

የዘመን ጥበብ
ስፖርትና መዝናኛ 

ሙሉጌታ ብርሃኑ

ለዛሬው ብዕራችን የምትሆነዋን ቄጤማ 

ከመስዋዕትነት ላይ ቆርጠን ከኪነ ጥበብ ደጅ ላይ 

እየነሰነስን እንጎዝጉዛት። ወደ አዲሱ ዓመት መሸጋገሪያ 

ከሆኑት እንቡጦቹ የጳጉሜ ቀናት መካከልም የዛሬዋ 

ጳጉሜያችን ይህንን የመስዋዕትነት የብዕር ጠብታ 

እናቀርብላት ዘንድ ትወዳለች። የዛሬዋ ዕለት የመስዋዕት 

ቀን ተብላ ተሰይማለችና፡፡ ታዲያ እኛም ይህን ማለታችን 

በምክንያት ነውና ዕለቷን በብዕራችን ልንካድማት 

ወደድን።  ሙሽራ ያለ ሚዜ፤ ሠርግም ያለ አጃቢ 

ድምቀት የለውም። እናም የዛሬዋ ልዩ የጳጉሜ ቀን 

በመስዋዕትነት ቀን ከመሰየሟም በላይ ካስተዋልናቸው 

ከሥር መሠረታቸው አንስቶ ሁሉም የጳጉሜ ቀናት 

በመስዋዕትነት የተመሰሉ ናቸው። ብዙኀኑ ጊዜና ጉልበት፣ 

እውቀቱን ሰውቶ  ሀገርና ሕዝቡን በነፃ የሚያገለግልባቸው 

ናቸው። የመንግሥት ሠራተኛውም ነፃ አገልግሎቱን ከነፃ 

ፈቃዱ ጋር ለሀገሩ የሚሰጥበት ነው፡፡ ይህን የተረዱ ሀገር 

ወዳድና ቅን የሆኑ የቤት አከራዮችም የነዚህን ቀናት የቤት 

ኪራይ አይጠይቁም። መሰል አገልግሎቶችን በተመሳሳይ 

መልኩ የሚሰጡ ሌሎችም አሉ። ታዲያ መስዋዕትነት 

ማለት የራስን ጥቅም ትቶ የሌሎችን ማስቀደም እስከሆነ 

ድረስ መላው የጳጉሜ ቀናት ጥንቱን የመስዋዕትነት ናቸው 

ብንል ስህተት አይሆንም፡፡ መስዋዕትነት የምትለዋን ቃል 

እንዲያው እንደዋዛ እንዲህ ናት እንዲያ ናት ለማለት ከቶ 

አታስደፍርም ትርጓሜዋ ሰፊ ሀሳቧም እጅጉን እረቂቅ 

ነውና። እኛ ግን ለዛሬው ከኪነ ጥበቡ አኳያ ከርሰ ምድሯን 

እየቆፈርን የቻልነውን ያህል ጠልቀን እንገባለን። 

መስዋዕትነትን በኪነ ጥበባዊ መነጽራችን ስንመለከት 

ምናልባትም ለአንዳንዶቻችን ምስሉ ፈዞና ደብዝዞ ይታየን 

ይሆናል፤ እውነታው ግን ኪነ ጥበብ ያለመስዋዕትነት 

ሻይ በጨው እንደማለት ነው። የጥበብ ሰው ሥራው 

መስዋዕት፤ ሕይወቱም የመስዋዕትነት ነው። በጣም 

ለምንወደው ሰው ያለችንን ነገር ያለ ስስት ብንሰጠው 

ይሄ የፍቅር ስጦታ ነው፤ ነገር ግን ከምንሰጠው ነገር 

ጋር እራሳችንንም ጨምረን ብነሰጠው ይሄ ደግሞ 

የመስዋዕትነት ስጦታ ይባላል። መስዋዕትነት መስጠትን 

ብቻ ሳይሆን መሰጠትንም ይጠይቃል። ኪነ ጥበብ ደግሞ 

ይህንን አብዝቶ ይሻል። በሀገራችን ውስጥ በተለይ ደግሞ 

ቀደም ባሉት ጊዜያት የጥበብ ሰዎች ብቻም ሳይሆኑ 

ኪነ ጥበብ እራሷ መስዋዕትነትን ስትከፍል ቆይታለች። 

በመጥፎ የፖለቲካ ጥላሸት መልኳ እየጠቋቆረ፣ ልቧ 

እየተሰበረ ልጆቿ ተበትነውባታል። ከሙዚቀኛ እስከ 

ገጣሚ፣ ከሀያሲ እስከ ደራሲ፣ ከቲያትር አዘጋጅ እስከ 

ተዋናይ መስዋዕት እየሆኑ ለእስርና ለእንግልት አልፎም 

ለሞት ድግስ በቅተዋል። ‘ማን ያውራ የነበረ፤ማን ያርዳ 

የቀበረ’  ቢሉ ለዚህ ምስክሩ ብዙ ነው። ያለ ኪነ ጥበብና 

የጥበብ ሰዎች የሚሰፋ ቀዳዳም ሆነ የሚዘውር መርፌ 

የለምና እያንዳንዱን ቀዳዳ ለመሸፈን በሮጡ ቁጥር 

ከበስተኋላ የሚግትለተለው የዱላ መዓትም በዚያው ልክ 

ነው። 

መስዋዕትነት፤ ያለ ደም ስርየት የለም!  እንደሚባለው 

ዓይነት በአራት ነጥብ ተዘግቶ በቃለ አጋኖ የተከረቸመ 

ጉዳይ አይደለም። መስዋዕትነት ደረጃዋ ከፍ ሲል ሞት 

እንደ ጅብራ ከፊታችን ተደንቅሮ ይበላን ይሆናል፤ ነገር 

ግን አንዳንዶች እንደሚያስቡት በደም ተለውሰን ወደ 

መቃብር ካልገሰገስን መስዋዕትነት አይባልም ካልን ግዙፍ 

ስህተት ነው። የምንወደውን ለምንወደው ስንል ከተውን፣ 

ለሙያችን ታምነን የሚመጣውን ሁሉ ከተጋፈጥን፣ ከግል 

ጥቅማችን ይልቅ ሀገርና ሕዝብን ማስቀደም ከቻልን  

መስዋዕትነት ነው። በየትኛውም ዘመን ኪነ ጥበብ ያለ 

መስዋዕትነት ኖራ አታውቅም። ያለዚህ ካስማ መቆም 

ትችላለች ብሎ የሚሞግት ካለም አውቆ የተጋደመ ሃሳቡም 

የተወላገደ ብቻ ነው። አንድ የጥበብ ሰው የመጀመሪያውን 

የመስዋዕትነት ቀንዲል
የመስዋዕትነት ጉዞውን የሚጀምረው የራሱን ሕይወት 

ቁጥብ በማድረግ ነው። ታዋቂነቱና ዝናው በጨመረ 

ቁጥር ማኅበራዊ ኃላፊነቱም ይጨምራል። እርሱን 

የሚያይና የሚሰማ ብዙኃኑ እንደመሆኑ እንደማንኛውም 

ሰው ሀገርና ሕዝብ ባህል እሴቱ ጥንቅር ይበሉ እያለ 

ያሻኝን ተናግሬ፣ እንዳሻኝ ተሰባብሬ ልኑር ማለት 

አይችልም። ይልቁንስ ሁለንተናውን ለማኅበረሰቡ ዓይንና 

ጆሮ የማይጎረብጥ፤ ተምሳሌትነቱም የማያዳልጥ ማድረግ 

ይጠበቅበታል። ከራሱ ደስታ የሌላውን አስበልጦ 

የሚወደውን ነገር  ለሚወደው  ሕዝብ ሲል መተው ከቻለ 

ይህም ትልቅ መስዋዕትነት ነው።

በሌላኛው የኪነ ጥበብ ጫፍ የምትገኘዋ 

የመስዋዕትነት ሰበዝ ደግሞ ሙያዊ ግብርን ትቋጥራለች። 

እሬት መራራነቱ፤ ማርም ጣፋጭነቱ ሳይቀመስ እንዴት 

ይሆናል። የምንሠራው ለማኅበረሰባችን መሆኑን ካወቅን 

ማኅበረሰባችንን ከሥር መሠረቱ ማወቅ፣ ማጤን ከዚያም 

በላይ የሚወጣውን ዳገት ወጥተን የሚወርደውን 

ቁልቁለት ወርደን የሚኖረውንም ኑሮ ቀምሰን ማየት 

አለብን። ሥራዎቻችንን ሠርተን የምናቀርበው በስማ 

በለው የስሚ ስሚ እሩጫ ከሆነ ሲሮጡ የታጠቁት 

ሲሮጡ መፈታቱ አይቀርም። ያልኖረውንና የማያውቀውን 

ሕይወት የሚጽፍ ደራሲ ያልበላውን እንደሚያክ ሰው 

ነውና በብዕር ጥፍር እራሱን ከማድማት በቀር ስሜት 

አይሰጥም። የሚሞነጫጭረው ሁሉ መቦጫጨር 

ይሆንበታል። ታሪክ ይፋለሳል፤ እውነትም ይደበቃል። 

ከምናባዊ እይታችን ባሻገር ስለምናነሳቸው ታሪኮች 

ወርደን አይተን  የእያንዳንዱን ገጸ ባህሪያት እውነታ 

በዚያው ውሃ ልክ መሥራት ይኖርብናል። ኪነ ጥበብ 

ሠርቶ በማሳየት ሆኖ በመኖር የበለጸገች ናት፡፡ ይህን 

የሚያደርጉ ለሙያና ለሕዝባቸው የሚጨነቁ ምስጉኖችም 

በርካቶች ናቸው። አንዳንድ ጊዜ በሙዚቃው፣ 

በመጽሐፍቱና በፊልሙ ዓለም በይሆናል ግምት ተካተው 

ትችትና ወቀሳን የተስተናገዱባቸው አጋጣሚዎችም 

ቀላል አይደሉም። ለሙያው ክብር ስንል በትዕግስትና 

ጽናት በብዙ ውጣወረዶች መሃከል እያለፍን ለሥራችን 

ግብዓት ለሚሆነን እውነት በመስዋዕትነት ስንዳክር 

ፍሬውም ያማረና የሚጣፍጥ ይሆናል። ይሄ እውነታ 

ያልገባው የጥበብ ሰውም ልጓም እንደሌለው ደንባራ ፈረስ 

መሆኑ አይቀሬ ነው። በፈረጠጠና በደነበረ ቁጥር አዝሎ 

የተሸከመውን ሀገርና ሕዝብ አንገት እየረገጠ ብዙኃኑን 

ከመሬት ጋር ማላተም ይጀምራል። 

በጥበብ ቤት ስንሰነብት አንድ እግራችን የእኛ አንድ 

እግራችን የሕዝብ፣ አንድ እጃችን የእኛ ሌላኛውም የሕዝብ 

ነው። በልባችን ማህደር ውስጥ ያለው መሪ ቃልም ለእኔና 

ለሕዝቤ፣ለእኔና ለሀገሬ እንጂ፤ ከራስ በላይ ንፋስ እያልን 

ለእኔ ለእኔ ካበዛን ሳንሞቅ እንገነፍላለን። የጥበብ ሰው 

ሁሌም ከማኅበረሰቡ ዓይን ሥር ነው፡፡ ለምሳሌ አንድ 

ዝነኛ ፖለቲከኛ  ከማኅበረሰቡ ጎን ባይቆም ማኅበረሰቡ 

ላይሞቀው ላይበርደው ይችል ይሆናል፤ አንድ ዝነኛ የኪነ 

ጥበብ ሰው በችግሩ ጊዜ  ከጎኑ አለመቆሙን ሲያውቅ ግን 

ሕመሙ እስከ አጥንቱ ዘልቆ ይገባል። ቁጣውም በደም 

ሥሩ ይዘዋወራል፡፡ በማኅበራዊ ሚዲያዎች ሳይቀር 

የሚወርደው የቁጣ መዓት አይጣል አያድርስ  ነው። 

ሕዝቡ እንዲህ የሚሆነው ስለሚጠላው ሳይሆን ከማንም 

በላይ የእኔና ለእኔ የቆመ ነው ብሎ ስለሚያስብ ነው። 

ፖለቲካና ፖለቲከኛው በፖለቲካ ሲወድቅ፣ መንግሥትም 

በመንግሥት ሲሻር፣ ኪነ ጥበብና የጥበብ ሰው ውልደትና 

ሞታቸው በማኅበረሰቡ ውስጥ ነው። 

እንግዲህ ይህቺን የመስዋዕትነት ቀን በኪነ ጥበብ ደጅ 

አስቀምጠን በገረፍታም በጨረፍታም ካነሳናት አይቀር 

ከወዲሁ ደግሞ፤

አትሮኖሱን ያዙ አንድ ታሪክ አለ፣

በጨርቅ ተሸፍኖ የተጠቀለለ

በጉንጉን ሳይደምቅ ካፈር የተጣለ፣

ሞትም እንደ ምስጢር በጉም ተሰቀለ። 

ፋኖሱን ለኩሱ ላባውንም አብሩ፣

ቀንዲሏን ይዛችሁ ማዶ ተሻገሩ፣

እናም ይቺን እውነት እስቲ ተናገሩ፣

ለጥበብ ከሞቱት እነማን ነበሩ?

ብለን ስንጠይቅ በኪነ ጥበቡ ዓለም በሥራው 

ምክንያት በመስዋዕትነት ቆመጥ ስለተቀጨ አንድ ሰው 

ጥቂት ማንሳት የግድ ይለናል። በ20ኛው ክፍለ ዘመን 

በሀገራችን ውስጥ ከነበሩ ታላላቅ ደራሲያን መሃከል 

ስለሆነው በዓሉ ግርማ፤

እውነት ነው በሀገራችን ኪነ ጥበብ ውስጥ በርካቶች 

ለቆሙለት አላማ ሲሉ እራሳቸውን የመስዋዕት በግ 

አድርገው አቅርበዋል። በመስዋዕትነት እሳት እንደ ሻማ 

ቀልጠው ለእኛ ብርሃን ለሰጡንና እንደ ወርቅ ነደው የእንቁ 

ፈርጥ ማንነታቸውን ከሥራዎቻቸው ጋር ትተውልን የሄዱ 

ብዙዎችን አልቅሰን ቀብረናቸዋል። ከመቃብራቸው በላይ 

ባለው የድንጋይ ሐውልታቸው ላይም ሕያውነታቸውን 

ቀርጸን አኑረንበታል። ግራ ቀኝ እየነፈሰ ግራ ገብቶን 

ዘመናትን በዝምታ የቆዘምንበት የበዓሉ ግርማ ዓይነት 

ሌላ ታሪክም አለን። በ1975 ዓ.ም በዓሉ ግርማ ኦሮማይን 

ጻፈ። የአንድ እናት ልጆች በነበሩት የኢትዮጵያና 

ኤርትራ ሕዝቦች መሃከል የሚካሄደው የበረሀ ላይ 

ጦርነት የፖለቲካው ዳፋ እንጂ የሕዝብ ለሕዝብ ጥላቻ 

አልነበረም። ይህን ሴራ የቅርብ ሆኖ ሲከታተል የነበረው 

ደራሲውም በኦሮማይ ገለጠው። የመጽሐፉ አርእስት 

እንዳዘለው ፍቺም አበቃ፤ አከተመ ፍጻሜውም ተቃርቧል 

ሲል የማንቂያ ደወሏ ከብዕሩ ጫፍ አቃጨለች። ድምጿን 

የሰማው የደርግ መንግሥትም እሳት ለብሶ እሳት ጎርሶ 

በንዴት ጸጉሩን አቁሞ ወደ በዓሉ ግርማ ገሰገሰ። ታላቁ 

ደራሲና ጋዜጠኛ በዓሉ ግርማ እውነትን በመስዋዕትነት 

ካቆማት ወዲያ እርሱ ግን የለም። ከኦሮማይ ዋሻ  የወጣ 

አንዳች ጅብ በልቶት የሥጋን ሞት ሞተ። በዓሉን የበላውን 

ጅብ ጥልቅ ምስጢር በኦሮማይ መጽሐፉ ውስጥ ካለው 

ከጋዜጠኛው ጸጋዬ ወይንም ደግሞ ከውቧ ፊያሜታ ዘንድ 

ያገኘን እንደሆን እንጂ ሌላ ማንም ሊፈታው አልቻለም። 

ጅቡም ቢሆን አንተ ነህ ወይ የበላኸው ተብሎ አይጠየቅ 

ነገር የውሃ ሽታ ሆኖ ቀረ። ጥበበኛውን እንጂ ጥበብን ማን 

ደፍሮ ይገድላታል? ሕዝባዊ እውነታውን በተዋበ ብዕሩ 

የከተበው የጥበብ ሰው በማይመለሰው ሞገደኛ  ጅረት 

ውስጥ ተጥሎ እስከወዲያኛው ቢያልፍም፤ጥበብ ግን 

ለዘለዓለሙ  ትዘክረዋለች። 

ከዚህም በላይ ለግማሽ ክፍለ ዘመን ያህል ከኦሮማይ 

መጽሐፍ ሥር ህያው ሆኖ የቆየውን የበዓሉ ግርማ 

ዳግመ ትንሳኤው በሚመስል መልኩ የዛሬ ሁለት ወር 

ገደማ ጸሐፊ ተውኔትና የቲያትር አዘጋጁ ውድነህ ክፍሌ 

እንደገና አካል አልብሶና ሕይወት ዘርቶ በቲያትር መድረክ 

ላይ አቁሞት አየን። ቲያትሩን ለተመለከተም እውነትም 

በዓሉ ግርማ አልሞተም የሚያስብል ነበር። ኪነ ጥበብ 

በመስዋዕትነት ያለፈውን ሰው ትናንትና ነበር ብሎ ብቻ 

ሳይሆን ዛሬም አለ ብሎ ማሳየትን ይችልበታል ያልነው 

ለዚህ ነው። ታሪክ በግርድፉ በቃላት የቆመ እውነት 

ነው፤ ኪነ ጥበብ ግን በእውነት ላይ አካላዊ አምሳል ለብሶ 

የቆመ ማንነትና ምንነት ነው፡፡ ታሪክ ቢረሳው እንኳን ኪነ 

ጥበብ ግን ፈጽሞ አይረሳውም። «ስለ ልዑላኑ ማውራት 

ከአንገት ያሳጥራል» የሚል የአንድ የጥንት ፈላስፋ አባባል 

ነበር፤ በበዓሉ ግርማ የሆነውም እንደዚሁ ነው። ይሄም 

ለሚወዷት ሀገርና ሙያ ሲባል በራስ ላይ የተከረቸመ 

ትልቁ የመስዋዕትነት በር ነው። 

ሀገር በጦርነት ቅርቃር ተሰንቅራ ለነፃነት ትግሏ 

ከጠላቶቿ ጋር አንገት ላንገት ስትተናነቀ ኪነ ጥበብ መች 

ሸሽታ ታውቃለች..ወታደሩ ጋሻና ጃግሬውን ይዞ ዘራፍ 

እያለ ሲወጣ በለው! እያለ የጠላቱን አንገት ሲያስቀላ 

የነበረው የኋላኛው ደጀን የኪነ ጥበቡ ትንታግ ነበር። 

ከፊቱ የሚገኘውን አርበኛ በቃላት እየቆሰቆሰ እሳት 

አስታጥቆ ጠላትን ድባቅ ያስመታባቸውን የድል ታሪኮች 

የጦርነት አውድማዎቹ ይመሰክሩታል።  አንዴ በሙዚቃና 

ግጥም፣ ሌላ ጊዜ በሽለላና ፉከራ እንዲሁም በቀረርቶው 

የሠራዊቱን ልብ በእናት ሀገሩ የመስዋዕትነት እስትንፋስ 

እየሞላው በወኔ የድል ጫፍ ማስነካቱ አይካድም። 

የጥበቡ ዓለም ሰዎች በእናት ሀገራቸው ጥሪ ጀግናውን 

አርበኛ እየተከተሉ ያልተሳተፉበት የጦርነት አውድማ 

ከቶ ከወዴት አለ? ለነብሳቸው ሳይራሩ በጥበባዊ ወኔና 

በሀገራዊ ፍቅር በመስዋዕትነት ሕይወታቸውን ገብረዋል። 

ኪነ ጥበብ በመስዋዕትነት ጀግናን ይወልዳል፤ የሞተውንም 

ታሪክ ይቀሰቅሳል፡፡ ብዕርም በጠብታዋ የሥርየት ቀንዲል 

ታበራለች፡፡

ልዩ ልዩ
ማህበራዊ

ዓለም አቀፍ

ለአዕምሮ እድገት ውስንነት ማኅበሩ የተከፈለ ዋጋ

በጋዜጣው ሪፖርተር

የሱዳን ፈጥኖ ደራሽ ኃይል መሪ የሆኑት ጀኔራል 
መሐመድ ሐምዳን ደጋሎ አንድ ወታደር እስከሚቀረን 
ድረስ እንዋጋለን አሉ።

ወታደሮቻቸው በሱዳን መዲና በከፍተኛ ቁጥር 
እንደሚገኙም መናገራቸውን ቢቢሲ ዘግቧል። በሀገሪቱ 
ጦር ሠራዊት እና የፈጥኖ ደራሽ ኃይል መካከል 
የሚካሄደው ጦርነት አምስተኛ ወር ይዟል።

ኤክስ ማኅበራዊ ሚዲያ ገጽ ላይ ጀኔራሉ ባስተላለፉት 
የድምጽ መልዕክት፣ በጀኔራል አብዱል ፋታህ አልቡርሐን 
የሚመራው የሱዳን ጦር ሠራዊት ጦርነቱን በመጀመር 
ከሰዋል።

ደጋሎ የሀገሪቱ ጦር ከሥልጣን የተወገዱትን ኦማር 
አል በሽር ወደ ሥልጣን ለመመለስ እየተመሳጠረ ነው 
ሲሉም ከሰዋል።

ከዚህ በፊት ነሐሴ መጨረሻ ላይ ባወጡት መግለጫ 
በድርድር ላይ የተመሠረተ ስምምነት ላይ ለመድረስና 
ሲቪል መር መንግሥት ለማቋቋም ጥሪ አቅርበው ነበር።

አዲሱ መልዕክታቸው ግን ነሐሴ ወር ላይ ካቀረቡት 
ጥሪ ጋር የሚቃረን ነው። ነሐሴ ላይ ያቀረቡትን ጥሪ 
ጀኔራል አልቡርሐን አልተቀበሉትም። ጦራቸው ፈጥኖ 
ደራሽ ኃይሉን እንደሚያሸንፍም ተናግረዋል።

አልቡርሐን ወታደራዊ የበላይነት እንዳላቸው 
በሚጠቁም ሁኔታ ከነሐሴ ወዲህ በተደጋጋሚ በአደባባይ 
ታይተዋል። ወደ ደቡብ ሱዳን እና ግብፅም ተጉዘዋል። 

ከዚህ ቀደም የጦሩ አጋር የሆነውን ፈጥኖ ደራሽ 
ኃይል ዓለም አቀፉ ማኅበረሰብ «አሸባሪ ቡድን» ብሎ 
እንዲፈርድ ጦሩ በተደጋጋሚ ጠይቋል።

የሱዳን የውጭ ጉዳይ ባወጣው መግለጫ የአፍሪካ 

ጀኔራል መሐመድ ሐምዳን ደጋሎ አንድ 
ወታደር እስኪቀረን ድረስ እንዋጋለን አሉ

ኅብረት ሊቀ መንበር ሙሳ ፋኪ ኢትዮጵያ ውስጥ ከፈጥኖ 
ደራሽ ኃይሉ አመራሮች ጋር መገናኘታቸው «አደገኛ ነው» 
ሲል ተችቷል።

ሱዳንን በጋራ ሲመሯት የነበሩት የሀገሪቱ ጦር መሪ 
ጀኔራል አብደል ፋታህ አል-ቡርሃን እና የፈጥኖ ደራሽ 
ኃይሉ መሪ ጀኔራል ሞሐመድ ሐምዳን ዳጋሎ መካከል 
አለመግባባት ተፈጥሮ ሀገሪቱ ወደለየለት የእርስ በእርስ 
ጦርነት ገብታ ከፍተኛ ኪሳራ እያስተናገደች ነው። ከሰባት 
ሚሊዮን የማያንስ ሕዝብም ቀዬውን ጥሎ ተፈናቅሏል። 

በጦርነቱ ምክንያት በሀገሪቱ መንግሥት አለ ማለት 
የማይቻልበት ደረጃ ላይ ተደርሷል። የፖሊስ ኃይል 
ተበትኗል። እስር ቤቶች ተሰብረዋል እንዲሁም ፍርድ 
ቤቶች አገልግሎት እየሰጡ አይደለም።

እየሩስ ተስፋዬ 

ኪሩቤል አንተነህ ይባላል። የአእምሮ እድገት ውስንነት 
ያለበት ወጣት ነው። በ‹‹ፍቅር የኢትዮጵያ አእምሮ እድገት 
ውስንነት ብሔራዊ ማኅበር›› ውስጥ ተቀጥሮ ይሠራል። 
ሥራውም የአእምሮ እድገት ውስንነት ያለባቸውን ልጆች 
ማነቃቃት ነው። በተለያዩ ስብሰባዎች ላይም እነርሱን 
በመወከል ይሳተፋል። ማኅበራዊ ሚዲያን በመጠቀም አነቃቂ 
ሥራዎቹን ያቀርባል። 

ወጣቱ፤ ወላጆች በየቤቱ የተደበቁ ልጆቻቸውን ‹‹ይችላሉ። 
ይሠራሉ።›› ብለው አምነውባቸው እንዲሠሩ ቢያደርጉ የተሻለ 
ቦታ እንደሚደርሱ ይናገራል። ለሙዚቃ ልዩ ፍቅር እንዳለው 
የሚገልጸው እርሱ፤ ለወደ ፊት በሀገር ውስጥም ይሁን 
በውጭ ሀገር የአእምሮ እድገት ውስንነት ያለባቸውን ወጣቶች 
ማነቃቃት እና የእነርሱ ድምጽ ለመሆን እቅድ አለው።

ብርቱካን የሱፍ የኪሩቤል እናት ናቸው። መኖሪያ 
ቤታቸው አያት አካባቢ ሲሆን፤ በቀን ሁለቴ ከአያት ወደ 
22 አካባቢ የሚገኘው ወደ ብሔራዊ ማኅበሩ ቅጥር ግቢ 
ይመላለሳሉ። ልጃቸው ማኅበሩን ከተቀላቀለ ከስድስት ዓመት 
በላይ አስቆጥሯል። ማኅበሩ ለልጃቸው ሁለተኛ ቤት እንደሆነ 
እና እንደ እርሳቸው ልጅ የአእምሮ ወስንነት ላለባቸው ልጆች 
ጥሩ እንደሆነ ይገልጻሉ። የእቤት እመቤት የሆኑት ብርቱካን 
ብዙ ዋጋ ከፍለዋል። ይሁን እንጂ ‹‹ከእግዚአብሔር የተሰጠንን 
ነገር በጸጋ መቀበል ነው። ነገ የተሻለ ነገር ይመጣል። ልጄ 
ደስተኛ ከሆነ እኔ ደስተኛ ነኝ።›› ሲሉ ይጽናናሉ። 

የሸዋጌጥ ክብረት የ‹‹ፍቅር ኢትዮጵያ የአእምሮ እድገት 
ውስንነት ብሔራዊ ማኅበር›› ሥራ አስኪያጅ ናቸው። እርሳቸው 
እንደሚሉት ከዛሬ 28 ዓመት በፊት የአእምሮ እድገት ውስንነት 
ያለባቸው ልጆች ያሏቸው ልጆቻቸውን የሚያውሉበት 
ቦታ ነበር። ዕድሜያቸው 18 ዓመት ሲሞላ ግን ከማዕከሉ 
ይወጣሉ። ልጆቹም ተመልሰው ቤት ይቀመጣሉ። ስለዚህ 
ወላጆቹ ተሰባስበው ከ18 ዓመት በላይ የሆኑትን ተቀብሎ 
የሚያስተናግድ ማኅበር ‹‹ለምን አናቋቁምም?›› በማለታቸው 
ምክንያት ማኅበሩ ተመሠረተ። 

በብዛት በማኅበረሰቡ በኩል ‹‹የአእምሮ እድገት ውስንነት 
የሚመጣው በእርግማን፣ በቁጣ እና በመሳሰሉት ነው።›› ተብሎ  
የሚታመን ሲሆን፤ ማኅበሩ ሳይንሳዊ መረጃን በመስጠት 
አመለካከታቸው የተሳሳተ እንደሆነ ግንዛቤ ይሰጣል።

የአእምሮ እድገት ውስንነት ያለባቸው ልጆች ገና በልጅነት 
ዕድሜያቸው ሲገኙ የትምህርት ዕድል እንዲያገኙ ማስቻልም 
ሌላኛው የማኅበሩ ዓላማ ነው። ዕድሜያቸው ለትምህርት 

ሲደርስ ወደ ትምህርት ቤት መሄድ አለባቸው። ማኅበሩ 
ሲቋቋም ሁለት ትምህርት ቤቶች ብቻ የነበሩ ሲሆን፤ ዛሬ ግን 
ከ25 በላይ ትምህርት ቤቶች በአዲስ አበባ ብቻ እንደሚገኙ ዋና 
ሥራ አስኪያጇ ያብራራሉ። ክልል ላይ ምንም ትምህርት ቤቶች 
ያልነበሩ ሲሆኑ፤ ዛሬ ግን በመከፈት ላይ ናቸው። እንዲሁም 
ማኅበሩ ‹‹በመንግሥት ትምህርት ቤቶች ቢያንስ አንድ 
ክፍል ለእነዚህ ልጆች መኖር አለበት።›› የሚል ዓላማ አንግቦ 
እየሠራበት እንደሚገኝም ያክላሉ።

ከግንዛቤ እጥረት፣ ማኅበረሰቡ ‹‹ምን ይለኝ ይሆን?›› 
አንዳንዶቹም ለራሳቸው ክብር በመጨነቅ፤ ልጆቹ ረዥሙን 
ዓመት ቤታቸው እንዲቀመጡ ይገደዳሉ። ታዲያ እነዚህ ልጆች 
ዕድሜያቸው 20 እና ከዚያ በላይ ስለሚሆን ወደ ትምህርት ቤት 
የመሄዳቸው ዕድል ጠባብ ነው። ማኅበሩም ይህንን ከግንዛቤ 
በማስገባት የሙያ ማሠልጠኛዎችን በአዲስ አበባ እና በክልሎች 
በመክፈት የስጋጃ፣ የሽመና፣ የሻማ፣ የቡና ማንጠፊያ፣ 
የመወልወያ፣ መጥረጊያ እና የመሳሰሉትን ሥራዎች እንዲሠሩ 
ያደርጋል። ከዚህ ጎን ለጎንም በሙዚቃ፣ በዳንስ እና በሥዕል፣ 
ማንበብ እና መጻፍ እንዲችሉ በማድረግ እንዲሁም የባንክ ሂሳብ 
ራሳቸው እንዲያንቀሳቅሱ፣ ትራንስፖርት እንዲጠቀሙ፣ ስልክ 

ቁጥሮችን መመዝገብ እንዲችሉ መደበኛ ያልሆነ ትምህርት 
እንደሚሰጣቸው የሸዋጌጥ ይገልጻሉ። ወላጆች ደግሞ መብት 
እና ግዴታቸውን እንዲያውቁ፤ ልጆቻቸውን እንዲያስተዋውቁ፤ 
እንዲሁም፣ በማንኛውም ቦታ ልጆቻቸውን ይዘው እንዲወጡ 
የአቅም ግንባታ ሥልጠና ሥራዎች ይሠራል።

ወላጆች በተለያየ ምክንያት ለከፋ ድህነት ይጋለጣሉ። 
ልጆቻቸውንም ‹‹ይድናሉ።›› በማለት ያላቸውን ጥሪት 
ያሟጥጣሉ። ከዚህ በተጨማሪም ልጆቻቸው የብዙ ሰዓት 
ጥበቃ የሚስፈልጋቸው በመሆኑ፤ ጉልበት፣ እውቀት እና ፍላጎት 
ኖሯቸው ልጃቸውን የሚጠብቅላቸው ብቻ ባለማግኘታቸው 
ለከፋ ድህነት ይጋለጣሉ የሚሉት የሸዋጌጥ፤ ስለዚህም ወላጆች 
እርስ በእርስ እንዲደራጁ እና የብድር እና የቁጠባ ተቋም 
እንዲያቋቁሙ መደረጉን እና 20 የሚሆኑ ወላጆችን በማደራጀት 
የሥጋጃ መሥሪያ ክር አዘጋጅተው እንዲሸጡ ማድረጋቸውን 
ይጠቅሳሉ። በተጨማሪም ለልጆቹ ስለ ኤችአይቪ/ኤድስ፣ ሥነ 
ተዋልዶ እና መሰል ጉዳዮች ለእነሱ በሚያመች፤ እንዲሁም 
በሚገባቸው መንገድ መረጃ ይሰጣቸዋል።

‹‹የእኛ ማኅበር በብዙ ፈተና ውስጥ ያለፈ ነው።›› በማለት 
የሚናገሩት ሥራ አስኪያጇ፤ ከዚህ በፊት ይሰጠው የነበረውን 

የፊዚዮቴራፒ አገልግሎት በገንዝብ እጥረት ተቋርጧል። ሌላው 
ፈተና ደግሞ ማኅበሩ 28 ዓመት ይቆይ እንጂ እምብዛም 
በሰዎች አለመታወቁ፣ ጊዜ የሚፈልጉ ሥራዎች መኖራቸው፣ 
የማስተዋወቁን ዕድል አለማግኘት፣ የገንዝብ እጥረት፣ በቂ 
የሰው ኃይል አለመኖር፣ በጎ ፈቃደኞችን አለማግኘት እና 
ለሚሠሩ ሥራዎች የግብአቶች ዋጋ መናር ማኅበሩን እየፈተኑት 
ይገኛሉ።

በዓለም ላይ የአእምሮ እድገት ውስንነት ያለባቸው ልጆች 
ብዙ ነገር መሥራት እና ማድረግ ችለዋል። ‹‹እኛ ሀገር ግን 
ማኅበረሰቡ፣ መንግሥት እና ወላጆችን ጨምሮ ክፍተቶቸ አሉ። 
እንደ ዕድል ሆኖ ኪሩቤል ላይ የመገለሉ ነገር የለም። የሌላ ሰው 
ሲታይ ግን ያማል።›› በማለት ያለውን ክፍተት የኪሩቤል እናት 
ብርቱካን ይጠቁማሉ።

የሸዋጌጥ በበኩላቸው፤‹‹የአእምሮ እድገት ውስንነት 
ያለባቸው ልጆች የሥራ ዕድል እያገኙ አይደለም። ሌሎች ሀገራት 
ለእነሱ የሚሆን ሥራ በኮታ በማስቀመጥ ያሠራሉ። እኛም ጋር 
መንግሥትም የታክስ ቅናሽና ሌሎች ማበረታቻዎችን ማድረግ 
ይጠበቅበታል። ተወዳድረው ሥራ መቀጠር አይችሉም። 
ብዙ ነገር መሥራት የሚችሉ እና ፍላጎት ያላቸው ይሁን እንጂ 
መንግሥትም ይሁን ማኅበረሰቡ አላወቃቸውም።›› በማለት 
ያስረዳሉ። 

ሥራ አስኪያጇ እንደሚገልጹት ማኅበሩ ለወደፊት 
በርካታ እቅዶች አሉት። በአፍሪካ ሊጠቀስ የሚችል ለአእምሮ 
እድገት ውስንነት ላለባቸውም ልጆች እንዲሁም ወላጆች 
የሚያርፉበት፣ ሆስፒታል፣ ጥናት እና ምርምር የሚካሄድበት 
የልህቀት ማዕከል የመክፈት ዓላማ አለው። ከዚህ በተጨማሪም 
መንግሥት በጤና፣ በትምህርት እንዲሁም በሌሎች ዘርፎች 
ላይ ለዜጎች አቅዶ እንደሚሠራው ሁሉ፤ ውስንነት ያለባቸውን 
ልጆች በማካተት በሁለም ዘርፍ መሥራት አለበት። የተጠቃለለ 
የአካል ጉዳተኞች ሕግ አስገዳጅ ሆኖ ሲወጣ እና ተግባራዊ 
ሲሆን ደግሞ የበለጠ ለውጥ እንዲመጣ ያስችላል።

የአእምሮ እድገት ውስንነት እና ኦቲዝም ያላቸው ልጆች 
እንደ ማንኛውም ልጅ ትምህርት ቤት ገብተው ውጤት 
አምጥተው፤ እንዲሁም ማኅበሩ ትልቅ ቦታ አግኝቶ የበለጠ 
ሥራ ሲሠራ ማየት ምኞታቸው እንደሆነ የሚገልጹት የኪሩቤል 
እናት፤ ወላጅ ያልፋል፤ ነገር ግን ለእነርሱ የሚሆን ቋሚ ማኅበር 
እንዲሁም የወላጅን ልብ የሚያሳርፍ ነገር ቢፈጠር ደስተኛ 
እንደሚሆኑ ተናግረዋል። ‹‹አሁን ብዙ ሥራዎችን እየሠራን ነው። 
ማኅበሩን በትልቅ ደረጃ እና በብዙ ቅርንጫፎች እንዲዳረስ ነው 
እቅዳችን።» ሲሉም ነው አስተያየታቸውን የደመደሙት።

ማህበሩ ሲቋቋም ሁለት ትምህርት ቤቶች ብቻ የነበሩ ሲሆን፤ አሁን ግን በአዲስ አበባ ብቻ ከ25 በላይ ትምህርት ቤቶች ይገኛሉ፣ 

ጀኔራል መሐመድ ሐምዳን ደጋሎ

በጋዜጣው ሪፖርተር

በቬትናም ጦርነት ወቅት የተሰጣቸውን ትዕዛዝ የተላለፉት 
ወታደር የአሜሪካ ትልቁ የወታደር ሜዳልያ ከፕሬዚዳንት ጆ ባይደን 
ተሰጣቸው። 81 ዓመት የሞላቸው ካፒቴን ላሪ ቴይለር ከበላይ 
አለቃቸው የተሰጣቸውን ትዕዛዝ ጥሰው የትግል አጋሮቻቸውን 
አትርፈዋል። እአአ በ1968 ተዋጊ ሄሊኮፕተር አብራሪ የነበሩት 
ወታደር ውጊያ ውስጥ ቀጥታ ገብተው አራት አሜሪካውያን 
ወታደሮችን ከሞት አድነዋል።

ለዚህም በዋይት ሀውስ ሜዳልያ ተበርክቶላቸዋል። ወታደሩ 
የወሰዱት እርምጃ ከዚያ በፊት ተሞክሮ የማያውቅ እንደነበረ 
የአሜሪካ ጦር ገልጿል።

ወታደሮቹን ለማዳን በወሰዱት እርምጃ በሆ ቺ ሚን ከተማ 
በጠላት ወታደሮች ተከበው ነበር። የሄሊኮፕተር ነዳጅ እየጨረሱ 
ጥይትም እያለቀባቸው ነበር። ወደ መሬት ዝቅ ብለው በመብረር 
ጠላት ላይ ለግማሽ ሰዓት ከተኮሱ በኋላ አሜሪካውያኑን ወታደሮች 
ለማዳን እንደሚያስቸግር ሲያውቁ ወታደሮቹ ወደሌላ ቦታ 
እንዲዛወሩ አድርገዋል።

ወታደሮቹ ወደ አዲስ ቦታ ከተዛወሩ በኋላ ለነፍሳቸው ሳይሳሱ 
ሄሊኮፕተሩን አሳርፈው ወታደሮቹን ጭነዋቸዋል። ሄሊኮፕተሩ 

በቬትናም ጦርነት የበላይ ትዕዛዝ የጣሱት ወታደር 
ትልቁ የአሜሪካ ሜዳልያ ተሰጣቸው

መያዝ የሚችለው ሁለት ሰዎች ብቻ ስለሆነ ወታደሮች ከውጭ 
ተንጠላጥለው ነበር የተጓዙት። 

ባይደን ሽልማቱን ጡረታ ለወጡት ወታደር ሲሰጧቸው 
«እርዳታ የሚሰጥ ሄሊኮፕተር ወደ እነሱ እየተጓዘ ስላልነበር ወታደሩ 
ወደ ጦር ሰፈሩ እንዲመለስ ታዞ ነበር። ወታደሩ ግን ‘ጓዶቼን ማዳን 
አለብኝ። ጓዶቼን ማዳን አለብኝ’ ሲል ነው የመለሰው» ብለዋል። 

እያበረሩት የነበረው ኮብራ ሄሊኮፕተር ወታደሮችን ለማዳን 
የሚውል አይደለም። ከወታደሩ በፊት ይህንን ሄሊኮፕተር 
ወታደሮችን ለመታደግ የተጠቀመበት ተዋጊም አልነበረም።

ወታደሮቹን ለማዳን ባደረጉት ሙከራ ሄሊኮፕተራቸው 
በተደጋጋሚ በጥይት ተመቷል።  «ሆኖም ግን ተስፋ አልቆረጠም። 
ጓዶቹ አሜሪካውያንን ጥሎ ለመሄድ አልፈቀደም። ግዴታውን 
ለመወጣት ያልፈነቀለው ድንጋይ የለም» በማለት ባይደን ወታደሩን 
አሞግሰዋል።

«የአራት ወታደሮችን እና የቤተሰቦቻቸውን የወደፊት ዕጣ 
ፈንታ ቀይሯል» ሲሉም አክለዋል።  ከአሜሪካ የእርስ በእርስ ጦርነት 
በኋላ በተለያዩ ጦርነቶች ከተሰለፉ 40 ሚሊዮን ወታደሮች መካከል 
ከፍተኛ የወታደር ሜዳልያ የተሸለሙት 3,515 ወታደሮች ብቻ 
ናቸው። ካፒቴን ላሪ ቴይለር ከእነዚህ መካከል አንዱ ሆነዋል። 

ነፃ ሃሳብ
ፖለቲካ እና ልዩ ልዩ 

በጋዜጣው ሪፖርተር 

ሀገራችን ኢትዮጵያ በብዙ መስዋዕት 
የቆመች ሀገር ናት። በተለያየ ጊዜ 
ሀገራችንን ለመውረር ባህር አቋርጠው 

የመጡ ባዕድ ኃይላትን  አሳፍራ የላከችበት እልፍ ደማቅ 
የመስዋዕትነት ታሪክ አላት። ከሀገሬ በፊት እኔን በሚሉ 
ጽኑ የተጋድሎ ክንዶች   ክብራችንን አስጠብቀናል።

አብዛኞቹ የመስዋዕትነት ታሪኮቻችን የሀገር 
ክብርንና የሕዝብን ፍላጎትን አሳልፎ ካለመስጠትና 
ካለማስነካት የመነጩ  ናቸው። ኢትዮጵያዊነት ሲነካ 
በሚቆጡና በሚደነብሩ የቁርጥ ቀን ልጆች ተጀምሮ 
የቀጠለ፣ ከትውልድ ትውልድ የተላለፈ የማንነት ውርስ 
ነው። በዚህ የተጋድሎ ውርስ ውስጥ  ከነ ክብራችን፣ 
ከነ ሉአላዊነታችን አይደፈሬ ሆነን ዘልቀናል።

ብዙዎች ሊደፍሩን ባህር አቋርጠው መጥተው 
ያውቃሉ። በውሸት ትርክት አብሮነታችንን 
እንድናጣ የሆንባቸው ጊዜዎች እልፍ ናቸው። 
ኢትዮጵያዊነታችንን ሊያደበዝዙ፣ አብሮነታችንን 
ሊሽሩ ብዙዎች ደክመዋል። ግን መስዋዕትነት በሚሉት 
የሀገር ፍቅር ውርስ ጠላቶቻችንን አሳፍረን ከእግራችን 
ስር ጥለናል። በአይበገሬነት ለማያውቁን ሁሉ መልስ 
ሰጥተናል።

ኢትዮጵያዊነት መነሻው እኛነት ነው። እኛ ብለን 
ስለቆምንና ስለተነሳን ነው ያልተበገርነው ። እኛነት ሀገር 
መስሪያ፣ ትውልድ መቅረጫ የአንድነትና የአብሮነት 
መንፈስ ነው። ይሄ እውነት ደግሞ መስዋዕትነት 
በሚሉት የማንነት ውርስ ተገምዶ ኢትዮጵያዊነትን 
አስፈሪና ገናና አድርጎታል።

ትላንትም ዛሬም ኢትዮጵያዊነት አስፈሪ ነው። 
ዓለም ሞክራ ያልቻለችው፣ ኃያላኖቹ ጀምረው 
ያልጨረሱት ማንነት ኢትዮጵያዊነት ነው። ይሄን ስም..
ይሄን ማንነት አስፈሪና አይበገሬ ያደረገው ደግሞ የእኔና 
የእናንተ ለሀገር ክብር የምንከፍለው መስዋዕትነት ነው። 
ከትላንት እስከዛሬ ኃያላኖቹ አልቻሉንም። ሊችሉን 
የተለያዩ ስልቶችን እየቀያየሩ ቢመጡም እንዳሰቡት 
አልሆነም።

ለዚህ ጥሩ ምስክር ያለፈ ታሪካችን ነው። 
ኢትዮጵያዊነትን ያደመቁ፣ ያወደሱና ያከበሩ እልፍ 
የመስዋዕትነት ጀብዶች አሉን። በአድዋ የጣሊያንን 
ወራሪ ጦር እንዴት አድርገን እንደመለስን ዓለም 
ያውቀናል። በዘመኑ ጣሊያን እጅግ የዘመነ የጦር 
ሰራዊትና መሳሪያ ካላቸው የዓለም ሀገራት አንዷ 
ነበረች። ለወረራ መጥታ ግን ዛሬም ድረስ ጥያቄ 
በሆነባት የመስዋዕትነት ድል  አንገትዋን ደፍታ  
ተመልሳለች።

በኡጋዴን፣ በካራማራ፣ በአንባላጌ የታዩ 
የመስዋዕትነት ድሎችም እኛነታችንን በደንብ ያሳዩ 
ከመሆናቸው በተጨማሪ የሀገር ፍቅር ስሜትን 
የሚያስታውሱ የዘመን ስድሮች ናቸው። አሁናዊ 
ታሪኮቻችንም በብዙ ተግዳሮት ውስጥ ያለፉና እያለፉ 
ያሉ ናቸው። በቅርቡ እንደሀገር ያጋጠሙንን ፈተና  እና 
በፈተናዎቹ ውስጥ የታዩ  የውጭ  ጣልቃ ገብነቶች ምን 
ያክል እንደነበሩ ሁላችንም የምናስታውሰው ነው።

መስዋዕትነት ‹ኢትዮጵያ ትቅደም› የሚል አይነት 
ጽንሰ ሀሳብ አለው። ያለምንም ደም ኢትዮጵያ 
ትቅደም የሚለው ጽንሰ ሀሳብ ደግሞ በይበልጥ ሀሳቡን 
ይገልጸዋል። የሞት መስዋዕትነቶች በሰላም እየተቀየሩ 
ያሉበት ዘመን ላይ እየደረስን ነው። ገሎ ከመሞትና 
ወድቆ ከመጣል ይልቅ ሳንገልና ሳንሞት፣ ሳንወድቅና 
ሳንጥል በሰላም ሀሳብ ለሰላም ዋጋ በመክፈል መስዋዕት 
መሆን ይቻላል።

መስዋዕትነት ከሞት ጋር ብቻ የሚያያዝ አይደለም። 
አሁን ባለው የሀገራችን ነባራዊ ሁኔታ ተግባቦትን 
በመፍጠር፣ የአንድነት ሀሳቦችን በማመንጨት ለሰላ 
መስዋዕት መሆን ይቻላል። በዚህ ሂደት ውስጥ 
መገፋት፣ መጠላት ይኖራል፤ እነዚህ ሁሉ ነገሮች 
ለሰላም  የሚከፈሉ መስዋዕትነቶች ናቸው። ሀገርና 
ህዝብ ምን ማለት እንደሆኑ የገባቸው አእምሮና ልቦች 
መስዋዕትነትን ከዚህ አንጻር የሚያዩ ናቸው።

ከጥላቻና ከመለያየት ርቆ ለሰላም ሁሉንም አይነት 

በክቡር መስዋዕትነት የፀናችው ኢትዮጵያ
ዋጋ መክፈል ዘመኑን የዋጀ እሳቤ ነው። የኃይል ፖለቲካ፣ 
የኃይል አስተሳሰብ ያበቃበት ዘመን ላይ ነን። በመሳሪያና 
በአፈሙዝ መስዋዕት ለመክፈልና መስዋዕት ለመሆን 
ጊዜው አይፈቅድም። ጊዜው በድርድር የምናሸንፍበት፣ 
በመነጋገር ወደአንድነት የምንመጣበት ነው። ለበጎ ነገር 
ራሳችንን እንደመስዋዕት የምናቀርብበት እንጂ ገለንና 
ሞተን ወይም ደግሞ ለሚያልፍ ቀን ጥለንና ወድቀን 
የምንጀግንበት አይደለም።

መስዋዕትነት በብዙ መንገድ ሊገለጽ ይችላል 
ምርጡ መስዋዕትነት ግን ሀገርና ህዝብ ትውልድም 
ያሉበት መስዋእትነት ነው። ይሄ ደግሞ በደም 
የተቀለመ ሳይሆን በፍቅርና በመቻቻል፣ በአንድነትና 
በአብሮነት የተዋጀ ነው። በእርግጥ እንደአለፈው ጊዜ 
ሀገር ወራሪ ባዕድ ሲመጣ ክብራችንን ላለማስነካት 
ስንል እንሞታለን፤ እንገላለን። ይሄ የሚሆነው ግን 
በፍቅር አልሸነፍ ላለ ጠላት ነው።

በሀገር ውስጥ  ለተፈጠሩና ለሚፈጠሩ ችግሮች ግን 
የኃይል ርምጃዎችን ከመውሰድ ይልቅ በሰከነ መንገድ 
ሰላም አመንጪ በሆነ አካሄድ ራሳችንን መቃኘት 
ያስፈልጋል። ዋጋ እያስከፈሉን ያሉ ጉዳዮችን የሰላም 
አርበኛ፣ የፍቅር አለቃ በመሆን ማርገብ ይቻላል። 
የኒልሰን ማንዴላና የነማህተመ ጋንዲ ታሪክ እንዲህ 
ያለ ታሪክ ነው..በሰላም ተጀምሮ በሰላም ያበቃ። 
መስዋዕትነታቸው ከፍቅርና ከይቅርታ የጀመረ ነበር። 
ጀግንነታቸው ከመተውና ከመርሳት የቀጠለ ነው።

ገለው ከሞቱ እልፍ ጀግኖቻቸው በላይ ዛሬም ድረስ 
ደቡብ አፍሪካና ህንድ በነዚህ ዜጎቻቸው የሚጠሩ 
ናቸው። ዓለም ከስንቱ ገናና ገሎ ሟች ጀግና በላይ 
የእኚህን ግለሰብ ስም የምታውቅ ናት። መስዋዕትነት 
ከፍቅር ሲጀምር በማንም ላይ አይጨክንም። ለመነጋገር 
መንገድ አይጠፋም፣ ለአብሮነት ጊዜ አይጠብቅም።

ሀገራችን ብዙዎች የሚተነኩሷት ማንም ግን 
ያልቻላት ሀገር ናት። አንዳንዶች ኢትዮጵያንና 
ኢትዮጵያዊነትን በተመለከተ ዛሬም ድረስ ካልመለሱት 
ጥያቄአቸው ጋር ነው። ብዙዎች በለኮሱት እሳት 
ሲቃጠሉ፣ በቆፈሩት ጉድጓድ ሲቀበሩ ተመልክተናል። 
ይሄ የሆነው ደግሞ ከሀገሬ በፊት እኔን በሚሉ ነፍሶችና 
በተጋድሎ ከተወረሰ ማንነት ነው።

ኢትዮጵያዊነት በአንድ ቃል ሲገለጽ ‹ሲነኩት 
የማይወድ፣ ማንንም የማይነካ› ይሆናል። እውነት 
ነው ሲነኩን አንወድም፣ ማንንም መንካትም አንሻም። 
የነኩን ቀን ግን ቀፎው እንደተነካበት ንብ በማንም ላይ 
ለመዝመት ወኔው አለን። ስለሀገራችን ዋጋ ለመክፈል፣ 
መስዋዕት ለመሆን የበረታ ክንድ አለን። 

ነጻነት ቤቷ ጦብያ ነው። ከእኛው ትወልድ 
በእኛው አድጋ ለዓለም የተረፈች። ቀድመን ነቅተን 
አፍሪካን ያነቃን  የአባቶቻችን ልጆች ነን። አባቶቻችን 
በባዶ እግርና በባህላዊ መሣሪያ ጣሊያንን ድባቅ 
የመቱ ናቸው። እኛ ደግሞ ዛሬ ላይ  ስለ ነፃነታችን እና 
ብሔራዊ ክብራችን በዛው መንገድ የቆምን ነን። ዘር 
ከልጓም ይስባል ማለት ይሄ አይደል?

ኢትዮጵያዊነት እና መስዋዕትነት መረብና አሳ 
ናቸው። አንዳቸውን ከአንዳቸው ነጥሎ ማየት በፍጹም 
አይቻልም። ያለፉ ታሪኮቻችን በዚህ ገናና እውነት 
ውስጥ ያለፉ ስለመሆናቸው ታሪክ ማወቁ ብቻ በቂ 
ነው። የዓለም ስርዐት ከአድሎና ከዘረኝነት ጸድቶ ፈር 
የያዘው በአባቶቻችን የተጋድሎ መስዋዕት ነው።

በሀገር ፍቅር ስሜት እጅ ለእጅ ተያይዘን በጋራ 
የጻፍናቸው በርካታ የአብሮነት ታሪኮች አሉን። 
መስዋዕትነት የወለዳቸው፣ ስለሀገርና ሕዝብ ግድ 
የሚለው ትውልድ የጸነሳቸው የትውልድ አብዮት። 
ዛሬም በዛ መንፈስ ውስጥ ነን። ላመነው ነገር ወደኋላ 
ማለት አናውቅም። ፍላጎታቸውን በኃይል ሊጭኑብን 
ለሚመጡ ቅንጣት ምህረት የሌለን መሆናችንን 
በተለያየ ጊዜ አሳይተናል።

ጥሎ ማለፍ በሆነበትና የብኩርና ግፊያ 
በሚያይልበት በዚህ ዘመን ከአባቶቻችን በወረስነውና 
መገለጫችን በሆነ የመስዋዕትነት ስሜት የውጪ 
ጣልቃ ገብነትን   ስንቃወም ቆይተናል። ሳንፈልግና 
ሳናምንበት በሚሆኑ ፖሊሲና ጫናዎች ውስጥ 
ራሳችንን ለማስከበርና ሉአላዊነታችንን ለማስቀጠል 

ደክሞን አያውቅም።
ከድል እና እድል ጋር የተቆራኙ ብዙ የመስዋዕትነት 

ታሪኮች አሉን። ሀገር ለመውረር፣ ባህል ለማበላሸት 
መጥተው ተዋርደው የተመለሱ ብዙ ናቸው። ይሄ 
ድላችን ነው። እድላችን ደግሞ ማንም በሌለው ሀገራዊ 
መንፈስ ውስጥ መቆማችን ነው። በቀረርቶና በፉከራ፣ 
በወኔና በስነግጥሞ ተፋልመን አሸንፈናል። 

ታላቁ ባለ ቅን ሎሬት ጸጋዬ ገብረ መድህን  
ቴዎድሮስ በሚለው ተውኔታቸው  ላይ እንዳሰፈሩት፤

እጅ ስጥ አለኝ ፈረንጅ
እጅ ተይዞ ሊወሰድ
ምን እጅ አለኝ የእሳት ሰደድ
አያውቅም ክንዴ እንደሚያነድ?
እንዲህ ነው ታሪካችን።
እጅ መስጠት አናውቅበትም። በታሪክ 

በኢትዮጵያዊነት መጥቶብን እጅ የሰጠ  ትውልድ 
የለም። እጅ ሲሰጠን፣ ስንማርክና ስንረታ እንጂ ከዚህ 
ውጪ የሆነ ታሪክ የለንም። የተወለድንበት የመስዋዕት 
ታሪካችን በድል የታጀበ ነው። ለጠላቶቻችን በትር 
አለንጋ፤ ለወዳጆቻችን ደግሞ ማር ነን።  

መስዋዕትነት ባቆመው ማንነት ውስጥ ሽንፈት 
የለም። ተያይዘን እንነሳለን ተያይዘን እናበቃለን። 
ስለሀገራችን ሁሉንም አይነት ዋጋ ለመክፈል የተሰናዳን 
ህዝቦች ነን። እንደ ነጻነት ሁሉ የሰላም መገኛ ደብርም 
ነን። ጥንተ የግሪክ ጸሀፍቶች ስለኢትዮጵያዊ ሰላም 
ወዳድነት ብዙ ጽፈዋል። ከዚህ ባለፈ ስለአፍሪካ፣ 
ስለዓለም ጥቁር ሕዝቦች የተሟገትን ሕዝቦች ነን። 
የአሁኑ የዓለም ነጻነትና ሰላም ከአድዋ ድል በኋላ 
የመጣ እንደሆነ ምስክር ለማንም የተገለጠ ሀቅ ነው።

መስዋዕትነት ከራስ በፊት ሀገርን፣ ከራስ በፊት 
ሕዝብን ማስቀደም ነው። ሀገርና ሕዝብ የገባቸው 
አእምሮና ልቦች መገለጫቸው እስከወዲያኛው 
ጥግ ድረስ ስለሰላም ድምጻቸውን የሚያሰሙ ይሄ 
ካልሆነ ግን መስዋዕት ለመክፈል የተዘጋጁ ናቸው። 
ሞት እና የእኔነት ሙግት በሌለው በአዲሱ ትውልድ 
የሰላም አርበኝነት ኢትዮጵያን ከድህነት ማውጣት 
ይጠበቅብናል። በብሔርና በዘር ሳንቧደን፣ የእኔ 
የአንተ በሚል የታሪክ ክፍፍል ውስጥ ሳንገባ ዓለም 
በሚያውቀውና በሚረዳን የአንድነት መንፈስ ውስጥ 
በመቆም ኋላቀርነትን ልናሸንፈው ይገባል።

የሀገራችን ትልቁ ርሀብ የሰላም ግርጣት ነው። 
ሕዝባችን ጠይቆ ያልተመለሰለት ቢመለስለትም 
አመርቂ ሆኖ ያላገኘው የሰላም ጉዳይ ነው። ስለሰላም 
መስዋዕት በመሆን ጀግንነታችንን የምናሳይበትና 
ቀጣይ ዕድሎቻችንን የምንወስንበት ጳጉሜ መግቢያ 
ላይ ነን። መስዋዕትነት ሁልጊዜም በመሳሪያ አይደለም። 
በሀሳብ የበላይነት መስዋእት መክፈል ይቻላል። 
ተቀምጦ በመነጋገር፣ ተነጋግሮ በመግባባት አንቱ 
መባል ይቻላል።

መስዋዕትነት ሀገር ከመውደድና ሀገር 
የምትፈልገውን ሁሉ በማድረግ የሚገለጽ ነው። በዚህ 
ጽንሰ ሀሳብ ውስጥ አሁናዊ የሀገራችን ጥያቄ ሆኖ 
የምናገኘው የሰላም ጥያቄ ነው። ትውልዱ ለሰላም 
በሚሆን እውቀት ውስጥ መፍትሄ ተኮር እንዲሆን፣ 
መንግስትና ፖለቲከኞች በእርቅና በአስታራቂ ሀሳቦች 
ዘመኑን የዋጀ መስዋዕትነት ውስጥ መቆም ይችላሉ።

ጳጉሜ የዘመን ቀለም ናት። ከፊት እና ከኋላ 
ላሉ የዘመን ሀዲዶች መሸጋገሪያ ነች። በዚች ቀን 
ላይ ያለፈውን ትተን አዲሱን ለመቀበል በመስዋዕት 
የተዘጋጀን ብዙ ነን። ያለውን ወቅታዊ ሀገራዊ ጉዳይ 
ግምት ውስጥ አስገብተን ብናወራ እንኳን ጳጉሜ 
ለሁላችንም ‹አዲሱ ዓመት የሰላምና የአንድነት፣ የደስታ 
የብልጽግና የጤናም እንዲሆንልን የመልካም ምኞት 
አውዳችን ናት።

ከዚህ ባለፈ ጳጉሜ የነበሩብንን ግለሰባዊ ችግሮች 
አርመን እና ነቅሰን በተሻለ የማንነት ብርታት ለመቆም 
እንደመንደርደሪያ የምንጠቀምባት ናት። በአዲስ 
ሀሳብ፣ በአዲስ መንፈስ፣ በተሻለና በበረታ ህልምና 
ምኞት አዲስነትን የምንጎናጸፍባት የብስራት ወር ናት። 
በዚህ ወር ላይ የሰላም መስዋዕትነትን ይዞ መነሳት 
ዋጋው ብዙ ነው።

መስዋዕትነት ከራስ በፊት 
ሀገርን፣ ከራስ በፊት ሕዝብን 

ማስቀደም ነው። ሀገርና ሕዝብ 
የገባቸው አእምሮና ልቦች 

መገለጫቸው እስከወዲያኛው 
ጥግ ድረስ ስለሰላም 

ድምጻቸውን የሚያሰሙ ይሄ 
ካልሆነ ግን መስዋዕት ለመክፈል 

የተዘጋጁ ናቸው። ሞት እና 
የእኔነት ሙግት በሌለው በአዲሱ 

ትውልድ የሰላም አርበኝነት 
ኢትዮጵያን ከድህነት ማውጣት 

ይጠበቅብናል

ስፖርት
ብርሃን ፈይሳ   

ከወታደሩ ፊሊፒደስ አንስቶ እስከ ዘመናችን የስፖርቱ 
ዓለም ኮከቦች ስማቸው እንዲጠራ ድላቸውንም እንዲዘከር 
ቀላል የማይባል መሰዋዕትነት ከፍለዋል። አትሌት መሆን 
በራሱ መሰዋዕትነት ይጠይቃል፣ ዘወትር በውርጭና በሃሩር 
ነጭ ላብ እያፈሰሱ ዳገት ቁልቁለቱን ሳይታክቱ ልምምድ 
መሥራትን ይጠይቃል። ውጤታማ ለመሆን ራስንም ሆነ 
ሌሎች ፍላጎቶችን አሳልፎ መስጠት የግድ ይላል። ሜዳሊያ 
ማጥለቅና በዓለም መድረክ ባለድል መሆን የአንድ ቀን ጉዳይ 
አይደለም። ለወራትና ለዓመታት ተዘርዝረው የማያልቁ 
መሰዋዕትነቶችን መክፈል ያስፈልጋል።  ለኢትዮጵያ 
የአሸናፊነት መገለጫ በሆነው አትሌቲክስ አትሌቶች 
ለግላቸው ስኬት ብቻም ሳይሆን ለሀገራቸው ክብር 
ሕይወታቸውን ለአደጋ እስከማጋለጥ የደረሰ መሰዋዕትነት 
ከፍለው በስፖርቱ አውድማ ሲዋደቁ  በተደጋጋሚ ታይቷል።

ከእነዚህ ስመጥር አትሌቶች መካከል አንዱ ታላቁና 
የምንጊዜም ምርጡ የረጅም ርቀት ጀግና አትሌት ሻለቃ 
ኃይሌ ገብረሥላሴ ነው። ጀግናው አትሌት ካጠለቃቸው 
እልፍ ሜዳሊያዎች፣ ካስመዘገባቸው የዓለም ክብረወሰኖች፣ 
ከተቀዳጃቸው ክብሮችና ስሙን ካሰፈረባቸው አያሌ ታሪካዊ 
ሩጫዎቹ ጀርባ ያልተዳሰሱ በርካታ መሰዋዕትነቶችን 
ከፍሏል። ሀገሩን ማስቀደም ልምዱ ነውና ለሀገሩ ሲል 
ጤናውንና ራሱን አሳልፎ በመስጠት የውድድር መድረኮች 
ላይ ሲሰለፍ ግን ሕዝቡን ላለማስጨነቅ የሆነውን ሁሉ ሸሽጎ 
ነበር። የዛሬውን የመሰዋዕትነት ቀን አስመልክቶም ጥቂቱን 
እናስታውስ።           

‹‹ሌላ ውድድር ቢሆን ኃይሌ ተሳታፊ አይሆንም፤ ነገር 
ግን የሀገር ክብር የሚገለጥበት ኦሊምፒክ መሆኑ ራሱን 
ለመሰዋዕትነት አቀረበ›› የሚለው የውጭ ሀገራት ሚዲያዎች 
ምስክርነታቸውን የሰጡባቸው ዘገባዎች መግቢያ ነው። 
እአአ የ2004 የአቴንስ ኦሊምፒክ ሊካሄድ ሲቃረብ ታላቁ 
አትሌት በባቱ አካባቢ የሚገኙ ጅማቶቹ ላይ ጉዳት ገጥሞት 

ነበር። ከዚህ ጉዳቱ ሀገሩ ቀደመችና ከብሔራዊ ቡድኑ ጋር 
በመሆን ወደ ቦታው ተጓዘ፤ ውድድሩ ከሚካሄድበት አንድ 
ቀን አስቀድሞ በሰጠው ጋዜጣዊ መግለጫ ላይም ‹‹ጉዳት 
ላይ ብሆንም በውድድሩ ላይ ግን መገኘት እና የምችለውን 
ማድረግ አለብኝ። ሜዳሊያ ማግኘት ብችል ደስ ይለኛል፤ 
ባላገኝም ምንም ማለት አይደለም›› ሲል አስደማሚ ጽናቱን 
ለዓለም አሳይቷል። ከውድድሩ አስቀድሞ በነበሩት ሳምንታት 
በጉዳቱ ምክንያት ልምምድ ማድረግ አልቻለም ነበር፤ 
ነገር ግን የእሱ በውድድሩ ላይ መገኘት ያለው አስተዋጽኦ 
ወሳኝነት ከቡድኑ ጋር ለመጓዝ አስገደደው። ከህመሙ አኳያ 
ቅድሚያ ማገገም ቢኖርበትም የህመም ማስታገሻ በመውሰድ 

እንደሚሮጥም አሳውቆ ነበር። 
ይህን ያህል መሰዋዕት የሚከፍልበት ብቸኛው ምክንያት 

ደግሞ ‹‹ኢትዮጵያ›› መሆኗን ኢኤስፒኤን የተባለው መጽሔት 
በወቅቱ ዘግቦ ነበር። እንደ ፓሪሱ ቻምፒዮና ሜዳሊያውን 
ብናስቀረው መልካም ነው፤ ካልሆነ ግን ኢትዮጵያዊ አትሌት 
አሸናፊ መሆኑ ለእኔ ተመሳሳይ ስሜት ይሰጠኛል›› ሲልም ገልጾ 
ነበር። ከዓመት በፊት በፓሪስ የዓለም አትሌቲክስ ቻምፒዮና 
በ10ሺ ሜትር ውድድር ኢትዮጵያውያኑ ቀነኒሳ በቀለ፣ ኃይሌ 
ገብረሥላሴ እና ስለሺ ስህን ተከታትለው በመግባት ታሪክ 
ማስመዝገባቸው የሚታወስ ነበር። አትሌቱ የአጋጣሚ ነገር 
ሆኖ የተሳተፈባቸው ኦሊምፒኮች ከመካሄዳቸው አስቀድሞ 

ጉዳት ቢገጥመውም ሁሉንም በጽናት በማለፍ ኢትዮጵያንና 
ኢትዮጵያውያንን አኩርቷል። 

ሁኔታውን በአንደበቱ የገለጸውም ‹‹በዚህ ኦሊምፒክ 
(አቴንስ)የግራ እግሬ ጅማት ነው የተጎዳው፣ ከአራት 
ዓመት በፊት ሲድኒ ኦሊምፒክ ላይ ስሰለፍ ደግሞ ጉዳቱ 
የቀኝ እግሬ ነበር። ከዚያ በፊት እአአ በ1996ቱ የአትላንታ 
ኦሊምፒክ የተጎዳው ደግሞ ግራ እግሬ ላይ ነው›› 
በማለት ወቅቱን ያስታውሰዋል። ነገር ግን ይህ ሁኔታ 
ከመወዳደር ሳያስቆመው ድልን በድል ክብርንም በክብር 
ላይ ለመደራረብ በቅቷል። አጽንኦት ሰጥቶ እንደተናገረው 
ከሆነም ውድድሩ ኦሊምፒክ ባይሆን ጉዳቱን ችላ ብሎ 
በጭራሽ እንደማይሮጥ ነው። በእርግጥም አቴንስ ላይ 
የጉዳቱ ክብደት ብቃቱን ገድቦ የሀገሩን ልጆች ለማገዝና 
ለማበረታታት የተሳተፈበትን ሩጫ 5ኛ ደረጃን በመያዝ 
ነበር ያጠቃለለው። አብረውት በኦሊምፒኩ የተሳተፉት 
ድንቅ የሀገሩ ልጆች ቀነኒሳ በቀለ እና ስለሺ ስህን 
በመጨረሻም የወርቅ እና የብር ሜዳሊያዎቹን ቢወስዱም 
ኃይሌን ጥሎ መግባት ምን ያህል እንደከበዳቸው ልብ 
በሚነካው ድርጊታቸው ነበር ያሳዩት።  

በእርግጥም ይህ የጀግናው አትሌት የኃይሌ ገብረሥላሴ 
ብቻ ታሪክ አይደለም። በበርካታ ፈተናዎች መካከል እንደ 
ወርቅ ነጥረው የወጡ ኢትዮጵያውያን እንቁ አትሌቶች 
ቁጥራቸው ብዙ ነው። የሻምበል አበበ ቢቂላ ከቀዶ ጥገና 
ማግስት መሮጥ፣ የዋሚ ቢራቱ ውስጥ እግራቸው እየደማ 
መወዳደር፣ የቀነኒሳ በቀለ እና የጎተይቶም ገብረሥላሴ 
በቅጡ ከኀዘናቸው ሳያገግሙ ሀገርን መወከል፣ የጥሩነሽ 
ዲባባ ህመሟን ተቋቁማ ማሸነፍ፣ የጉዳፍ ጸጋይና 
የያለምዘርፍ የኋላው ጽናት፣ የሙክታር እድሪስ ከህክምና 
መልስ ለአሯሯጭነት ገብቶ የወርቅ ባለቤት መሆን፣ 
የገብረእግዚአብሔር ገብረማርያም፣ ስለሺ ስህን፣ ወርቅነሽ 
ኪዳኔ ለሀገር ሲሉ የወርቅ ሜዳሊያውን አሳልፎ መስጠት፣ 
ሁሉ ለማሳያነት የተነሱ የመሰዋዕትነት ምሳሌ ናቸው። 

በመስዋዕትነት የተመዘገቡ የአትሌቶቻችን ድሎች

በርካታ ኢትዮጵያውያን በታላላቅ መድረኮች ሀገራቸውን ከፍ ለማድረግ መሰዋዕትነት ከፍለዋል፣

የጨረታ ማስታወቂያ
የጨረታ ቁጥር OACF, AMF/SNCB/04/2015

የኦሮሚያ ግብርና ህብረት ሥራ ማህበራት ፌዴሬሽን ኃ/የተ.አሰላ ብቅል ፋብሪካ ያገለገሉ የተለያዩ 
የመካኒካል፣ ኤሌክትሪካል፣ አውቶመካኒካል፣ የመለዋወጫና የስራ መሳሪያዎች፣ የተለያዩ ያገለገሉ 
ሞተሮች፤ ቁርጥራጭ ብረታ ብረቶች፤ የመኪና ጎማዎች፤ ራድያተር፤ የጭነት አይሱዙ ሙሉ እስፖንዳ፤ 
የተጋቡ የቀለምና የፎስቶክሲን ቆርቆሮዎች ባሉበት ሁኔታ በግልጽ ጨረታ አወዳድሮ ለመሸጥ ይፈልጋል::
ስለሆነም በጨረታው ለመወዳደር ፍላጎትና አቅም ያላቸው ተጫራቾች ከዚህ በታች የተዘረዘሩትን 
መስፈርቶች ማሟላት አለባቸው::
1. ተጫራቾች የ2015 ዓ.ም የታደሰ የንግድ ፈቃድ፣ የግብር ከፋይ መለያ ቁጥር /TIN No./ ተመዝጋቢ 

ስለመሆናቸው ሕጋዊ ማስረጃ ማቅረብ የሚችሉ መሆን ይኖርባቸዋል፡:
2. ተጫራቾች የጨረታውን ሰነድ አሰላ /ቁሉምሳ/ በሚገኘው የፋብሪካው የገበያ ጥናትና ሽያጭ ቢሮ 

ቁጥር 051 በመቅረብ የማይመለስ ብር 200.00 /ሁለት መቶ/ እየከፈሉ ዘወትር በስራ ሰዓት፣ ከሰኞ 
እስከ ዓርብ፣

* ጠዋት ከ2:00-6-00 ሰዓት
* ከሰዓት ከ7:00-10:00 ሰዓት
ቅዳሜ፣ ጠዋት ከ2:00-6:00 ሰዓት በመቅረብ ሰነዱን መግዛት ይችላሉ::
3. ተጫራቾች የጨረታ ዋስትና ማስከበሪያ የጠቅላላውን ዕቃ ዋጋ ብር 10,000.00 (አስር ሺህ) በባንክ 

በተመሰከረለት ሲ.ፒ.ኦ /C.P.O/ ማስያዝ ይኖርባቸዋል፡:
4. ይህ የጨረታ ማስታወቂያ በአዲስ ዘመን ጋዜጣ ታትሞ ከወጣበት ቀን ጀምሮ እስከ መስከረም 08/ 

2016 ዓ.ም እስከ 8፡00 ሰዓት ድረስ በአየር ላይ ክፍት ሆኖ ይቆያል፡፡
5. ያገለገሉ የተለያዩ ዕቃዎች የሚገዙበትን ዋጋ በታሸገ ኤንቨሎፕ ብቻ አሰላ /ቁሉምሳ/ በሚገኘው 

የፋብሪካው የገበያ ጥናትና ሽያጭ ቢሮ ቁጥር 051 ወይንም አዲስ አበባ በሚገኘው ዋና መስሪያ ቤት 
(ከጀርመን አደባባይ ወደ ሚካኤል አደባባይ በሚወስደው መንገድ ላይ አድማስ ኮሌጅ አጠገብ 
በሚገኘው ህንፃ ላይ 2ኛ ፎቅ ቢሮ ቁጥር 10) ለዚህ ተብሎ በተዘጋጀው ሣጥን ውስጥ ማስገባት 
አለባቸው::

6. ጨረታው በዕለቱ መስከረም 08/2016 ዓ.ም በ8፡00 ሰዓት ተዘግቶ በዕለቱ በ8፡30 ተጫራቾች 
ወይም ሕጋዊ ወኪሎቻቸው በተገኙበት አሰላ /ቁሉምሳ/ በሚገኘው የፋብሪካው የመሰብሰቢያ 
አዳራሽ ይከፈታል፡:

7. የጨረታ ሳጥኑ ከታሸገ በኋላ የጨረታ ሰነዳቸውን የሚያቀርቡ ተጫራቾች ተቀባይነት አይኖራቸውም::
8. ፋብሪካው የተሻለ መንገድ ካገኘ ጨረታውን በከፊልም ሆነ በሙሉ የመሰረዝ መብቱ የተጠበቀ ነው::
ለተጨማሪ ማብራሪያ፡
ስልክ ቁጥር፡ 022 331 52 66 ወይም 022 331 81 97 ደውሎ መጠየቅ ይቻላል::

የኦሮሚያ ግብርና ህብረት ሥራ ማህበራት
 ፌዴሬሽን ኃ/የተ.አሰላ ብቅል ፋብሪካ

የንግድ ምልክት ምዝገባ ተቃውሞ ጥሪ ማስታወቂያ
1.የአመልካች ስም፦ FARON PHARMACEUTICALS OY አድራሻ፡ Joukahaisenkatu 6, 20520 Turku, Finland
2. ማመልከቻው ገቢ የሆነበት ቀን፡ 21/10/2022 እ.ኤአ
3. የማመልከቻ ቁጥር፦- F/TM/0001/013817
4. የንግድ ምልክቱ መግለጫ፡ የቃል
5. የንግድ ምልክት፡-

6. ቀለም፡- ነጭ እና ጥቁር
7. ዓለም ዓቀፍ ምድብ፡- 5
8. ማመልከቻው የሚሸፍናቸው ምርቶች፡
ምድብ 5፡ ፋርማሲዩቲካልስ; የሕከምና ዝግጅቶች, የእንስሳት ሕክምና ዝግጅቶች, ለሕክምና ዓላማዎች የንጽህና ዝግጅቶች, 
ለካንሰር ሕክምና የሚሆን የመድኃኒት ዝግጅቶች እና ንጥረ ነገሮች; ዕጢን የሚከላከሉ ወኪሎች, አንቲኖፕላስቲክ; ፀረ-ነቀርሳ 
ዝግጅቶች, ካንሰርን ለማከም ውህዶች; ፀረ እንግዳ አካላት; ለሕክምና ዓላማዎች ባዮሎጂካል ዝግጅቶች, ለሕክምና ዓላማዎች 
ረዳት ሰራተኞች, የክትባት ተጨማሪዎች, የኬሚካላዊ አመጣጥ ፀረ-ኒዮፕላስቲክ ዝግጅቶች, የማይክሮባላዊ አመጣጥ ፀረ-
ኒዮፕላስቲክ ዝግጅቶች, አንቲጂኖች, ለካንሰር ህክምና ባዮሎጂካል ዝግጅቶች, ለካንሰር ሕክምና ባዮፋርማሱቲካልስ; ለህክምና 
አገልግሎት የባዮቴክኖሎጂ ዝግጅቶች, የበሽታ መከላከያ ዘዴዎች, የበሽታ መከላከል ስርዓት ተያያዥ በሽታዎችን እና በሽታዎችን 
ለማከም የመድኃኒት ዝግጅቶች, በኦንኮሎጂ ውስጥ ጥቅም ላይ የሚውሉ የመድኃኒት ዝግጅቶች እና ንጥረ ነገሮች, የበሽታ 
መከላከል ስርዓት መዛባትን ለመከላከል የመድኃኒት ዝግጅቶች; serotherapeutic መድኃኒቶች, የበሽታ መከላከያ ማስተካከያ 
የመድሃኒት ዝግጅቶች, የሰውነትን በሽታ የመከላከል ስርዓትን ለመቆጣጠር የመድሃኒት ዝግጅቶች, ራስን በራስ የሚከላከሉ 
በሽታዎችን ለማከም የመድኃኒት ዝግጅቶች, በሂማቶሎጂ ውስጥ ጥቅም ላይ የሚውሉ የመድኃኒት ዝግጅቶች
አመልካች ከላይ የተመለከተውን የንግድ ምልክት ለማስመዝገብ ጥያቄ አቅርበዋል፡፡ ስለሆነም ተቃዋሚ ካለ የጋዜጣ 
ማስታወቂያው በወጣ በ 60 ቀናት ውስጥ የተጠቀሰው የንግድ ምልክት በመዝገብ እንዳይገባ የሚያስችል ማስረጃ ለኢትዮጵያ 
አእምሯዊ ንብረት ባስለልጣን ካልቀረበ ምልክቱን የምንመዘግብ መሆኑን እናስታውቃለን፡፡ስለሆነም ማንኛውም ግለሰብ ወይም 
የህግ ሰውነት ያለው ተቋም ከባለቤቱ ፍቃድ ውጪ በዚህ ምልክት የሚጠቀም ወይም አስመስሎ በሚሰራ ላይ በህግ ክስ 
ይመሰረትበታል፡፡

የኢትዮጵያ አእምሯዊ ንብረት ባለስልጣን

የንግድ ምልክት ምዝገባ ተቃውሞ ጥሪ ማስታወቂያ
የአመልካች ስም፦ THE PROCTER & GAMBLE COMPANY አድራሻ፡- One Procter & Gamble Plaza, 
Cincinnati, Ohio 45202, UNITED STATES OF AMERICA
2. ማመልከቻው ገቢ የሆነበት ቀን፡- 06/04/2022 እ.ኤ.አ
3. የማመልከቻ ቁጥር፡ FTM/13437/2022
4. የንግድ ምልክቱ መግለጫ፡ የምስል
5. የንግድ ምልክት፡-

6. ቀለም፡- ሮዝ እና ፈዛዛ ሮዝ
7. ዓለም ዓቀፍ ምድብ፡- 05
8. ማመልከቻው የሚሸፍናቸው ምርቶች፡
ምድብ 05- የሴቶች ንፅህና እና የወር አበባ ምርቶች, ማለትም ፓንቲ ላይነሮች, የንፅህና ናፕኪኖች እና ታምፖኖች, የንፅህና 
መጠበቂያዎች, የሴቶች ንፅህና ፓንቶች; ኢንኮንቲነስ ዳይፐር እና ናፕኪን, ኢንኮንቲነስ ሽፋን እና ኢንኮንቲነስ ፓንቶች.
አመልካች ከላይ የተመለከተውን የንግድ ምልክት ለማስመዝገብ ጥያቄ አቅርበዋል፡፡ ስለሆነም ተቃዋሚ ካለ የጋዜጣ 
ማስታወቂያው በወጣ በ 60 ቀናት ውስጥ የተጠቀሰው የንግድ ምልክት በመዝገብ እንዳይገባ የሚያስችል ማስረጃ 
ለኢትዮጵያ አእምሯዊ ንብረት ባለስልጣን ካልቀረበ ምልክቱን የምንመዘግብ መሆኑን እናስታውቃለን፡፡ ስለሆነም 
ማንኛውም ግለሰብ ወይም የህግ ሰውነት ያለው ተቋም ካለባለቤቱ ፍቃድ ውጪ በዚህ ምልክት የሚጠቀም ወይም 
አስመስሎ በሚሰራ ላይ በህግ ክስ ይመሰረትበታል፡፡

የኢትዮጵያ አእምሯዊ ንብረት ባለስልጣን

